
Тухай

	Зөвлөлтийн зохиолч Альберт Лихановын «Зовлонгийн далай» хэмээх энэ туужид хэцүү бэрх цагт гол нь хүн хүний мөстэй байж, бие биеэ хайрлан тэтгэж, дэмнэн дэмжвэл ямар ч зовлон зүдүүрийг даван гэтэлж чаддагийг зохиолын гол баатар Алексей Пряхины дайны үеийн амьдралаар энгийн сонирхолтойгоор үзүүлжээ.

	Н. К. Крупскаягийн нэрэмжит Холбоот Орос Улсын төрийн шагналт, Лениний комсомолын шагналт Альберт Лихановын «Миний генерал», «Даргын алтан сэлэм» зохиолыг нь манай уншигчид ялангуяа хүүхэд залуус андахгүй.

	Энэ удаа бид зохиолчийн сүүлийн жилүүдэд бичсэн, уншигч шүүмжлэгчдийн зүгээс зүй ёсоор үнэлэгдсэн туужуудынх нь нэг болох «Зовлонгийн далай»-г хэвлэж байна. Ихэвчлэн хүүхэд залуучуудад зориулан бүтээлээ туурвидаг, тэдний тухай бичдэг зохиолч энэ удаа ч зарчмаасаа ухарсангүй.

	Хүнд байдалд орох тусмаа хүний угийн зан чанар нь илрэн гарч, зүрх сэтгэлээ чангалан, бэрхшээлийг даван гэтлэхдээ амьдралыг үзэх үзэл нь тодрон, хатууждагийг элдэв зураглал, чимэглэлгүйгээр, энгийн бодитойгоор гаргаж чаддаг уншигчдаа зохиолынхоо үйл явдалд өөрийн эрхгүй татан оруулж чаддаг нь зохиолчийн өвөрмөц чадвар юм.

	Зохиолын баатар Алексей Пряхин, дайсны суманд сийчүүлсэн бие нь тэсгэлгүй өвдөж, барьж явсан машин доогуур нь орж осолдсон бүсгүйн амийг бусниулж, гурван хүүхдийг өнчрүүлжээ хэмээн ганц өөрийгөө буруутган зүрх сэтгэл нь шаналан байсан амьдралынхаа хамгийн хүнд өдрүүдэд захын модон морин тойруулгыг эргүүлж байна. Бөмбөгний хэлтэрхийд сийчүүлэн сохорсон, их бууны ахмад Анатолийн дуурсхуурын аянд тамир тэнхээгээ барагдтал модон морь эргүүлж байгаа нь, нэгэн чухал учир шалтгаан байгаагүй бол даанч хэрэггүй зүйл мэт санагдана. Дайн гээч тахлаас болж идэж уух, өмсөх зүүх, баярлаж хөгжихийг мартсан өлөн зэлмүүр, эцэж турсан хөөрхий хүүхдүүдийн «цангинасан инээд» сайх хоёрын хувьд, дайнд ямар ч хэрэггүй мэт санагдах хөдөлмөрийнх нь хамгийн том шагнал болж байна.

	Модон морин тойруулга Пряхиныг өнчрөн үлдсэн гурван охины бага Машатай ойртуулж, хүүхдийн итгэмтгий гэнэн зан, эмэг эх буурлын мэргэн ухаан Алексейд сайх айлыг аврах үүдийг нээж өгч байна. Ингэснээрээ Алексей өөрөө ч сэтгэлийн тамаас гэтэлж аврагджээ.

	Нялх хүүхдийг хайрлах нь Лихановын хувьд ямагт насанд хүрэгчдийн нэр төр, сайн чанарын хэмжүүр байдаг. Пряхин, хөнгөн амьдрал, хувийн жаргалаа хөөн өөрийг нь нэг бус удаа хаяж мэхэлж явсан Зинаидагийн төрүүлсэн тэр нялх үрээс нүүр буруулсан бол хүн биш болох байлаа. Байгаль эхийн дээд хуулиар, ертөнцөд мэндэлсэн бяцхан хүн бол түүнийг амьдралд дуудсан тэр хүмүүсийн төлөө хариуцлага хүлээхгүйгээр барахгүй, харин тэднийг ертөнцийн ирээдүйн төлөө гэдэг хариуцлагад уриалан дууддаг ажээ.

	Орчуулагч

	 


Дайны хүнд жилүүдэд гурван ачаа үлдээж чадсан эхнэрийнхээ эмээ Анна Ивановна Зыпинд зориулав.

Орчлонгоор хэрэн тэнэсэн гашуун зовлон

	Огтын санаандгүй биднийг нөмрөн авав.

	 

	Н. А. НЕКРАСОВ

	 

	
НЭГДҮГЭЭР БҮЛЭГ. ШАРХТАН

	 

	Тэр бээр цэргийн эмнэлгийн газрын хаалгыг нуруугаараа түшин тунгалаг агаарт хагдарсан өвсний эхүүн шаргаанд хахаж цацсан юм шиг, намар гэхэд дэндүү хурцаар шарах нарны гэрэлд нүд нь гялбан, энэхүү цэнгэг агаар, наран түүнийг цэргийн эмнэлгийн тасгийн бүрэнхий рүү, хлор, ногоотой шөлний үнэр ханхалсан гудам руу түлхэх мэт татвагасхийн ухарлаа. Чөлөөтэй болно гэдэг тийм амар юм биш. Энэхүү түлхэлтийг, энэхүү гэрэл, сэрүү татахын эсэргүүцлийг давахад нь түүнээс хүч шаардагдах агаад зөвхөн тэгж чадсан цагт сая мартагдсан орчлонд хөл тавих эрхтэй болно.

	Тэр бээр энэхүү хачин эсэргүүцлийн энхрийллийг нүүрийнхээ арьсаар мэдрэн хэмжээлшгүй жаргалыг зөгнөн сэтгэл амар инээмсэглээд, асар өндрөөс ус руу шумбах мэт дахин гүнзгий амьсгаа аваад, дахиад л нүдээ нээв. Түүний бүхий л амьд бүхэн, энгийн атлаа мартагдаж байсан амьдрах гэдэг хүслээс зарсхийн чичирхийлэв. Ямар нэг юм судсанд нь тасрав уу гэлтэй болж цаанаа л нэг адтай сэтгэл гижигдсэн тачаалаас болж, цус хөөрөн чамархай руу бүдэг удаанаар лугшин цохилж байснаа гэнэтхэн ард үлдэн, битүү утаанд хучигдаад байхгүй, хэрэггүй гэмээр болж, зөвхөн одоо байгаа нь, цаашид байх юм нь л хэрэгтэй ч, сонирхолтой ч болж ирлээ.

	Цорын ганц юм бол амьд үлдсэнд нь л байна.

	Алексей урагш хөл тавиад гуйвав. Тэгээд инээмсэглэн дахиад л урагшлав. Цэргийн эмнэлгийн хаалганы өмнөх бетонон тавцан дээгүүр тав алхаж, шатаар нь арав алхлаа. Хамгийн сүүлчийн гишгүүр дээр зүрхнийхээ булгилахыг, чамархай руу лугших цусныхаа бүдэг цохилтыг даран суулаа.

	Өмнө нь бороо цас, нар салхинд идүүлэн харласан модон саравч, зүүнтэй нь сульдаж тамирдсан шувууны далавч гэлтэй цэргийн эмнэлгийн хашааны дааманы хавтас нугасан дээрээ санжганан, цаад талд нь шавар шавхайтай судагтай чулуу дэвссэн зам, явган хүний модон зам, хаанаас нь ч харсан хөдөө маягаар босгосон модон байшин харагдана. Хотхон том тосгоныг санагдуулах учир Алексейд энэ нь тааламжтай ажээ.

	Бүр цэргийн эмнэлэгт байхдаа хуучин сургуулийн гурван давхрын цонхоор, хувь тавилангийн эрхээр хүрээд ирсэн хотынхоо нарийн гудамжнуудыг харан зогсохдоо Алексей тиймэрхүү хотод байлдах нь жишээлбэл, Ленинградад тулалдахаас ямар ч байсан хялбар юм даа гэж нэг бус удаа бодож байлаа. Энд анх харахад хар аяндаа гарч ирсэн юм шиг бардам боловч хэрэг дээрээ хүмүүсийг өөрийн хохирогч хоригдлоо болгочихдог нүдэнд хүйтэн, аварга том чулуун байгууламж цөөн ажээ.

	Тэнд, Ленинградад өвөл нь ус хөлдөж, хүмүүс голын цоолго руу хөлхөн, уурын халаагуур тас хөлдөж, хүйтэнд амьтан хүн осгож үхэж байлаа. Мэдээж хогшил тавилгатай нэг нь түүнээ «жижиг төмөр зууханд» түлдэг байлаа. Ариутгах суваг хөлдсөн учир элдэв өвчин тархаж эхэлжээ.

	Харин иймэрхүү хот бол юу ч болсон дайныг ямар ч гэсэн хөнгөхөн шиг л тэсэж өнгөрөөсөн байгаа. Байшин болгон пийшинтэй, ус нь хаа байсан хол биш, гудамжны усны цорго ч юм уу, худагтаа устай гэвч хашаа болгонд, морь харчихаар ойрхон газар ямар ч тохижилт байхгүй авч итгэлтэй, ойлгомжтой модон шовгорууд байна. Мод байхгүй боллоо гэхэд л хашаа, хороо мундахгүй агаад байшин болгоны дэргэдэх аль дайны өмнөөс мартагдсан саравчнуудад пийшинд түлчихээр юм байнга олдоно. Ийм модон хотхоны ойролцоо ч бас ой байх агаад тэнд нь амь аврагдаж ч болох...

	Ер нь ч дайн эхэлснээс хойш орчлонд олон юм өөрчлөгджээ. Байр нь солигдож. Дайны өмнө чулуун байшинд суух нь хүндтэй хэрэг гэдэг байсан бол дайны үеэр хүмүүс сайх чулуун өргөөнөөсөө модон оромж руу нүүх болжээ. Энэ бол элдэв өөрчлөлтийн тун өчүүхэн хэсэг нь юм шүү дээ...

	Алексей давхийлээ. Ард нь хаалга тасхийн тавцан дээр Груня эгч гарч ирэв. Алексей бодож байснаа түргэн гүйцээж, энэ хотод үлдсэн нь зөв болж, түүнээс гадна энэ хот дулаахан ч юм гэж өөртөө дахин хэлэв. Модон байшинтай учраас тийм бололтой... Гадна талын дулаан биш, чухамдаа бүр цаанаасаа, дотроосоо дулаахан, ан цав гарсан дүнз нь хүний нүүрийн үрчлээ шиг ч юм шиг, дүнзний харласан цагаригууд, нүд шиг цонх учиргүй их сийлбэр, хээтэй хүрээ мод, байдгаар нь татсан чавхдас мэт шув шулуухан ч юм уу, хөгшин нохойны нуруу шиг тахийсан дээврийн нуруу мод энэ бүхэн цөм л амьд, дулаахан амьсгалж байлаа.

	— Явцгаая гэж Груня гуай энгүүхэн хэлэв.

	Алексей босоод, долоо хоногийн идэх юмны ногдолтой хүүдийнийхээ амсраас бариад зэрэгцэн алхав.

	— Констерв1 өг өө юу? гэж Груня гуай асууснаа, Алексейн толгой дохингуут, түүнд үлгэр ярьж байгаа ч юм уу, эсвэл унтуулах гэж бүүвэйлж байгаа юм шиг үгээ бөөрөнхийлөн ярьж гарав.

	— За тэр констервийг чинь нэг хувцсаар солиод, хувцсаа тариачинд өгч овьёосоор солих юм шүү. Харин овьёосоо соёолуулж аваад дараа нь хандалж буцалгасан цагт ёстой нэг болж, шарх чинь ч анин, шархирч өвдөхөө больж, тамир тэнхээ ороод цаашдаа амьдрахтайгаа болно шүү дээ.

	Алексей Груня авгайн үгийн айзамд тохируулан чухам юу хэлэхийг нь цээжээр мэдэж, түүний хэлснийг зөвшөөрч толгой дохин явахдаа амьдралын урсгал түүнийг хаман авч буйг мэдрэн, тэр урсгалыг хүлээж аван, энэхүү хүчтэй бус боловч, итгэлтэй, даллан дуудсан, ямар нэгийг амласан урсгалд өөрийгөө даатган итгэж явлаа. Цэргийн эмнэлгийн сахиул, өрөвчхөн сэтгэлтэй Груня авгайн энэ үгсийг, түүнийг урагш нь бүдэгхэн авч, нэгэнт нээгдэн буй өөрчлөлт рүү тэгэхдээ бүр хэдийнээ өгөөд байгаа... дор хаяхад энэхүү тунгалаг, сэтгэл уужруулсан тасхийм агаарыг, нүд гялбуулан гийх нарыг, хөл доор бүдэг тожгонох чулууг намар оройн заваан устай шалбаагийг, агь модны шар судалтай ув улаан навчийг, уушги нэвтлэн орох нигшсэн өвсний үнэрийг авчирсан... шинэ эхлэлт рүү чангаагаад байгаа тэрхүү урсгалын нэг хэсэг юм гэдгийг мэдрэн явав. Алексей хүч амтагдан юүлэгдэхийг биеэрээ мэдрэн толгой өлсхийлгэн сэмжин үүлс хөвсөн, хөх цэнхэр тэнгэрийг харав.

	Татасхийснээ, алхаагаа удаашрууллаа.

	Тэгэхэд тэнгэрт бас л ийм хаврынх шиг сэмжин үүл хөвж байж билээ. Гэхдээ харин өвөл байсан юм... Өвөл, харин одоо бол намар... Ийм хугацаагаар амьдралаас хөндийрүүлчихсэн байх юм. Тэгэхдээ бүрмөсөн, эргэлтгүйгээр хөндийрүүлжээ. Тэр өвлийн өдрүүдэд амьд явах хүмүүсийн тооноос нэгмөсөн хасчхаж болох л байсан юм...

	Түүнд цэргийн шинель, очсон ангид нь полуу тэрэг өгөх үед Алексей Пряхин дөч шүргэж байлаа. Алексей бол нас бие тогтсон гоонь эр бөгөөд дайны анхны өдрөөс л тэгтлээ санаа зоволгүй муу юманд өөрийгөө бэлтгэж байв. Түүний хойноос уйлж унжиж сүйд болох хэн ч байсангүй, тэр олон хүнд бэлтгэгдээд байгаа хувь өөрт нь ногдвол түүнийг ямар ч гуниг зовлон, уйлаан майлаангүйгээр хувь тавилан тийм байж гээд л хүлээж авах хэрэгтэй. Тэр үед ингэж санагдаж байж. Өөрийгөө муу юманд, гэнэтийн амархан үхэлд бэлдэж байсан болохоор ингэж санагдсан бололтой, гоонь хүн ийм үхлийг хүлээж авахад санаа зовох юмгүй, хөнгөн. Оршуулаад л гүйцээ! Хэн ч уйлж унжихгүй.

	Гэтэл муу юм ямагт муугаараа байдаггүй, харин түүнээс аймаар зовлон бол, амьдрал үхэл хоёрын завсарт буюу, бие нь илаарьшиж асан хөрш алиа эрийн хэлснээр «фифти-фифти» буюу хагас хагас дээр л чамайг хааш нь аваачихыг, энэ эрэгт үү, нөгөө эрэг дээр нь үү гэдгийг хэн ч, тэр бүү хэл эмч нар ч мэдэхгүй, өвчнөөсөө болж зовон энэлж, зовлонгоос гэтэлгэн үхүүлээд өгөөч гэж тэнгэрээс гуйх үед л байдаг ажээ. Чухам тэр үед л муу юм ямагт муугаараа байдаггүй гэдгийг яс махнаасаа ойлгодог байна. Олон хүн хэд хэдэн сараар шаналан зүдэрч, өчүүхэн ч болов горьдлогын шижмээс шүүрч, яаж ийгээд мултарчих байх гэж найдан горьдсоор амьсгаа хураана.

	— Тэгсэн тэгээгүй л үхэл ирэх юм бол ингэж найдаж, хувь тавилангаа хуурахын хэрэг юу билээ?...

	Тэгээд Алексейд полуу тэрэг өгч, тэргэндээ сум ачиж аваад, цуваа Новгород руу гарчээ. Пряхин шатсан тэрэгнүүдийн харласан их биеийг тойрон гарч, нэгдүгээр сард байх нь ховор чийг даасан мананд байн байн далд орон, урдаа яваа ачааны тэрэгний араас мөр даган явж байв. Рейсийн цагийг аль болох тэнгэр муухай, нислэгийн бус агаартай үеэр тааруулахыг хичээсэн байв. Тэгээд Новгород хүртэл манан дундуур хэвийн очжээ. Мөн манан дундуур тэндээс буцаж явтал замын дунд хүчтэй салхи салхилан манан буданг долоочихсон юм шиг арилган тэнгэр ч цэлмээд явчихжээ.

	Салхины үүлс хөвөн, сондор шиг хачин дүрс гарган байтал нөгөө сондор доороос хар цэгүүд цувран, онгоц болон хувирах нь тэр. Алексейд тэргээ хатуу газраар бус усаар залж яваа юм шиг санагдана. Газар бөмбөгний дэлбэрэлтээс дайвалзаж, донслон хөдөлнө.

	Өвлийн бөмбөгдөлтийн тухай жолооч нарын дунд хэцүүхэн цуурхал явдаг байлаа. Өвлийн дагтаршсан замаас хажуу тийш гарах аргагүй учир бэрх шүү дээ. Харин түүнийг мэддэг Пряхин анх сонсоод энэ цуурхал бол иймэрхүү тохиолдолд байдагчлан ямар ч байсан хэтрүүлсэн үг гэж бодсон аж. Өндрөөс нарийн замыг онох ч бас амаргүй учир шидсэн бөмбөг цас бутарган замын хажуугаар ойчиж харин цуваа урагшаа хар хурдаараа тэмүүлэхэд газар донсолно.

	Гэтэл бөмбөг өмнө нь явж байсан тэргүүдийн нэгийг онож, цуваа зогсонгуут л тэднийг дэлбэрэлтийн цагариг хүрээлэн авлаа. Алексейн зүүн талд цасан оргилуур босож ирснээ, бөмбөгний хэлтэрхий хаалгыг нь цөм цохин, гэдсэнд нь шаажээ. Азаар тэвш дээр нь хүн байсангүй, энэ удаа их бууны хоосон хонгиотой хайрцаг ачсан байв. Азаар хүн байсангүй, тэвш дээр хүн байсан бол чухам юу болох байсныг төсөөлөхийн аргагүй... Тэрэг нь шатан утаа баагив, Алексей цус алдан тамирдаж, зүүн гараараа хаалгаа онгойлгох гэж оролдов. Гэвч онгойх аргагүй болчихжээ. Тэгэхээр нь хүчээ шавхан баруун хаалгандаа хүрч, цасан доор ойчоод өгөв.

	Хамгийн сүүлд санасан юм гэвэл, баруун хаалга нь онгойход, улаан цас байгааг харжээ.

	Түүнийг ийнхүү баларч байхад нь олж аваад, араас нь явж байсан полуугийн тэвш дээр шидчихсэн ч гэлээ, тэнгэр өршөөж, дахин бөмбөгний хэлтэрхийд өртсөнгүй, бас эмч нар Алексейн амийг аварч дөнгөжээ. Гэвч энэхүү анхны хагалгаа нь зөвхөн эхлэл байсан юм санж. Эмнэлгийн галт тэргэнд Алексейд хоёр дахь хагалгаа хийж, гурав дахийг нь энэхүү хотхонд ерөнхийдөө ямар ч горьдлогогүйгээр хийсэн юм байжээ.

	Түүнийг анх удаа хагалж огтолсон нь ямар ч байсан жам ёсоороо байсан хэрэг. Гэвч дараа нь... Дараа нь, бүхий л амьдрал нь үргэлжийн өвчин болон хувирч, өдөр ч, шөнө ч ямагт өвддөг болжээ. Заримдаа ухаан алдана, гэвч бүр муужирч байхдаа ч өвдөн, мөн л нөгөө өвчнөөсөө болон ухаан ороход нь эмч нар тойрчихсон гэдсийг нь тэмтрэн, дуугаа нам болгон зөвлөлдөнө... Гэвч дуугаа намсгахгүй байсан ч болох байжээ. Пряхин өвчнийхөө хажуугаар ухаанд нь хүрч ирэх тэр угийн хагасыг ч сонсож чадахааргүй байдаг байв. Дараа нь түүнийг дахин түрдэг тэргэн дээр тавьж, боолтын өрөө рүү явахад сайх хараал хүрсэн тэргэнцрийн чийхарсан дөрвөн дугуйны донсолгоонд хамаг бие нь эмзэглэн өвдөж дахин дагжтал чичирнэ.

	Хээрийн цэргийн эмнэлэгт ч, эмнэлгийн галт тэргэнд ч, энд ар талын тасагт ч, өөртэй нь эгээ адил хөөрхий амьтад өвдөхийг тэвчин, өчүүхэн төдий горьдлогоос зууран зовж тарчлах боловч, дараа нь горьдлого ч үзсэн юм байхгүй хий дэмий тарчлан, ийм «фифти- фифти» байдалд, эцэст нь амьдралд тийм ойрхон үед мөн тийм хол үед... орны даавуугаар толгойг нь бүтээн авч явна. Түүний хажууд насаар өөрөөс нь залуу, амьдралд бүхий л сэтгэл зориг, байдаг хүчээрээ тэмүүлж буй чанга тэнхээтэй ч гэж болмоор хүмүүс үхэж байлаа. Тэдэнд ойр дотно, хайртай хүмүүс, төлөөнөө нь мэрийн улайх хүмүүс байсан юм. Харин тэгтэл хэнийгээ ч гэж махран чармайх юмгүй Пряхин амьд мэнд мултраад гарчихжээ...

	Груня гуайг л гэхгүй юм бол өөр хүн байсангүй.

	Нэг орой Алексей байж ядталаа өвдөж байсан үед тэр авгай харагдаад, хажуугаар нь өнгөрсөнгүй, хажууд нь саатжээ. Груня авгай асрагч ч биш, сувилагч ч биш харин үүдэнд суудаг манаач, тэгээд ээлж буусныхаа дараа эмнэлгийн тасгуудаар орж, хүн гуйгаагүй ч гэсэн зарим хүнд ус уулгаж, зарим хүний хүйтэн цэмбэн хөнжлийг нь мухлайдаж явдаг байлаа. Дайн болж байхад чинь хүмүүст энэрэл халамж талхнаас ч илүү хэрэгтэй байхад гуйлгах юу билээ. Бичиг үсэггүй тэр хөгшин үдэш болохоор орнуудын хоорондуур гэлдрэн сэжиглэлгүйгээр хөтөвч авч өгч, дэрий нь сэвсийлгэн, халуу шатсан духан дээр нь жин тавихдаа тэднийг бүүвэйлэх ч юм уу, эсвэл шидэт үлгэр ярин ам нь зав чөлөөгүй хөдлөн бөндгөнөнө.

	Өвдсөнөөсөө хүүхэн хараа нь томорсон Алексейн нүдэнд тэр бээр ингэж буужээ.

	Груня эгчийн ард урт гэгчийн утаснаас хэдийгээр бүрхүүл болгосон ч огт сүүдэрлэдэггүй энгийн төмөр таваг доор чийдэн асаатай байв. Анх удаа хөгшин Алексейн өмнө гарч ирэхдээ л толгойгоороо чийдэнг халхлан, ягаавтар өнгийн, гэгээнтнүүдийн толгой дээрх цацруулсан гэрэлтэй адилхан гэрэлтэй харагджээ. «Яахын аргагүй хутагт эх байна!» гэж Алексей бодтол нөгөө хутагт ирж, эвтэйхэн нь аргагүй тохойлдон, алгаа хацарт нь наан хэсэг зогссоноо түүн рүү бөхийн нэг гараараа толгойг нь сэвхийтэл нямбай өргөснөө, нөгөө гараараа дэрий нь засан сэвсийлгэж өгсөн ажээ.

	Одоо бол Груня гуай өдөр бүр жижүүрийнхээ дараа Алексейн хажууд мухар сандал дээр суугаад, хатаж омголтсон уруулын нь гар нүүрийн алчуурын сэжүүрээр норгож, нүүрийн арчин, ус ойртуулж өгөн, мэдээ алдан хөрсөн гарын илж, сайн ороосон шархны боолт шиг зөөлөн үгсийг хайр гамгүй урсгана.

	— Ээ, алт шиг цэрэг Алешенька минь юундаа энэлэн зовно вэ, тэнгэр өршөөг гурав дахь хагалгаа чинь сайн болсон л байна шүү дээ. Прохессор өөрөө хөөрхий минь оёсон байна, прохессор өөрөө л тэгсэн хойно бүх юм номоороо болно хар даа би чамд нэг тал нь алтан шар нөгөө тал нь ягаарсан алим авчирсан, бүх юм дуусаж таарна, бүү гунигла өвчин чинь ч намдана, бүгдээрээ юу ч үлдэхгүй арилна шүү, хундан улаан наран мандахад чамд шинэ гэрэл ирж, шинээр үүр гийнэ.

	Тэгээд Алексейн хөрсөн гарыг илэн илсээр ямар ч байсан санасандаа хүрчээ. Гар нь цус гүйн ягаарч, дулаахан болж ирэхэд нэг удаа Пряхин, Груня гуайг ухааран харж байснаа асгартал уйлчхав.

	Хүн гэдэг амьтан хүнд хэцүү үедээ байгаа бүхнээ бие сэтгэлийн бүхий л хүч юугаа дайчлан шавхаж тэсээд байдгаар заяагдсан бололтой. Тэгээд сайх «фифти - фифти» нь өнгөрөөд ирэхээр нөгөө амьдралд ойрхонтойгоо адилхан үхэлд ч ойрхон байдаг. Хагас хагас нь хажуугаар өнгөрч амьдрал өөрийн хагасаа нэмээд ирэхээр, үхэл гээч ухраад эхлэнгүүт, хүн гэгч амьтан тэвчээр алдан зад тавьдаг ажээ. Тэгэхдээ бүр их хүчтэйг нь яана.

	Алексей Пряхин бол дунд насны хүн, дөчин насанд юуны нь залуу байх билээ дээ. Тэгээд ч өөрийн ялалтын энэ өдрийг хүртэл амар бус амьдралыг өнгөрүүлсэн, ядуу бус эр. Гэтэл нэг юм тасран ямар нэг дэгээ мултрах шиг оньс тогтоож байсан утас тас үсрэх шиг зүгээр л нэг хэлсэн ямар ч утгагүй гэмээр Груня авгайн үгнээс болж уйлах нь тэр.

	Тэгээд Груня гуай ч уйлж гарав. Тэгэхдээ арай өөрөөр нулимс асгаруулжээ. Груня гуай санасандаа хүрч, энэхүү талийгаач шиг шарласан цэрэг өвчнөө давсан болохоор «прохессор» нь урагштай хүн байсан болохоор амьдрах болно гэдгийг мэдэж байсан учраас, мөн нөхөр хүү хоёр нь хоёул фронтод, хэл сураг ч үгүй удаж байгаа болохоор уйлжээ. Яаж мэдэх вэ, энэ хөөрхий Алексей Пряхин шиг цэргийн эмнэлэгт хаа нэгтээ зовж шаналан үйлээ үзэж ч байгаа юм бил үү... Хүний эх, эхнэр тэр бээр жижүүрээс буусныхаа дараа тасгуудаар орохгүй, хоргүй тэнэг үгнүүдээ үглэлгүй Алексейд туслалгүй байж яахан чадах билээ?

	Груня гуайн байшин том биш ч гэсэн, дүнз зааж барьсан учир гаднаас нь харахад сүртэй, бөх харагдана. Цонхны цаанаас л цэвэрхэн хөшиг цэнхэртэн харагдаж, Алексейг байшингийн босгоор алхангуут л бүх юм хөшигтэйгөө ав адилхан цэвэрхэн, нүдэнд дулаахан санагдлаа. Хаалганы хажууд угаасан хуучин ёргоор бүтээсэн авдар, цонхны хооронд нарийхан сүлжээсээр бүтээсэн шүүгээ, орон дээр нь том жижгээр нь өрсөн олон дэр, ширээн доор нь гар нэхээсний шалавч харагдана. Хөшигний цаад талын өргөнөөрөө дөрөв, уртаараа хоёр алхам тусгай өрөө шиг булан байлаа. Груня гуай толгойгоороо тийшээ заагаад, 

	Чиний жовгон энэ дээ гэв.

	Груня эгч ээ, хоёул тооцоогоо яаж хийж байх вэ?

	Ямар алт мөнгөөр вэ? хэмээн Пряхин инээмсэглэн асуув.

	— Ээ чааваас даа. Хүмүүс бүх юмыг өөр хоорондоо тооцдог байсан бол, орчлон тэр аяараа дэлгүүр болж хувирах байсан биз. Ээ дээ! Тэнгэр минь энэ дэлгүүрээс биднийг аварч хайрла! гэж Груня гуай, ууртай хэлснээ алчуураа базлан, авдар дээр суугаад төлөв байдлаар — Тэгвэл ч сайн үйл гэдэг алга болно! Байхгүй болно доо гэв.

	— Яагаад? гэж Алексей гайхлаа.

	Груня гуай түүнийг айхавтар харж байснаа, 

	— Яагаад гэвэл, тусч сайн үйл гэдэг ашиг хонжоо хардаггүй юм. Эсвэл чи мэдээгүй явсан юм уу? гэлээ.

	Алексей толгой сэгсрэн ийм эвгүй яриа гаргасандаа халаг хоохой болон гиншив. Хүнд хэцүү үед энэ авгай түүний өмнө бий болж, ашиг хонжоо олмоор үе байсан бол ч өөр хэрэг, тэгэхдээ бүр хэдийгээр цахилгаан чийдэнгийнх ч гэлээ, толгой дээрээ архад лугаа адилаар гэрэл цацруулан гарч ирж билээ.

	Ер нь тэгээд, хутагт хүн биш гэж үү? Сүүлчийнхээ зүсэм талхыг хуваахад бэлэн байна, гоонь бие цэргийг гэртээ авчран, тэр булангийн хөшигний цаана орж амьдар, соёолсон овьёосны ханд уу гэж байдаг. Пряхин шүүгээ рүү очоод толинд харав. Хүнд шархтнуудын сахал үсийг цэргийн эмнэлэгт үсчин хусаж өгдөг болохоор Алексей өөрийгөө толинд ойроос харалгүй уджээ. Үс нь өтгөн хэвээрээ ч энэ тэндээ цайж, санчиг нь цав цагаан болоод дөчин насандаа хэдийн өвгөн болжээ. Гэхдээ яая гэх вэ, тийм зовлон, тийм айхавтар өвчнийг давснаас хойш юундаа гомдох юм билээ.

	Өрөөгөөр нь алхангуутаа хөгжилтэйгөөр, 

	— Груня эгч ээ. Танд аж ахуйд хэрэгтэй юу авчрах вэ? Түлээ байж болох юм даа? Би чинь жолоо мушгих юм чинь, хаана хэрэгтэй вэ гэдгийг л сэмхэн хэлээд аль.

	— Хэрэггүй газар гэж хаана байх вэ! Харин цэргийн үйлдвэрт л очих хэрэгтэй. Тэгвэл ганц хэрэгцээтэй биеийн хүчин үнэлсэн карт өгнө, түүн дээр талх, бас өөх байгаа, ингэхэд одоо чамд өөх юунаас ч илүү хэрэгтэй байна шүү дээ..

	Пряхин ширээ тохойлдоод гараараа толгойгоо барин бодол болсноо, — Груня эгч ээ, намайг данснаас бүр мөсөн хасчихсан болохоор цэргийн үйлдвэр гэдэг чинь л ганц зам байна. Дайны дараа ичих нүүр гэж нэг юм байна шүү, энэ чинь! Амьд нь амьд, үхэх нь үхлээ ч цөмөөрөө байлдсан байдаг, би гэдэг хүн л ганцаархнаа Новгород хүртэл тээвэр хийсэн байдаг, гэхдээ бүр замын хагасаас буцсаныг нь яана. Байлдсан гэж ам ангайхаас ч ичгэвтэр. Цэргийн үйлдвэр рүү очихоос өөр хаашаа очих вэ дээ, ер нь, гэжээ.

	Цэргийн эмнэлэгт хэвтэн өвчин зовлон бие сэтгэлийг нь тарчилган тамлаж байсан энэ! хэдэн сард хүн шиг нүдэлдэж чадаагүй шүү дээ гэдэг бодол хааяа нэг орж ирдэг байжээ. Ганц ч фрицийг цааш нь харуулаагүй, тэр бүү хэл нэгийг ч нүдэндээ үзэлгүй үхнэ гэдэг даанч ичмээр, тусгүй юм даа гэж харамсдаг байв. Дайн түүнийг өөрөөсөө түлхэн холдуулж, тойроод гарчихсан ч юм шиг... Эхлээд хуягаар халхалж байснаа санаандаа арай гэж нэг юм хүрээд автал анхны рейсээр л гаргаад хаячихдаг юм байна.

	Одоо бол өвчин шаналлын дундуур зүтгэсээр байж олон сарыг ардаа хийж авсны дараа Алексей хачин сэтгэл ханамжтай болж иржээ. Хэдийгээр зүрх алдан хулчгар зан гаргаж байж өөрийнхөө санаанд хүрсэн ч гэлээ ямар ч байсан түүний зан байжээ. Тийм ээ, тийм одоо бол юмыг байснаар нь хэлж болно. Түүний фронт явах гэсэн зүрхгүй оролдлого нь хулчгар зан биш бол өөр юу байсан байх вэ? Хэргийн учир нь дайны өмнө Алексей, шинэхэн «эмка» тэргээр өндөр тушаалтай Иван Федоровичийг зөөдөг байж. Пряхины дарга нь улсыг батлан хамгаалахтай холбоо бүхий ардын комиссарын газрын чухал тасгийг удирддаг учир дайн эхлэнгүүт л Алексейгээс асуусан юм байхгүй шууд л хамгаалалтдаа оруулчихсан аж. Хөрш, танил нөхөд нь фронтод яваад өгөхөд, Пряхин маань Иван Федоровичийг зөөсөн хэвээр, хэдийгээр ээлжлэх хүнгүй ганцаар жижүүрлэн, бараг шөнө болгон хором тутамд дуудлага хүлээн гараашиндаа унтаж байсан ч гэсэн, ямар боловч, тэр үед зөв ч бай, буруу ч бай фронтоос зайлсхийгчдийг нэрлэж байсанчлан жирийн л нэг ар талд амиа хоохойлогч, ар талын үхэр оготно байлаа.

	Нэг удаа Алексей, Иван Федоровичид, өөрт нь эвгүй санагдаад байгааг цухуйлгаад авбал, ерөнхийдөө цагаан санаатай эр болох цаадах нь ардын комиссарын газрын сахилга батын тухай, өөрийг нь цэргийн алба хааж байгаа хүний нэг мөнөөс мөн гэдгийг, түүнд засгийн газрын аппаратын нэгэн чухал эрэг байх итгэлийг хүлээлгэсэн тухай нүд эргэлдүүлэн хашхичихад нь Алексейн хулхи бууж, даргынхаа өмнө номхон зогсоод юу ч дуугарсангүй. Дайн Алексейн хажуугаар өнгөрч, харин мань хүн Иван Федоровичийг зөөсөөр, даргынх нь томилолт цөөрөөд ирэх үед ярна хөөрөө багатай, түүний «эзэн» шиг дүнсгэр бусад дарга нарыг зөөнө. Гараашиндаа бараг л нүүж ирэх нь холгүй юм болж, зөвхөн энд л хүн гэдгээ мэдрэн хааяа нэг гэр рүүгээ гүйж очно.

	Гэртээ харьж явахдаа ч, гудамжинд ч, байшинд ч сууцад ч хөл нь модон юм шиг санагдана. Чанга чанга гишгэн, гутлаа тачигнуулан эв дүйгүйдээ өөрийгөө хараан үүнээсээ болоод улам ч бойдго харагдана. Гудамжинд, байранд бол бүр мэдээж, тэгтлээ зэмлэж буруушаасан биш ч цаанаа л нэг хүйтэн, түүнийг хүн биш эд байгаа юм шиг хялайх эмэгтэйчүүдийн харцыг мэдэрдэг болов.

	За тэгээд гудамжинд түүний хэн болохыг мэдэхийн аргагүй, харин сууцад бол Алексей Пряхины хэн болохыг бүгдээрээ сайн мэдэж байлаа. Ардын комиссарын газрын жолооч болохоос ардын комиссар биш шүү дээ. Тэгэхээр амиа хоохойлогч, ар талын үхэр хулгана болохоос өөр хэн ч биш...

	Дайны өмнө Пряхины амьдардаг нийтийн сууцын гудам ямагт хөл хөгжөөнтэй байдаг байлаа. Хуучин цагийн нүсэр том цонхны доорх зайнд урт гэгчийн ширээ гэмээр жижиг ширээ, шүүгээ байна. Эдгээр шүүгээ, ширээнүүд дээр цэргийн бус эгнээгээр арваад примус харагдах агаад цагаа болохоор цөм царгилан хүнгэнэж, хөх гал шидлэн цоргиж, тус бүр дээр нь уур савсуулсан цагаан сав эсвэл халуун тос шажигнасан хайруулын таваг үзэгдэнэ.

	Дайн эхлэнгүүт, нүүн зайлах нь нүүн шилжиж, зарим нь шууд өрөөндөө цахилгаан зуух залгах болсон учир примусийн дуу багасаж, хонгил ч нам гүм оргин, эхнэр хүүхнүүд түүгээр хөлхөлдөх нь цөөрчээ. Гэвч ямар ч байсан Алексейн хөршүүд сайн хүмүүс байв. Ганц гэм нь одоо түүнийг шажигнан чийхарсан савхин хувцсаараа байшингийнхаа бахархал болж байсан дайны өмнөх үеийнх шиг нь найрсгаар хардгаа больжээ. Алексей ч хажуугаар нь ганц нэг үгээр мэндэлчхээд алхаагаа түргэсгэн өнгөрдөг байв.

	Ялангуяа нэгэн явдлын дараа бүр ч түргэн өнгөрдөг болжээ.

	Түүнийг хамгийн сайхан сэтгэлтэй, хамгийн ухаантай хөрш нь болох дунд сургуулийн багш Мария Сергеевна зогсоожээ. Алексей бараг сар шахам гэртээ харилгүй байж байгаад байшингаараа орох нэг хэрэг гаран ороод, гартал гаршийн дэнгийн дэргэд байсан авгай түүний ханцуйнаас татав. Алексей зогсоод эвгүйцэн инээмсэглэж, хөгшинд толгой дохив. Гэтэл хөгшин нүдээ анивчин байж, санамсаргүй байтал, 

	— Би хүүгийнхээ тийм ээ тийм, Сережагийн нас барсан тухай мэдээг авлаа гэснээ түүнд өрөвдөж эмгэнэх зав ч өгөлгүй, учрыг ойлгохоос нь өмнө— Тэр минь фронтод үхлээ, ямар ч байсан дайн юм чинь энэ бол ойлгомжтой, харин та яагаад энд байгаа билээ? Яахаараа тэр вэ? гэж асуужээ.

	Энэ өгүүлбэрээ, энэ мэдээг, энэ асуултыг их аяархан шивгэнэж, бүр хэлж байгаа биш, харин чангаар бодож байна уу гэмээр хэлжээ. Алексей үгийг нь сонсох гэж бүр хүчилсэн гэлээ ч Мария Сергеевна үгээ хашхичин хэлэх шиг санагдсан ажээ.

	Алексей эхлээд зөнгөөрөө нүд рүү нь өөрийн эрхгүй харж байснаа дараа нь харц буруулан хөгшний өмнө зогсоно. Тэгснээ хаалга руу зүглэлээ.

	Тэр юу хариулж чадах байв? Хэдэн үг хэлж, Иван Федоровичийн хэлснийг давтах гэж үү? Гэвч Мария Сергеевнагийн хувьд энэ нь дэмий хоосон үг болох сон билээ. Түүний Сережа нь... Гэтэл Алексей энд..

	Тэр өдрөө Алексей дахин Иван Федоровичид нөгөө үгээ хэлээд үзвэл дарга нь дахиад л хашхичиж, энэ удаа Пряхиныг бүр боловсон хүчинд дуудаад тэндхийн дарга нь мөн л дайны цагийн сахилга батын тухай, ардын комиссарын газрыг цэргийн ангитай адилхан үздэг тухай хашхичин загнаж, бүр цэргийн шүүхээр сүрдүүлжээ.

	Алексей хашхичиж дөвчигнөснийг нь тоолгүй боловсон хүчний даргад өргөдлөө өгчээ. Гэвч цаадах нь улам ч догшрон тэр бүү хэл хөлөө дэвслэн өргөдлийг нь Пряхины нүдэн дээр ураад хаячхав.

	— Ингэх эрх байхгүй шүү! гэж Алексей хүчлэн хэлээд гараад явчхав. 

	— Байна! гэж дарга араас нь бархирчээ.

	Эхлээд Пряхин дахиад өргөдөл бичих минь гэж бодож байтал ардын комиссарын газрын уушгины сүрьеэтэй туранхай жолооч түүнийг хорин, 

	— Дэмий юм болно доо гэснээ юм бодсон шинжтэй

	— Чи чинь хаана байгаагаа мэдэж байгаа шүү дээ! гэжээ.

	Алексей ч нам болон шийдэмгий бус зангаа, хулчийж хулгаж байгаагаа хараан байвч эцсийн эцэст улам дотроо бодлогошроод өнгөрчээ. Бүгдээрээ байлдаж байхад, ганцаархнаа л Ар талын үхэр оготно... Амиа бодогч.

	Пряхин улам ч харц доогуур явах болж, гудамжаар явган явах нь ч цөөрч гэртээ очихоо бүр болиод, нэг үгээр, зан ааш нь хачин хувирчээ. Урьд нь Иван Федоровичтай хэд гурван үг солилцон, энэ тэрийг шүүмжлэн хэлэлцэж, мэдээж фронтын хэрэг явдлыг ярилцдаг байсан бол одоо баярын буудлага эхэлчхээд байхад бүр ам ангайхаа байжээ. Дайн түүнгүйгээр болдгоороо л болж байлаа.

	Тэд Москвагаар ч, мөн ойрын, тэр бүү хэл холын хотуудаар ийш тийш их явна. Тэгээд нэгэн удаа ийм холын аянд явж байгаад Иван Федоровичид шийдэмгийхэн шиг учраа гаргаад авчээ. Тэд өл залгахын тул замаас гарч зогссоны дараа Иван Федорович жаахан юм идсэнээ жолоочоо хөгжөөх гэсэн бололтой бушуухан шиг гэрлээч гэж зөвлөж гарав.

	— Эрчүүд дайнд явсан болохоор Алеха минь, сул хүүхнүүд ч ёстой захаас аван замаар цувам элбэг байна даа.

	Алексей бодол болов. Гэхдээ Иван Федоровичид л бодол болж байгаа юм шиг санагджээ. Алексей зүгээр л даргадаа бодох болохгүй юм хэлчихгүйн тулд үгээ цэгнэж байсан хэрэг.

	— За тэр, та хүртэл намайг хүндлэхээ больчихсон байна шүү дээ гэв.

	— Чи чинь юу вэ, Алексей! гэж учрыг нь олоогүй дарга нь дуу алдав.

	Алексей гараа саваад, — За даа, би ч өөрөө өөрийгөө нулимчхаад байна. Дайн миний хажуугаар л өнгөрөөд байна. Би гэдэг хүн та нарын ард амиа хоохойлоод сууж байх шив дээ гэв. 

	Иван Федорович юм хэлэх санаатай ам ангайснаа чимээгүй болчхов. Тэгээд дараа нь, 

	— Өршөөгөөрэй, Алексей, чамайг дэндүү дүнсийгээд байхаар тоглоом наадам хийж хөгжөөгөөдөх гэсэн нь шал дэмий юм болчихлоо, уучлаарай гэв.

	Пряхин, Иван Федорович руу харалгүй өөр тийш харж байснаа нүүр буруулан;

	— Фронт руу явуулаач дээ гэв.

	Иван Федорович өтгөн хөмсгөө зангидан, түүнийг анхааралтай харж байсан боловч дуугарахгүй байгааг нь Алексей яг таг мэдэж байлаа.

	— Би цаашид тэсэхгүй нь ээ гэж Алексейн хоолой зангиран, сөөнгөтөн дуугарав.

	Цаадах нь дуугүй хэвээр. Пряхин анх удаа хэлэхэд нь хашхичиж сүйд болж байсан Иван Федорович гэнэт дөнгөж саяхан л сэтгэл нь хөөрч, хашхирч, гуугчаагүй юм шиг их тайвнаар, «Түүнээс гадна, Пряхин минь чамайг өрөвдмөөр юм. Чи чинь цор ганцаархнаа, өнхрөөд өгөхөд чинь хойноос чинь хэн ч уйлахгүй» гэж хэлэхэд нь, «Тэгээд яагаа вэ, сайн л биз» хэмээн Алексейг чанга дуугарахад дарга нь дахиад л «Яриаг-ор- р-хиё» гэж орилсныг нь саналаа.

	Хашир хандгай, анхны морьт армийн хорооны комиссар агсан Иван Федорович бол хашхирахдаа хашхирч, өрөвдөхдөө өрөвдөж, дуугаа хураахдаа одоо байгаа шигээ дуугүй болчихдог... нэгэн ажээ.

	Иван Федорович аягатайгаасаа нэг балгаж, хоолой зассанаа хөнтрөөд жаахан чимээгүй болж, дараа нь ууртайгаар, 

	— Тэг дээ гэж бувтнав.

	Алексей эргээд одоо бол даргыгаа харан харц мөргөлдсөнөө юу хэлдэг юм билээ гэж байтал Иван Федорович хиамаа ууртай зажилснаа их сүртэйгээр буруу харчхав.

	Хэдэн өдрийн дараа хагацах болоход дарга нь түүнийг тэврэн ардын комиссарын савхин дээлдээ байдгаар нь шахаад, 

	— За аль вэ, Алеша минь, хоёр хүний төлөөнөө шүү! Би ч бас л адилхан... гэж хэлжээ.

	«Хоёр хүний төлөөнөө!» Пряхин чичгэнэсэн хоолойгоор хэлж байсан энэхүү үгийг санаад эвгүй мушилзав. Ядахдаа нэгийн төлөө байхад л... Ганц ч боловч фрицийг цааш нь харуулаа юу? Дайралтад ороо юу? Нөхрөө авраа юу? Дайнд хамаатай, ямар нэг зүйл хийв үү?

	Дөчин дөрвөн оны нэгдүгээр сард фронтод ирээд анхны, бөмбөгдөлтөд л өртөж, арайхийн нарт орчлонгийн барааг хараад одоо ингээд сайн санаатай, аврагч, Груня эгчийн халамжид нуугдаж байгаа нь энэ...

	«Аль вэ, Алеша!»

	Үхээнц баатар нь бүр тартагтаа тулсан амьтан болжээ, юу ч гэх вэ дээ. Иван Федоровичтой дайралдлаа гэхэд тайлбарлаад байх юм юу ч алга. За, яая гэх вэ. Ардын комиссарын газар чилтлээ суух нь илүү байсан юм гэж үү? Бишгүй л нэг ичиж зовсон Алексей шийдэмгий бус, зүрх алдан хулчганасны шийтгэл болж шархтсан гэж үзэж, байв.

	Гэнэт ухаан орон сэргэснээ Алексей цонхны цэнхэр хөшгийг, гял цал болсон будагтай шалыг ширтэж байснаа Груня гуайг хараад толгой сэгсрэв.

	Груня эгч шилэн аяганд нь буцалгасан ус дүүргэнгээ инээмсэглэн — Хонгор минь, юунд гуниглаа вэ? Аль эсвэл хонгорхон бүсгүйгээ санаа юу? Хөөш, яриач! Амьдралын чинь тухай хэзээ ч ярьж байгаагүй юм байна шүү зөвхөн гоонь хүн гэдгээ л хэлсэн, ийм нас тогтсон мөртөө ганц бие явна гэдэг чинь юу гэсэн үг вэ? Эсхүл гай зовлон тохиолдсон юм уу, ярь л даа, нөгөө нэг анхных шигээ уйл л даа, хөнгөрөөд явчихна даа, хараарай гэв. Алексей инээмсэглэлээ.

	— Хай, Груня эгч, та ч үглэж, ятгаж үгэндээ оруулахдаа ёстой мастер юм аа! Харин яриад байх юм юу ч байхгүй ээ. Эхнэртэй байлаа. Тэгээд явчихсан. Дайнаас бүр өмнө, өөр хүн дагаад арилсан. Яая гэх вэ, буянаараа болог!

	Груня гуай толгойгоо хөдөлгөн, нүдээ аньсан нь уй гунигт дарагдсан шувуутай адилхан харагдана.

	— Чамайг өрөвдөөгүй, өөрийгөө өрөвдсөн байх нь, 

	— Та хаанаас мэдээ вэ? хэмээн Алексей сэрдхийв.

	Груня гуай жуумалзаад, — Юу, юу л даа хонгор минь, энд мэдээд байх юм юу ч байхгүй, бүх хүмүүс өөрийгөө хөөрхийлж өрөвддөг, мөн өрөөлийг өрөвддөг... гэсэн хоёр талд хуваагддаг юм даа. Наад цайгаа уу! Улааганатай юм шүү! гэв.

	Алексей цай уунгаа, гуулин данх дээр туссан өөрийн дүрсийг харж байгаад өдөр тохиолдсон тэр зүйлийг дахин мэдрэв. Улирч өнгөрсөн нь ухран бүдгэрч нэг л үл шалих юм болоод харин бүх бие нь эргэн тойрон дайн болж ч байг, гаслан зовлон газар сайгүй байсан ч байг цааш амьдрах юм сан, бүгдийг шинээр эхлэх юм сан гэдэг хүслээр оргилно. Өнгөрсөн нь түүнийг дэгээддэгээ хэдийнээ дэгээдчихсэн болохоор одоо түүний хувь заяанд дахин юу ч хийхээсээ өнгөрчээ.

	Энэ чинь, бүгдийг шинээр эхнээс нь эхэлж болно биз дээ, даанч! Гэхдээ, өнгөрсөн нь байгаа нөгөө байр нь байдаг Москвад биш, харин энэхүү модон, дулаан холын хотхонд, аврагч Груня эгчтэй хамт эхэлнэ.

	Түүнд аз авчраагүй тэр амьдрал нь жигтэйхэн амархнаар мэдэгдэлгүйгээр бүдүүн зураасаар дарагдаад харин цаашаа бүх юм өөрөөр, сайхнаар тод томруун гэрэл гэгээтэй байх болно. Харин тэр Москва, бүтэлгүй гэрлэлт, зүрхийг нь шимшрүүлэн байж яваад өгсөн эхнэр, фронтод байхгүй байгаадаа ичиж зовсон нь, бөмбөг, шаналал энэ бүхэн бол анхны оролдлого юм. Юугаараа ч содон бус дунд зэргийн оролдлого, гэвч анхных, зөвхөн анхных юм чинь!

	Хөх хөшиг дээгүүр харуй бүрийн тэнгэр өтгөрч хөшиг, цонхны цаадах агаар хоёр өнгөөрөө ижилсэж ирлээ. Алексейд дуулмаар, эсвэл хоолой мэдэн орилмоор санагдахад арай ядан биеэ барьж, Груня гуайг дүрсгүйтсэн харцаар харснаа, жигдхэн бөх шүдээ гарган учир зүггүй хөхрөв.

	— Шонхор минь, чи яав аа? гээд Груня эгч хөмсгөө өргөн гайхлаа.

	— За даа!... Зүгээр... Зүгээр л ингээд!... хэмээн инээн байж хариуллаа.

	Гэхдээ ямар ч гэсэн Груня гуай Пряхиныг хэлсэн үгээрээ хөндөн; сэтгэлийг нь үймүүлчихжээ.

	Юм хум ярьж, цай ууж суухдаа юу ч мэдсэнгүй, харин хүйтэн хөнжилд шурган, өдөн дэрэнд толгойгоо тавимагц нөгөө амьдралаас нь хасагдан мартагдсан зүйл харанхуйн дундаас харагдах нь тэр.

	Түүнд эхнэр байсан, аргагүй л байсан. Тэгээд өөрөө л бүх юманд буруутай. Ардын комиссарын газар Иван Федоровичийн жолоочоор авсны дараа Алексейн төрсөн тосгоны хавьцаа томилолтоор очиж, дарга нь хэрэг явдлаа амжуулж байх хооронд түүнийг орон гэрийнхэнтэйгээ уулзаад ир хэмээн ганц хоногийн чөлөөгөөр явуулжээ. Тэгээд л Алексей маань шинэ «эмка» хөлөглөн, Москвагийн оёдолчны савхин гутал, савхин өмд, хүрэм, саланги түрий гээд л бүх юм нь наранд гялалзсан бөөн савхи болсон амьтан гараад өгчээ. Саравчтай малгай нь хүртэл савхи байсныг яана.

	Тэгэхэд эцэг нь хүртэл таньж чадалгүй нэг дээд газрын хүн ирж дээ гэж бодоод хашаандаа гозойтол номхон зогсож байсан юм гэдэг. Түүний ийнхүү ирснийг одоо ч гэсэн тэднийхээр орсон хүмүүс санан дурсаж байдаг ажээ. «Эмка» тэргийг нь ч, тэрэгтэй адилхан савхин хувцас нь гял цал буусан Алексейг ч барилан үзэж байжээ. Чухам тэгэхэд л алаг нүдэн Зинаидыг анзаарсан хэрэг. Тэр хоёрын хооронд юу болсныг санахын аргагүй, гялс манас гээд л өнгөрчээ. Өдөр нь Зинаида гараа донжтойхон шиг сарвайж танилцаад үдэш нь алс холын аяллаас арайхийн эрэгт хүрсэн юм шиг ухаан малгайгүй үнсэлцэж, шөнө нь халуун усны модон байшинд, эхэлснээ ёстой л согтуу галзуугаас ялгаагүй дуусгажээ... Ингэж нэг хоночхоод Алексей, Иван Федорович руу очиж, дахин нэг хоногийн дараа гэртээ ирвэл, нийтийн байрынх нь хонгилд Зинка ирчихсэн хүлээж байжээ. Гэрээсээ зугтаан түүн рүү ирсэн нь энэ.

	Битүүнийг өнгөрөөсөн хүн бүхэл жилдээ алзахгүй гэдэг дэмий нэг үг биш л дээ. Эхний шөнө нь хэдийгээр битүүн биш байсан ч гэлээ, тэр хоёр нэг л эвгүй цаанаа тайвангүй өнгөрөөсөн хэрэг, тэгээд л толгой холбон амьдрах нь тэр.

	Эхлээд ч яах вэ үнсэж үлгэлцэн, Зинка Москваг сонирхон хэдэн цагаар метрогоор хөндлөн гулд явна. Алексейг ажлаасаа ирэхэд гэрийн эзэгтэй байдаггүй байв. Тэгснээ ороод ирнэ «Хаана байгаа вэ?» «Метро-гоор яваад!» Алексей уурлаж уцаарладаг ч үгүй «Мөн ч залуу байна даа!» гээд инээдэг байв. Зинаида гомдон, уруулаа унжуулснаа дор нь л сэргэн, дахиад л хоёулаа нөгөө цуцна ч гэж байдаггүй, ханаж цадашгүй сайхан юмандаа ордог байлаа.

	Тэгтэл гэнэт Зинка Москвагаас уйджээ. Метрод дур гутжээ. Тэгээд Алексейг хайрлаж энхрийлдэг нь ч метротой цуг алга болов. «Ай хөөрхий Магниткад ч очдог болоосой! Эсвэл Кузнецкийн бүтээн байгуулалтыг үзэх юм сан!» гэж үглэх болов. Алексей гараа савчин «Тэнэг! Хүмүүс Москва руу зүтгэж байхад чи Москвагаас явна гэж байдаг» гэнэ. Зинка уйтгарлах болж тэр бүү хэл нөгөө алаг нүд нь онийгоод ирэв үү гэмээр болов. Зинаида хажуугаар нь орооцолдоод байгаа болохоор Алексей ажлаа хайхарч байсангүй. Нэг удаа ажлаа тараад гэртээ иртэл ширээгээ баяр ёслолын байдалтай засчихсан, Зинаида ганцаараа биш, өөр шиг нь цэнхэр дийз шиг нүдтэй, ажлын морь лугаа адил булиа хялман эр сууж байв. Гурван жүнзэнд улаан дарс хийж тавьсан боловч уруул хүрээгүй, байлаа.

	— Танилц даа энэ бол Петро, чамтай адилхан жолооч хүн. Бид хоёр Кузнецк явлаа, харин Алексей чи битгий гомдоорой. Баяртай гэх шив дээ гэж Зинаида хэлэв.

	Эхлээд Пряхин гар зөрүүлээд авмаар байсан боловч, хорсож өшсөндөө, ийм ичгүүрээ алдсан юмнаас болоод галзуурахад ганц хуруу дутав гэгчээр зүрх нь хөөрч иртэл гэнэт дотор нэг юм хөдлөх шиг болж, биеэ барин байснаа үүд рүү очиж онгойлгоод, 

	— Аян замдаа сайн яваарай! гэж хэлэв.

	— Дэмий л байна даа. Бид сайнаар л байхыг бодсон юм. Дарс хүртэл авсан байхад гэж Зинаида хэлэв.

	Тэд нийтийн байрны хонгилоор үгэнд дурласан суугчдын нь харцаар үдүүлэн өнгөрч, түүний зүрхнээс, толгойноос нь тэр чигтээ арилах нь тэр. Ямар ч байсан Пряхинд тэгж санагджээ.

	Эцсийн эцэст ийм болж таарсан хэрэг л дээ. Тэгэхдээ Пряхины сэтгэлээс Зинаида нэгмөсөн алга болтол ийм тохиолдолд эр хүн болгонд байдагчлан бага бус хугацаа өнгөрчээ. «Эмка», албаны савхин хувцас нь залуухан Зинкад хүчтэй сэтгэгдэл төрүүлсэн болохоос үнэндээ цаанаа бод Алексейг гэсэн сэтгэл байсангүй гэдэг дүгнэлтэд хүрсэн байна. Бүх болсон явдал гэвэл ийм л байна.

	Сайх зовуурьтай явдлыг зовж өнгөрөөнгөө Пряхин түүн рүү хэзээ ч! эргэж очихгүй, ямар ч юм болдог байсан Зинаидагийн тухай хэзээ! ч дурсан санаж бодохгүй гэж өөртөө ам алджээ. Зүрхэнд нь зөвхөн шарх, паспорт дээр нь химийн, бэрстэй дардас л үлджээ.

	Сайх өнгөрсөн явдал руу буцахгүй гэж нэгэнт шийдсэн болохоор Груня гуай тэгж шалгаагаагүй сэн бол... Алексей тэр чигээрээ л мөрөө хөөх байлаа. Пряхин гараараа дэрээ шааж санаа алдаад унтахаар шийдтэл, гэнэт тархинд нь нэг бодол орж ирэв. Груня эгч эхнэрийнх нь тухай зүгээр нэг асуугаагүй бол яах вэ гэж Пряхин бодлоо. Түүний бодлыг эмэгтэй хүн рүү хандуулъя гэж бодсон эхнэр хүний байлдааны мэх байхыг хэн байг гэх вэ. 

	Өвчтөн эхлээд, амь гарахыг яаж ийгээд л амь дүйхийг бодно, дараа нь ууж идэхийг, тэгээд хөөрхий чинь дараа нь болохоор эмэгтэй хүний тухай бодоход юу нь болохгүй байх билээ дээ. Тэгээд шүд зууснаа ам гарснаа зөрчин, гэнэт Зинаидаг, ичгүүргүйгээр урвасныг нь санаандгүй уучлаад, сүүлчийн гачлантай учралыг бус харин анхны учралаа халуун усны байшин, харанхуйд цайран байсан Зинаидагийн бондгорхон биеийг халуун амьсгаа төөнөсөн амттайхан уруул амыг нь эр хүний догдлолоо дурсан санав....

	Нөгөө талаараа эргэн хэвтэж, тэнэг юм шиг хий хийлээд, нүдээ анин гүнзгий амьсгаа авахыг өөртөө тушаав. «Ер нь тэгээд Груня эгчийн зөв юм. Хүн гэдэг амьтан тийм ч нарийн бүтээгүй юм байна» гэж унтах үедээ Алексей бодов.

	Мөн тэрхэн үедээ өөр нэг юмны тухай энэ хотхонд үлдье гэдэг хүсэл нь санамсаргүй биш юм гэдгийг дахин бодлоо. Дөчин насанд эхэлнэ гэдэг тийм амаргүй хэрэг. Гэвч эхэлнэ дээ. Бүх юмыг шинээр оролдоод үзнэ.

	Долоо хоногийн турш Груня гуайн хаанаас олж ирж бэлдсэн нь бүү мэд, түүхий буудайн ханд шилэн аягаар гурван удаа ууна. Сайх булингартсан ундаа нь амт ч үгүй, нэг л зунгааралдсан, баярламаар эд биш боловч долоохон хоносны дараа Пряхин хээрийн эмнэлгээс гарсан өдрийнхөөсөө шал өөр хүн болоод байгаагаа мэдрэв. Өглөө нь суран бүсээ тайлж байгаад сүх аван түлээ хагална. Эхлээд ганц хоёрхон түлээ цуулдаг байснаа сүүлдээ улам олныг хагалдаг болж, сүхээ далайн буулгаж байхдаа биеэ чагнадаг байлаа. Өвдөж зовох юм ер байхгүй, ялимгүй ч зовуурь үл мэдэгдэх нь хачин ажээ. Сайн санаат Груня хөгшин хандаараа биеийг нь бат бэх наачихсан юм уу гэлтэй санагдана. Түлээ хагалахын хажуугаар цэргийн үйлдвэрийн боловсон хүчний тасгаар орж, зохих цаас баримт бөглөж, дутуу гуцуу баримт бичгээ бүрдүүлсээр, долоо хоногийн дараа тээврийн цехэд жолоочоор бүртгүүлжээ.

	Боловсон хүчин болох, ерөөсөн гартай залуу мушилзан байж тээврийн цехэд дүндээ жаран морь тэр тооны хөсөг, арваад тайрдас хөрөөдөгчтэй хорин газогенераторын тэрэг байдаг агаад ажиллагсдын ихэнх нь хүүхнүүд, байгаа дөрвөн эрэгтэйн хоёр нь хөгшин, хоёр нь тэрэг барьж дөнгөх шархтан гэдгийг хэлжээ.

	— Хөгшчүүлийг тооцохгүй, тэгэхээр чамайг цэцгийн мандлын цоморлог болгон явуулж байна. Болгоомжтой байгаарай гээд залуу мушилзан инээмсэглэв.

	Болгоомжлох талаар эхлээд Алексей ойлгосонгүй. Харин хагас цагийн дараа томилолтоо барьчхаад тээврийн цехийн контурт орохдоо л учрыг нь гадарлажээ. Хаалга татангаа Пряхин гэнэтийн, үзэгдлээс болоод гэдрэг ухрав. Бөөн утаан хөшиг бүрхэн авч, олон янзын дуугаар чарлан орилолдох нь хором хяраатай нам болсон ч түүнийг босго алхан ороод тамхины дасаагүй бөөн утаанд ярвайн зогстол контур тэр чигээрээ бөөн инээдэмд умбав. Махорын гашуун утаанд хорсон нулимс бүрхсэн нүдээр сайх бүрэнхий өрөөг сайтар хараад улам ч ичин эвгүйрхэв. Хөөрхий чинь цэцгийн мандлын яг голд орчих нь тэр аж. Хана дагуулан тавьсан бандан дээгүүр дан ганц эхнэрүүд л сууж харагджээ.

	... Хөгшин залуугүй, цөмөөрөө түүнийг эрээ цээргүй ширтэхэд нь сүүлдээ бүр бажгадаж, доожоогүй дуугаар, 

	— Надад нөхөр Сахно хэрэгтэй байна гэв.

	Дахин чихийг нь дөжиртөл тас тас хөхрөлдөөд явчхав. Дараа нь булангаас уянгалаг зөөлөн дуу гарч, 

	— Тэр Сахно чинь би байна даа! гэх дуулдлаа.

	Ширээний цаанаас, хар хөмсөгтэй, хацар нь эрүүл бус улаан, хөдөөгийн байрын хүүхэн түүн рүү харж инээмсэглэнэ. Алексей түүн рүү очоод цаасаа өгөв.

	Харин эхнэрүүдийн харцанд нуруунаас нь ёстой л утаа гарч байх шиг. Тээврийн цехийн дарга хүүхний асуусанд хариулсан болж, , тэрэгнийхээ тухай аль зэрэг муудсаны нь асууж байхдаа өөрөө бол араас нь ширтэн харж буй сайх харцанд ёстой л хэсэг бүрээрээ хуваагдчихаад байв. Тэгтэл гэнэт яриа чих дэлсдэг юм байна...

	Хоёр гуравхан хүн ярьсангүй ард нь сууж байгаа бүх эхнэр зэрэг зэрэг хоолой нийлүүлэн ярьж байх бөгөөд эрчүүлийн хэлдэг бэлэнч муухай хараалгүй нэг ч өгүүлбэр бараг үгүй байсан тул тэдний ярианаас бүр ичих шиг болов. Пряхин боловсон хүчний өрөөсөн гарт залуугийн амнаасаа унагасан үгийг санав. «Болгоомжлоорой» гэдэг сайх үг түүнд зовлонтой, ойлгомжгүйгээр ухаарагджээ.

	Гэнэт архи нь гарч эрүүлжив үү гэлтэй Алексей хаяа даган суусан хүүхнүүд рүү эргэн хараад, ийм юманд дасаагүйн учир гайхаж самгардсан хүний доожоогүй дуугаар

	— Хүүхнүүд ээ, та нар юу болчихоо вэ? гэж асуув.

	Ар талд нь хүний хөлийн чимээ гарч, хар хөмсөгт дарга хүүхэн цонх руу очоод хавтсыг нь цэлийтэл нээхэд утаа, ус урсах мэт гудамж руу цутган замхарлаа. Нам гүмийн дунд ханиад хүрэн сөөнгөтсөн хоолойгоор, 

	— Харин чи бидний үзэж байгаагаас амсаадах л даа гэж хэлэх сонстов.

	Сайх дуу Пряхинд цаанаа л нэг танил санагдаж, алчуураар хөмсгөө хүртэл дарж боосон эцэнхий царайг сайтар харснаа өвдөг нь нугас гээд явчхав.

	— Тэнгэр минь! Зинаида! гэж Алексей дуугарахаасаа илүү амьсгаа гаргав уу гэлтэй дуугарав.

	Нөгөө цэргийн эмнэлгийн босго алхан гарахад нь буцаан түлхсэн шиг түүнийг ямар нэг юм хана руу буцаан шахсан нь хувь тавилан өөрөө бүхнийг шинээр эхлэх гэсэн оролдлогын эсэргүүцэж байна уу гэлтэй. Тэр дороо нам гүм байдал алдагдаж, хүүхнүүд дахин ам амандаа уралдан шуугилдаж, асаагуур энд тэнд шад падхийн бөөн май утаа. болоход цехийн дарга хүүхэн уянгалаг зөөлөн дуугаа өөрчлөн, ширүүн цангинасан дуугаар гэнэтхэн, 

	— Эхнэрүүд ээ, ачаандаа! гэж хашхирлаа.

	Контур дорхноо эзгүйрч, нэг нь 

	— Ингээд Зинка сүйт хархүүгээ олдог байжээ! гэж орилов.

	Пряхин Зинаида хоёр зүдэрч өөрчлөгдсөн царайнаасаа өнгөрснөө олж харахыг хичээнэ үү гэлтэй бие биеэ тас ширтэх авч харамсалтай нь эрхэм, сайхан зүйлийг олж харсангүй.

	— Чи яагаад энд байдаг билээ? гэж Алексей асуухад Зина хариу болгон

	— Петро алагдсан гэж хэллээ.

	Алексей толгой сэгсэрнэ. Тэгсэн байх нь ээ. Петро алагдсан байж таарах нь. Ингээд Петрог алчихсан байдаг, харин би амьд үлдсэн байдаг. Зинаида чи мөн алдаж дээ хэмээн бах таваа хангахыг хичээвч, сайх сэтгэл тайвшрууламгүй хуурай бодлоос өөр юм олж чадсангүй.

	— Харин чи яав! гэж Зинаида асуулаа.

	— Шархтсан. Энд цэргийн эмнэлэгт хэвтээд гэж дуугарав.

	— Москва явахгүй яагаа вэ?

	Пряхины хувьд сэтгэлийг нь ямар их тарчилгадаг болохыг мэдэх ч үгүй хэлсэн Зинаида л асууж чадах байсан хамгийн зэвүүн, хамгийн эмзэг асуулт чухам энэ ажээ. Гай болсон юм шиг өчигдөрхөн л ядах нь аа дахин эхлэх, хоёр дахь оролдлогоо хийх юм тунгааж бүх юм зөв зүйгээрээ, боломжтой, ямар ч байсан байж болмоор санагдан цээж дүүрэн итгэлтэй байсныг яана. Гэтэл өнөөдөр...? !

	Ингэхэд өнөөдөр чухам юу болов? Яах вэ, Зинаидатай тааралдаа л биз. Байж боломгүй, үнэмшмээргүй ч гэсэн тааралдчихлаа, амьдрал иймэрхүү занга тавьчихдаг байх нь. Яах гэх вэ, энэ уулзалт нь эвгүй, баярламаар юм үгүй ч гэсэн, ерөнхийдөө онц гойд ч юм бас байхгүй. Зинаидтай тааралдаа л биз. Аль хэдийн энэ Зинаидыг сэтгэлээсээ таягдан хаячихсан юм чинь. Тэр бүү хэл шууд таниагүйг нь яана. Тэгээд одоо түүнийг харж байгаа мөртөө, өчүүхэн ч сэтгэл догдолсон юм байсангүй. Өчигдөр унтахынхаа өмнө шал ондоогоор бодож байсан атлаа одоо өчүүхэн ч атугай санаа зовохгүй нь хачин.

	Урьдын Зинаидаас юу ч үлдсэнгүй. Шал өөр хүнийх шиг сөөнгө хоолойтой болжээ. Царай нь ч борлон, танигдамгүй болоод, уруул нь хүртэл омголтон, хатаж нимгэрсэн ч юм биш. Зүгээр нэг таньдаг хүнтэйгээ л дайралджээ, тэгээд гүйцээ. Тиймээс ч тэр Москвад биш энд байгаа юм. Бүх юм шинээр эхэлнэ.

	Үгүй шүү хө! Арайхийн мөрөө гаргаж яваа энэ замаас нь түүнийг тийм ч амархан гаргачихгүй. Дайны өмнөх байр, Зинаида Петротой. Иван Федорович «Эмкатайгаа» байсан нь фронтын өвлийн зам цэргийн эмнэлэг, өдөр шөнөгүй өвдөж зовсон нь умардын үргэлжилсэн нүд сохлом туяа шиг тод байна.

	Гомдолгүй их зовлон амсаж бас дөчин насандаа амьдралыг шинээр эхэлж, сайн хүнтэй учран, тайван жаргал цэнгэлтэй амь зуун, орчин тойрноо хайр сэтгэл, үр хүүхэд өөрийн гэсэн юмтай, хий дэмий амьдраагүй юм шүү гэдэг бодолтойгоор зохих ёсоор нь харж байх гэсэн итгэл найдвар дахин оролдоод алдъя гэдэг бодол санаанаас нь татгалзуулчихаар үндэс энэ амьдралд нь даанч бага байлаа. Тэгээд ч Алексей уруулаа зуун байж Зинаидад, 

	— Түр зуур л энд байна гэж дурамжхан хариулав.

	Үүд рүү алхсанаа эргээд атийн хатаж хөгширсөн эмгэн лүгээ адил болсон Зинаидыг хөлөөс нь толгойг нь хүртэл харснаа босго алхав.

	— Цусаар тээглэ! хэмээн сэтгэл нь хов хоосон оргихыг мэдрэнгээ өөртөө шивгэнэлээ.

	Түүний бодлыг нэг хүн яг таг таачих шиг араас нь өлмий дээрээ гэтэн ирээд шил рүү нь халуу оргиулан амьсгална.

	Өөр хэн ч биш хэн ч биш... Зинаида!

	Үүнийг байдгаараа эсэргүүцэнгээ Алексей, долоо хоног амьдарч асан хөнгөн хөөрүү байдал нь хаашаа ч юм алга болон оройд нь ямар нэг юм даран хөндүүлэхийг мэдэж байлаа. Зинаида араас нь «Би энд байна би энд байна» гэж шивгэнэх шиг. Алексей гараа савчхаад гарааш руу очингоо «Би чинь ингэхэд өөрөө өөртөө эзэн биш гэж үү? Эсвэл жаахан хүүхэд юм уу?» гэж бодсоноо, толгой сэгсрэн, 

	— Цусаар тээглэ! гэж амандаа үглэлээ.

	Өглөө Алексей өлөн элгэн дээрээ түүхий буудайн, эсвэл соёолуулсан овьёосны ханд ууж, заримдаа нэг л хачин вазелин гэмээр тос түрхсэн талх идчихээд хотын нөгөө захад байдаг ажил руугаа гарна.

	Удаан намар болж, газар ч хөлдөж өгдөггүй, хаширтай цутгах бороонд газар зөөлрөн дэвтэж өтгөн бантан шиг нялцганаж хүн явахад гулсаж тэших нь бүү хэл, тэрэг явахад ч төвөгтэй ажээ. Учир нь нялцайсан шаварт хүч муу газогенератор майжганан гулсаж, анх таарсан ус тогтсон нүхэнд л суугаад өгнө.

	Алексей өдөржингөө сунаж унатлаа хөдөлж, харьж явахдаа заавал ч үгүй дор хаяж хоёр удаа өнхрөн ойчиж, арай гэж хөлөө зөөн яадгаа алдсан балиар амьтан Груня гуайнд очно. Тэнгэр өршөөж, ядахдаа хөгшин эмнэлэг дээрээ орой болтол саатах болбол Пряхин шавар шавхайгаа угааж шинелиэ цэвэрлэж бүр хатааж ч амждаг байв.

	Өглөө бүр бүхээгийн арын жижиг зуухны хөндийг цэвэрлэхээр ажлаа эхлэн явж байх хоорондоо түлээ, усны тухай мартахгүй байх хэрэгтэй болж байн байн зогсоно. Дээрээс нь энэ шавар шавхайн байгааг... Пряхин заводоос ачааны өртөө рүү хайрцагтай сум зөөх агаад, бүх ачааг хүүхнүүд ачиж буулгах авч хүн хүч дутагдан, Алексейгээс бусад морин тэрэгний цэргүүд тусална.

	Нар битүүгээр үг дуу ч байхгүй нааш цааш бүртгэнэх бөгтийсөн дүрсийг харахдаа зүрх нь базалдаг байлаа. Хөтөч хүүхнүүдтэй ярихаас халган аль болохоор зайлсхийхийг хичээнэ. Үнэндээ юугаа ч ярих юм билээ? Өрөвдөж хөөрхийлөх гэж үү, үнэндээ өрөвдөхгүй байна гээд ч яах юм билээ, хараад л халагласан үг өөрийн эрхгүй гарна, тэгээд юугаар дуусгах гэж? Шархтсан дайчин ч гэж тоохгүй аль байдгаар нь хол явуулна. Тусалж чадахгүйгээс хойш, дутуу зэрэмдэг эр хүн өөрт нь тусалж байхад хий хоосон өрөвдөөд ч ямар ашиг байх юм билээ? Алексей хөтөч хүүхнүүдээс зайлсхийн, бөөгнөрөн тамхи татаж, элдвийг чалчих үед нь тэдний хоргүйхэн хараал ерөөлийг үл ойлгон гайхаж, халаг хоохой болохоо хэдийн больж, хээвнэг сонсоно.

	Тэрэгнийхээ гишгүүр сандайлаад сайх эхнэрүүдийн ирээдүйн тухай бодох нь олонтоо. Энэ дайн гээч юм хэзээ нэг цагт дуусаж таарна, энэ хүүхнүүд тамхи, хараалаа мартаж, амьдралын хамгийн гол юм болох хайр дурлал, ач үрээ үлдээхэд анхаарлаа тавих цаг ирэхийг хэн байг гэх вэ. Гэтэл мянга мянган тонн сум хэрэгслийг дайны турш хүүхэн бие дээрээ өргөж үүрсний дараа ач үрээ үлдээх гэдэг тэр амаргүй хэрэг бүтдэг л байгаа даа.

	Нэг удаа ийм юм бодож сууснаа шавар руу нулимж нулимдсаа өсгийгөөрөө гишгэлээд хүүхнүүд рүү очиж хар цагаан үггүйгээр хайрцаг шүүрч аван нуруун дээрээ тавьсан боловч тэргэндээ арай гэж хүрэв.

	Гэдсэнд нь нэг юм их дуутайгаар шадхийж, хамаг бие нь айхавтар хатгачхаад явчхав!. Полуу тэрэгний гишгүүрт арайхийн хүрч, дээр нь хэвтэж хөлөө гэдсэндээ нугалаад арайхийн амьсгаа авч байлаа.

	— Чи ч хатсан тамхи шиг болчихсон эр юм даа. Амархан шатах атлаа утаа багатай юм гэж хүүхнүүдийн нэг доромжлох сонстов.

	Юун тамхитай манатай! Одоо чухам юу болоод байгааг ойлгох юм алга, юунд ч тохирох юм билээ. Тэнгэрийн өршөөлөөр ядахдаа тэрэг барьж чаддаг нь л яамай. Өдөржингөө хөлс нь гоожиж, тэнгэрийн хаяа ч холдсон юм шиг санагдана. Тэргээ байсхийгээд л зогсоон, сайн амьсгалж аваад цааш явж байв. Завод болон өртөөн дээр хүүхнүүдийг гайхан харж байлаа. Яасан ч шөрмөстэй улс вэ дээ, хүнд хайрцгуудыг хайнагийн шар шиг үүрэн, бүр босож чадахаа болив уу даа гэмээр болоход зөвхөн улам л бөгтийж байгаад огтхон ч ёолж чарлахгүй дуугүйхэн шиг зүтгэхийг нь яана.

	Тээврийн цехийг тэр чигээр нь ч юм уу эсвэл хагаслаад өөр ажилд дайчилдаг байлаа. Нэг удаа Пряхин хүүхнүүдийг туслах аж ахуйд хүргэж өгчээ. Өвөл орой ирсэн ч, төмсөө хурааж авч амжаагүй аж.

	Буцахдаа Алексей ачаагүй давхиж явлаа. Газогенератор бөөн шавхай болж, шалбаагт хөгшин чавганц шиг шал шул хийх нь «давхих» гэдэг үг сайх хэврэгхэн полуу тэргэнд үнэхээр яагаад ч тохирохгүй ажээ. Тэгээд ч бас Алексей зуухаа галлан, түлээ хийх гэж хэд дахин зогсжээ. Ялангуяа өөд газар тэрэг нь хүч алдаж, мотор нь муухай дуугаран, бүх биеэрээ салгалан чичирхийлж бас дээрээс нь шарван дугуй нь хий эргэж Пряхин толгой дээр гарах болгондоо ханцуйгаараа духныхаа хөлсийг арчина. Муу тэрэг нь тийнхүү хүчийг нь барах ажээ.

	Хамгийн хэцүү ярвигтай өндөр толгой дээр гартал өмнө нь хажуулдаад онхолдчихсон морин тэрэг харагдав. Морь тэрийн унаж, хажууханд нь хөтөч хүүхэн сөхрөөд суучихсан байлаа. Алексей зогсоод шавхайд үсрэн бууж, хөтөч хүүхэн рүү очоод ханцуйнаас нь татан босгов. Брезент цувны нүдэн доороос туранхай царай түүн рүү эргэхэд Алексей өөрийн эрхгүй зарс гээд явчхав. Дахиад л Зинаида! Эг маггүй дагжин, уруул нь хөхөрч, уранхай бээлийний цаанаас хөшиж мод шиг болсон хуруунууд харагдана.

	Морь шууд хөллөгөөтэйгөө мажийж, бүлтийсэн сүүмгэр нүд нь доогуур бараантах үүлийг хайхрамжгүй ширтэнэ үү гэлтэй. Морин тэргэнд төмстэй шуудай ачсаныг харахад Зинаидаг мөн л туслах аж ахуй руу явуулжээ. 

	Пряхин тэрэгнийхээ хажууг буулгаад, морин тэрэг рүү очин нэг шуудайтайг мөрөн дээрээ тавьснаа нэг юм гэдсэнд дотор нь зангирахыг анан дээш болов. Тэгээд хөлөө болгоомжтой зөөн байж шуудайтайг тэвш рүүгээ хаялаа. Зинаида эхлээд огт хөдлөлгүй газогенераторын төхөөрөмжийн хар битүү савыг налан мэлрэн зогсож байснаа, Алексей хүнд шуудайтайг үүрч яваад хоёр ч удаа гуйвахыг нь хараад тусалж эхэллээ.

	Пряхинд хэцүү байв. Өвдөх нь анхны удаах шиг тийм цочир биш боловч хөөж байгаа юм шиг аажмаар, нэгэн чанга халуун цагариг болон гэдэс нь хөндүүрлэж байв. Минут хяраатай тэр айхавтар өвчний намдахыг хүлээн зогсвол жижигхэн, турьгүй, одоохон хугарчихна уу гэмээр биетэй Зинаида түлхүүрдсэн юм шиг шуудай шуудайгаар нь үүрэн зөөхөд Алексей шүд зуун биеэ цэхлээд дахин нэг шуудай мөрлөв. Төмсөө ачиж дуусчхаад Пряхин үхсэн морийг тоногоос нь салган, морин тэргийг тэрэгнийхээ араас залгав.

	Ард чирсэн тэргийг онхолдуулчихгүйн тулд завод руу удаан гэгч нь явлаа. Бүхээгт ороод Зинаида овоо мэдээ орж, салгалж чичрэхээ болиод царай нь хөлс даан улаа бутарч, алчуураа авахад цаанаас нь түүнд хуучнаараа үлдсэн цорын ганц юм болох долгионтой улаан шаргал үс нь голын давлагаа шиг унаж ирэв. Нэг ч үг дуугаралгүй үсээ самначхаад дараа нь шууж янзлав. Алексей нүднийхээ булангаар сайх долгионыг харж, түүнээс анхилах мартагдсан үнэрийг мэдэрч явлаа.

	Тэгснээ нүүр буруулан, хаширгаатай танил үнэрээс сатаарахыг хичээн бодол болон урагшаа ширтэв. Завод хүртэл ам нээсэнгүй очвол, гуанзанд ачаа зөөгч хүүхнүүд тэвшнээс төмс буулгасны дараа Сахно хүрч ирээд, Алексей Зинаида хоёрын дунд сууж, хоёр хүүхэн бүдүүн гэгчийн махор тамхи ороон татаж, Пряхин буцан давхив.

	Мажийсан морийг хог дээр хаяхын тулд авч явах ёстой байв. Гэвч гурвуулхнаа өргөж хүч хүрэхгүй учир Сахно акт тогтоох юм болов. Жолоо руу эв хавгүй тонгойн байж дарга хүүхэн Зинаидагаас морины нэр, үхсэн байдал хугацааг асуунгаа цаасан дээр харандаагаар сарайлган бичих аядав. Тэгээд эвхдэг тонгорог халааснаасаа гаргаж ирээд морины чихийг нямбай огтолж авлаа. Алексей татвасхийн, Зинаида буруу харвал харин Сахно актад хавсаргах дугаар тавьсан дугариг хөнгөн цагаан сэтэр харууллаа. Тэд завод руу үг дуу ч үгүй буцаж ирэв. Морьд явдал дундаа хөгширснөөс ч юм уу, эдэлгээнээс болж байнга үхэх учир оронд нь насаар залуу шинэ морьдыг тосгоноос авчир бүх юм номоороо болох учир хэн нь ч тэгтлээ сүйд болсонгүй. Тэрэгнээс буухдаа Сахно Алексейгээс хоёр газогенератор эвдэрч, туслах аж ахуйд явуулсан хэдэн морин тэрэг хараахан эгж ирээгүй учир дахин нэг ээлжийг өнгөрөөгөөч гэж гуйв.

	Нөгөө л хэвээр хөлс нь гоожин, хацар нь хүрэнтэн улайтсан Зинаидаг дарга хүүхэн шинжин харж байснаа, 

	— Харин одоохондоо наадахаа гэрт нь дөхүүлээд өгчих. Өөрөө ч бас нэг цаг амар л даа хэмээн толгой дохив.

	Тэрэг хот дундуур шавхай үсчүүлэн давхив. Зинаида бүхээгийн буланд шигдэн үг дуу ч гарахгүй болохоор нь Пряхин унтчихаж гэж бодож байлаа. Ингээд юм ярихад нь, санамсаргүй байснаасаа болоод агдасхийн цочив.

	— Аль вэ, бүгдийг шинээр эхэлье гэж Зинаида сөөнгөтөн дуугарав.

	Алексей хажуу тийш хяламхийн, цог мэт төөнөн гялалзсан нүдийг харлаа. Хэлсэн үгийг нь тоолгүй «Салхинд цохиулчихсан бололтой» гэж дотроо бодов.

	— За аль вэ, бүгдийг эхнээс нь шинээр эхэлье. Москва руу явцгаая. Энэ бүхнийг хаяад явъя гэж сөөнгөтөн ярилаа. Алексей мушилзав. Бүгдийг эхнээс нь. Өөр шиг нь эхлэх нь. Зөвхөн тэр бээр бүгдийг эхнээс нь энд, Москваг толгойноосоо авч хаяад эхлэх гэж байдаг, харин Зинаида Москвад эргэж очоод эхлэх нь ээ. Зинаида ханцуйнаас нь зуурахыг мэдээд, хулчгардахуун гараа суллах гэж үзэв. Гэвч Зинаида байдгаараа зуурчээ.

	— Чи ойлго л доо хэмээн тачаадан хэлснээ нүүр рүү нь ойртон — Би чамаас явсан, гэвч хувь тавилан намайг шийтгэн Петрог алчихлаа. Тэгэхээр намайг өршөөж болно биз дээ, энэ чинь? Уучлан, тийм биз дээ? Хүмүүс бие биеэ уучлан хэлтрүүлэх ёстой биз дээ? Би хөлийг чинь угааж байна! Авсанд ортлоо чамд үнэнч байна, чи надад итгэ л дээ. Харин энд бол бид хоёулаа мажийна, ойлгож байна уу, чи? Саяын морь шиг л бяцарч няцраад амьсгаа хураана даа. Алеша! амьдрах хэрэгтэй! Ойлгооч дээ, амьдрах хэрэгтэй гэв.

	Алексейн гэдэс зовуурилан хөндүүрлээд явчхав. Гараа авах санаатай дахин оролдоод угзраад үзвэл, Зинаида мөн л тавьсангүй. Алексей яриаг нь чихнийхээ хажуугаар өнгөрөөгөөд байх шиг.. Бүхий л амьдрал нь түүнд нэгэнт шийдчихсэн, ойлгомжтой санагдана.. Түүнд өөрийн бодол байв. Яаж амьдрахаа мэднэ. Харин энэ Зинаида түүнд падгүй. Хөөрхий амьтан нэг юм шулганаад л салхинд цохиулж, осгосон бололтой зайлуул.

	Пряхин гараа угзчин ханцуйгаа Зинаидагийн зуурсан гараас салгах гэж оролдохоо болив. Бушуухан л байшинд нь очиж, эхнэр аснаа буулгачхаад дараа нь гэртээ харьж, Груня эгчийн ханднаас нэг аягыг ууж аваад хөлөө гэдсэндээ наан атирч (ингэхэд өвчин нь амархан намддаг аж) цаг хяраатай хэвтэж байгаад дараа нь ажил руугаа явахын хүслэн болж байв.. Өвчнөө жаахан дарах гэж жолоо дээрээ хэвтчих нь холгүй явлаа. Зинаида дуу шуугүй явсан ч, Алексей араас нь хараад байгааг мэдрэв. «Барагтайхан л байна даа. Петрогоо алдчихаад ухаан нь орон гаран болж, элдвийг донгосдог бололтой... Гэхдээ бас яваад өгсөндөө харамсаж ч байж болно доо» гэж Алексей бодож байв. Гэвч энэ нь түүнд ямар ч хамаагүй, сэтгэлийг нь огтхон ч зовоосонгүй.

	Тэр бээр нам гүмийг эвдэхгүй гэсэндээ аяархнаар хаагуур эргэж, хаашаа явж, аль байшинд очихыг асуугаад банзан байшингийн өмнө зогслоо.

	— Аль вэ, явъя гэж Зинаида захирангуй дуугарахад нь Алексей юу ч ойлгосонгүй өөдөөс нь хараад

	— Бууж үз! гэж хариулахдаа чихэнд нь олон хонхны дуу жингэнэх шиг болов. Дух магнайг нь нэг юм маажих шиг болоход алгаараа арчаад гайхан харвал гар нь шал нойтон байлаа.

	— Наад царай чинь нэг л биш. Явъя л даа, дахиад нэг бүтэн ээлж байгаа юм чинь жаахан амсхийгээд ав гэж Зинаида хэлэв.

	Алексей нуруугаа тэгшлэн эгцэртэл, хаашаа ч юм аваад явчих шиг болоод дахин ухаан орвол банзан байшингийн хонгилоор Зинаида сугадчихсан мөрөөрөө түшин явж байлаа. Цоожны нүхэнд түлхүүр харжигнах сонстож, хаалга нугасан дээрээ чийхрав. Зинаида шинелийнх нь дэгээг мултлаад ор руу аваачлаа.

	Дахин энэ ертөнцөөс алга болох шиг ухаан балартсанаа тэр дороо сэргэж ирвэл, халуун цай цалгилсан дийз өмнө нь харагдав. Алексей хэд оочилбол дотор нь уужирч, бүх юм хэвийн байдалдаа орлоо. Нарийхан хавчиг өрөө, буланд нь тавьсан сарампай шүүгээ, нялх хүүхдэд өгч байгаа юм шиг дийзтэй цай аманд нь барьж үсээ сул тавьсан Зинаида харагдана.

	Пряхин давхийн босохыг оролдвол Зинаидагийн нүүр ойртон хүйтэн гар шилэн хүзүүнээс нь зөөлөн барьж, тайвшруулан илж таалан үнсэж үлгэхэд амьсгаа нь давчдав. Зинаида түүнийг нэг л эв хавгүй, чадахаа байчихсан ч юу уу, эсвэл угийн сураагүй гэмээр озоход дотор нь бүх юм нь тас үсрэн, ундуй сундуй болох шиг санагдав. Учраа олохгүй үймэрсэндээ мөн сайтар ухаан орж, амжаагүй байсан болохоор Алексей дахин, тэгэхдээ урьд өмнө өөрийнх нь байсан авч аль хэдийн мартагдаж, үнэн байх нь юу л бол гэмээр атлаа эндхийн, ертөнцийн мансууралд зүрх нь булгилан автав.

	Урьдын юм нэгэнт ул болчхоод байхад үнэн байдаг нь юу л бол. Жаахан ухаан саруул болонгоо ийм юмтай учирсандаа өөрийгөө зүхэнгээ нэгэнт буцалтгүй болсон юм дахилтгүй бөгөөд Зинаида ийм бөөдий аргаар өнгөрснөө мартахыг, уучлахыг, өөрөөр хэлбэл болшгүй юмыг түүнээс гуйж, тийм болохоор хоосон юм гуйж байна гэдгийг ойлголоо.

	Хөлс нь цутгав.

	Эр хүн эмэгтэй хүний сул доройг ашиглах нь байдаг бол харин одоо эсрэг юм болж таарчээ. Зинаида түүний сул доройг далимдуулжээ. Гэвч өөрөө нүгэлгүй биш л дээ, ухаан мэдэлгүйдээ Зинаидатай байгаа юм биш, чөтгөр ав ухаан нь солиорсондоо биш тэгэхээр түүнийг зүхэх юм юу ч алга, учрыг нь олж ойлгох хэрэгтэй.

	Гэвч яаж? Алексей өөрийн амьдралтай, Зинаидад ч бас өөрийн амьдрал байгаа болохоор нэгэнт тэр хоёрын хооронд байсан юм аль хэдийн мартагдаж, аль алиных нь ой тойноос арилсан хойно юуных нь уучлал байх билээ?

	Гэвч хэргийн учир үүнд биш ч байж болох юм даа? Зүгээр л ганцаархнаа байхаас айж болно.

	Харин өөрөө?

	Өөрөө ч гэсэн мөн л сайх ганцаардлаас айж явдаг... Үгүй, тийм биш. Олон жил ганц бие гоонь байж, гон бие гозон толгой явсан. Ганцаардалдаа дасчихсан боловч, шархтсанаасаа хойш гоонь амьдрахыг хүсээгүй юм. Ганцаараа байхгүй л юм сан гэдэг болсон.

	Тэр бээр гоонь байхгүй юм сан гэж явахад, Зинаида ганцаардлаас айж явна. Үнэн чанартаа, адил юм биш үү? Үзэн ядахын үрийг тээрэмдэхээ болиод удсан хуучин тээрмийн чулуу Пряхины дотор эргэлдэж эхлэв. Нөгөө зуны нар туссан гэрэл гэгээтэй өдрийг, аз жаргалыг зөгнөсөн гоёмсог өрөөг, өөрт нь, Зинаидад хаанаасаа ч гараад ирснийг бүү мэд, Петрод зориулсан гурван хундага тавьсан ширээг саналаа.

	Гэнэт энэ нь олон жилийн өмнө биш өчигдөрхөн болсон юм шиг айхавтар их тэсэж ядсан үзэн ядалт хамаг биеийг нь эзэмдэв.

	— Чамд ингэх ямар хэрэг байгаа юм? гэж Зинаидагаас асуув. 

	Зинаидагийн мөр нь чичгэнэн уйлж байна. Арьс нь дахиад л бэржийжээ. Хөнжил татаж нөмөргөв. Энэ бижрүү, энэ бэржгэр арьсыг харахаас харамсалтай санагдана. Бүх юм шал тэнэг байж дээ... Хөөрхий Зинаида... Алексейг яах бол гэж бодох ч үгүй, өөрийнхөө л цөхрөлөөр хэмжиж байх юм даа. Алексейг албадаж болно гэж боджээ, гэхдээ юунд албадах гэж? Ээ хөөрхий бүлтгэрхэн нүдтэй цагийн урсгал, үйл явдал хүмүүсийг насан турш холдуулдгийг мартчихсан тэнэг Зинка минь гэж. Гэвч нөгөө Зинка байхгүй. Нөгөө буруутдаг ч байхгүй. Харин Алексей Пряхиныг яавал ч яах эрхтэй гэж эндүү ойлгосон, огтхон танихгүй тэр холын гаднын нэг хүүхэн байна.

	Алексейг гадаа гудамжинд гарахад тэнгэр шал өөр болчихсон байлаа. Цэлмэг тэнгэрт бүтэн сар мандаж, сайх дугариг чийдэнгээс тал тал тийш цайвар туяа эргэн тойрондоо цацарна. Агаар, шилээр цутгачихсан юм уу гэлтэй, өртөөн дээр байгаа уурын, тэрэгний уухилан исгэчих, гадаа тоглож байгаа хүүхдийн хашхирах, хажуугаар зөрөх хүний бүгшүүлэн ханиах, явдалдаа ядарсан морины тургих зэрэг хотын дуу чимээг алсад тархаан жингэнэнэ. Газогенераторын домбогор зуухны тайрдас шатаж дуусаад зөвхөн үл мэдэг улалзаж байсан учир Пряхин түлш нэмж, хөдөлгүүрийг зохих ёсоор ажиллуултал нь хүлээв.

	Дөнгөж хөдлөнгүүтээ Алексей агаар тэнгэр хувирсан нь зөвхөн тэнгэрийг цэлмээгээд зогссонгүй, агаарыг хүртэл цэвэрлэснийг ойлгов. Хүйтнээс болж шавхай мөстөн, шалбааг дээгүүр нимгэн мөсөн давхарга тогтжээ. Туршлагатай жолоочийн хувьд энэ бол халтиргаа гэсэн үг болохыг мэдэх учир тэргээ болгоомжтой залж явав. Бүхэл шөнөжингөө чухамдаа уурын зүтгүүрээс ялгаагүй тэрэг нь чийдэнгээ ёлтгонуулан хотын нам гүм болсон гудамжаар мөлхөн, аахилж, жолооны нь ард ч юм уу, арлынх нь ирмэг дээр хүүхнүүд суусан өөр шиг нь газогенератор морин тэрэгтэй зөрөхөд цаадуул нь толгой дохиж, эсвэл гараа даллах болгонд нь Алексей аль болохоор хурдаа хасаж хариу толгой дохиж явлаа. Зүдэрч зовон, ядарч сульдсанаасаа болоод төстэй харагдах, ер нь ч бие биеэс нь ялгамааргүй адилхан сайх эхнэрүүдийг харахдаа зүрх нь базлан дотроо гэмшинэ. Тэд ганц хүн шиг санагдах нь, цөмийг нь сайн танихгүйгээс болсон хэрэг ч гэлээ хүн болгон өөрийн амьдрал, өөрийн хувь тавилантай, хүн бүр хэн нэгнийг фронтоос хүлээж, зарим нэг нь хэдийн хүлээх найдлагагүй болсон ч цөмөөрөө л зовлон зүдүүрээ бүдүүлэг хараалаар нууж, дургүйцэж гомдоллолгүй ногдсон үйлээ дуулгавартай үүрэн зүтгэх ажээ. Хүн болгонд л өөрийн гуниг зовлон энэрэл шаналал байгаа ч сайх бүдүүн хадуун эхнэрүүдийн ямар их тэсвэр хатуужилтайг хэлэх юун. Хар алчуураар тархи толгойгоо битүү боон хөвөнтэй цамц өмсөж, морин тэрэгний өмнө хадагдсан юм шиг бөгтийсөн бараан дүрсээс хараа салгахгүйгээр анх тааралдсан хөтөч эхнэрийг гоё ганган палааж, өндөр өсгийтэй шаахай нимгэн оймс өмссөнөөр төсөөлөхийг хэчнээн хүчлэн оролдовч яагаад ч чадсангүй. Морин тэрэг хажуугаар нь өнгөрөхөд хөтөч эхнэр ялаа шумуул үргээ байгаа юм шигээр, сурснаараа хайнгадуухан даллана.

	Ид шидийн юм болгож чадсангүй, тэр бүү хэл тээврийн цехийн таньдаг эхнэрүүдээ ч хүүхнүүдэд байж таарах байдлаар, аятайхнаар төсөөлж даан ч чадахгүй байлаа. Машин, морин тэрэг өмнөөс нь цуван Пряхин ч өөдөөс нь очихдоо сайх тасралтгүй урсах, гинжин цувааны нэг нь болж, хүнд хайрцгуудыг хөндүүрлэн хүндэрсэн гарынхаа тэнхээг тасартал өртөөнд хүргэдэг хотоор аажуухан эргэлдэх хүрдний нэг хэсэг гэдгээ мэдэж байлаа. Дараа нь дахиад л шинэ ачаа авахаар эргэн хөдөлж, өдөр шөнийн хорин дөрвөн цаг зогсолтгүй эргэх ажээ.

	Үүрээр хүйтний эрч чангарч, халтиргаа улам ихсэв. Морьдын тамир барагдан ойчих нь ихэслээ. Харин замаар голдуу машин давхилдах учир Сахно гинжин цувааныханд жолооч нар хуучин замаа морин тэргэнд үлдээж шинэ зам гарга гэж зарлажээ. Шинэ зам гарга гэж хэлэх амархаан. Бүх зам гулгуураас ялгаагүй болж, явна гэдэг тэр чигээрээ там болж хувирав. Гэвч жолооч нар шамдан адгаж байлаа. Үүр гэгээрч удахгүй гудамжинд явган хүмүүс үзэгдэж эхлэхээр явна гэдэг улам аюултай болно.

	Үүр гэгээрч эхлэв. Хэд хэдэн удаа Пряхин зүүрмэглэж буйгаа мэдэв. Зогсож байгаад тэргээ тойрон гүйнгээ нойроо сэргээхийн тулд өлмий дээрээ суун, үсэрч харайж, үүнийхээ хүчээр хагас цаг хяраатай сэргэлэн явна. Үүр гэгээрэх үеэр гэнэт цас лавшиж, салхи сэвэлзэн явахад аюултай болов. Цас, мөстсөн замыг хорлонтойгоор бүрхэн авна. Ээлжийн хайрцагтайгаа буулгачхаад Пряхин завод дээр буцаж очингоо халтиргаанд тусаар бага, бамбалзсан ховилд илүү хэрэг болдог ч гэлээ Сахногоос дугуйны гинж нэхдэг хэрэг гэж шийдлээ.

	Нойр нь хүрч эхлэхийг дахин мэдрэвч нүдээ байдгаар нь дүрлийлгэн явж байлаа. Ташгай болдгийн орой дээр гараад Алексей нойроо сэргээн толгой сэгсэрснээ, тэргээ зогсоон доош харав. Аюултай халтиргаатай газар байлаа. Баруун гар талд нь, довцог дээр талхны заводын утаа суунаглана. Доод талд нь, хоёр налуу зам, Алексейн явж байгаа огцом гудамж, талхан заводоос гарсан уруудсан зам хоёр уулзсан хотгор байж байлаа.

	Алексей талхны заводын толгой руу харвал, юу ч харагдсангүй. Болгоомжтойгоор уруудав.

	Халтиргаатай налуу газар тоормослохгүй байх нь дээр байлаа. Тэрэг хөндөлдөн замаас гарах ч юм уу, түүнээс ч доор юм болж онхолдож болно. Ийм газар хэн ч хажуугаас саад болохгүй гэдэг хатуу итгэлтэйгээр л явж болно. Тэрэг шинэхэн цасан дээгүүр дугуй нь чийхран өнхөрч байтал гэнэт баруун талд нь сүүдэр тусах шиг болов. Эхний хоромд чухам юу болохыг нь ч ойлгосонгүй.

	Лавсан орох цас завод байгаа толгойг, цагаан халаад, цагаан алчууртай хүүхнийг халхалжээ. Алексей нэг бус удаа гутлаас бусад нь цөм цагаан талх зөөгч хүүхнүүдийг харсан байв. Тэд цээжээрээ модон ялуугаа түшин, талх ачсан цагаан тэргийг хотоор хөтлөн явдаг байв. Одоо сайх ялуунаас зуурсан хүүхэн хөлөөрөө цахлан улдан зогсохыг оролдовч газар нь мөстөн хөлдсөн болохоор гутал нь халтираад, талх ачсан хүнд тэрэг уруу руу өнхрөн, хүүхнийг араас нь түлхсээр машин руу шахна.

	Пряхин аль хэдийн тоормосоо тултал нь гишгэж, тэрэгний дугуй ч хөдлөхөө больсон авч, газогенератор мөсөн дээгүүр гулган морин тэрэг рүү дөхөж, морин тэрэг ч, машин руу эрчээрээ тулан айсуй. Эмэгтэйн хийж болох хамгийн ухаалаг зүйл бол унаж, морин тэргийг зоргод нь орхих ч юм уу, эсвэл хажуу тийш нь жаахан эргүүлээд дахин ойчоод өгөх хэрэгтэй байсан боловч талх сүйд болно гэж айсандаа ялуунаас барьсан гараа тавихыг түвдсэнгүй, машин ч Алексейд захирагдсангүй.

	Тэр бээр бүсгүйн царайг, ангайсан амыг нь дух руу нь буусан алчуурыг харав. Мөн бөөн цагаан цасан дундаас ялгаран харлах морин тэрэгний дугуй гутал хоёрыг ч харж амжив.

	Анир чимээгүйн дунд сарампай шарчигнан чад падхийснээ цасан дээгүүр бөөрөнхий талх таран цацагдаад тэрэг нь дахин арваад метр гулссанаа хажуулдаад газар хөмрөх шиг болоход нь жолоогоо чичгэнэн зуурсан Пряхин бүх юм дууслаа гэдгийг ойлгов!

	Онхолдсон тэрэгнийхээ бүхээгээс мөлхөн гарангаа тас цохиулсан хөмсөгнөөс нь гоожих цусыг ч анзаарахгүй сунжруу гомдолтойгоор хашхирахыг сонссоор байлаа.

	Морин тэргэнд гүйж хүрвэл, хөтөч хүүхэн дуугаа хураасан байв.

	Алексей түүнийг эргүүллээ.

	Уруулаа тас зууж, ногоовтор нүд нь ямар ч утгагүй гөлийсөн байлаа. Халуунаараа байгаа зовхийг нь хуруугаараа буулгавал, хүүхэн тэнгэр өөд харахаа болив.

	Цас нүүрэн дээр нь унан хайлж байснаа сүүлдээ хайлахаа больчихов. Жирийн туранхай цонхийсон нүүрийг нь харж байгаад өөрийнх нь заводын хөтөч хүүхэнтэй адилхан ч юм шиг гэж бодов.

	Зөвхөн яг энэ хоромд түүний харсан хүүхнүүд юугаараа бие биетэйгээ адил болохыг ойлголоо. Эцэнхий биеэрээ, нүдэн доогуураа цагариглан хөхөрснөөрөө адил ажээ. Пряхин тэнгэр өөд цусанд будагдсан нүүрээ өргөн өлийж, хүн бусын битүү ёолоон цээжнээс нь хүнгэнэн гарав.

	«Би юундаа амьд үлдэв? Хүн алах гэж үү...» гэсэн аймшигт бодол гялсхийв.

	Энэ хоромд биеэ барихаа больж ухаан тавин, хүний сүг гэмээр байлаа.

	Ухаан нь орон гаран болж хааяа хааяа орчин тойрноо чухам юу гээч болсныг ойлголгүй гөлийн харна. Барин тавин байгаа юмыг, хий юмтай холин самуурч байв. Нэгэн үес өөрөө ч үхчихсэн юм шиг цагаан хий үзэгдлүүд олон олон хий юм тойрон гарч ирэх шиг санагдав. Гэвч энэ нь хий үзэгдэл биш богино цагаан халаад угласан талхны тэрэг хөтлөгч хүүхнүүд байжээ. Хий үзэгдлүүд амьсгаа хураасан хүүхнийг өргөж эхлэхэд Алексей үүнийг ойлгожээ.

	Пряхин ухаан ороод тэднийг цус болсон гараа арайхийн хөдөлгөж зайлуулаад үхсэн эмэгтэйг гар дээрээ өргөв.

	Цагаан хий үзэгдлүүд зам зааж, хаалга онгойлгон өмнө нь бүртэлзэж, алхах тоолон тархи нь заадсаараа салах нь гэлтэй ангалзан хатгаж, Алексейд зовлон гуниг, осол алдаа нь туйлдаа хүрч, одоохон л ингээд сайх хүнд ачаатайгаа хамт ойчоод өгөх нь гэмээр санагдана.

	Тийм ч хол явсангүй, сүүлчийн хаалга онгойж, бүхий л зовлон зүдүүр нь хайлан алга болж, хэлгий юм шиг болоод явчхав. Жижигхэн өрөөний нэг буланд нэгэн эмгэний цог нь буурсан нүд, нөгөө буланд нь юугаа ч ойлгохгүй гайхсан гурван охины царайг харлаа.

	Юу боллоо гэж ийм гайг энд авч ирнэ вэ?

	 

	
ХОЁРДУГААР БҮЛЭГ. НҮГЭЛТЭН

	 

	Тэр өдрүүд, тэр цаг, тэр хоромд Алексей амьдарч байв уу? Үүнийг амьдрал гэж хэлж болно гэж үү? Эсвэл зөвхөн солиу галзуу, ухаан нь орж гарсан, зөвхөн нойр, зөвхөн солиотой хүний бодол байв уу?...

	Хааяа нэг бүр тайвшраа юу даа гэлтэй харагдана. Асуултад хариулж, ууж идэж хаашаа ч юм явдаг байлаа. Гэвч ярьж, идэж, явж байхдаа нэг л манан дунд байгаа юм шиг, гар хөл, хэл нь ухамсраар бус өөрсдөө л хөдөлж байгаа мэт байв.

	Харин ухамсар нь, тархи нь тэр чигээрээ нөгөө өдрийн засахаас өнгөрсөн яалт ч үгүй дүр зураг гэдэг ганц юмаар л чинээндээ тултал дүүрсэн байлаа. Тийм ээ, засахын аргагүй дүр зураг, ямар ч хөдөлгөөн, ямар ч дүрс, юуг нь ч дахин дахин нүдэнд нь үзэгдэх сайх хий юмнаас залруулахын аргагүй ажээ.

	Арайхийж хөлөө зөөж тавин тэргэндээ буцаж ирэхэд нь бөөн хүмүүс тойрчихсон байв. Утсаар дуудагдаж ирснээс зайлахгүй хар хөмсөгт Сахно, жигнэсэн алим шиг үрчгэр нүүртэй сэргийлэхийн хөгшин ахмадтай юуг ч юм ярилцана. Хүмүүс дүнгэнэлдэн маргалдана.

	Пряхины цус болсон нүүр түүний буруутай гэдгийг хэлж өгөх ба хүмүүс дуугаа хураан зам тавьж өгнө. Тээврийн цехийн дарга түүнийг юу юу болсныг ярьж тайлбарлахыг хүсэхэд нь мань эр сэргийлэгчийг алмайран ширтэж зогсов. Ямар нэг бодол түүнийг сайх хүнээс яагаад ч хараа салгуулахгүй байв. Ухаан алдаж байх шиг санагдан, гуйвлаж дахин ухаан нь орж байлаа.

	— Согтуу юм биш үү? гэж сэргийлэгчийг асуухад Сахно гар савлан ямар нэг юм хариулж харагдав.

	Пряхин яагаад хөгшин сэргийлэгчийг тэгтлээ ширтээд буйгаа гэнэт ойлгов. Ташаанд нь гар бууны гэр зүүлттэй байлаа.

	Түүнд хэрэгтэй юм нь тэр байжээ.

	Алексей ухасхийн тонгойгоод бууны гэрээс бариад авав. Өвгөн тэвдсэндээ давхийхэд Пряхин гар бууг авахаар гараа явуулснаа татвасхийгээд явчхав. Хувь тавилан түүнийг басамжлан элэглэжээ.

	Бууны гэрт гар бууны оронд оймс байв. Жирийн л нэг бөөрөнхийлсөн оймс байв. Алексей учрын нь ойлголгүй оймсыг харахад, сэргийлэгч одоо л өнгөрсөн хойно учрын нь ойлгож, татвасхийн хойш болоод, 

	— Юугаа бодоо вэ, чи? Юугаа бодоо вэ? гэж асуулаа.

	Тусч эрчүүд машины нь эргүүлж өгөхөд Сахно газогенераторын төхөөрөмжийг галлав. Утаа гаран, хусаар галласан пийшингийн үнэр үнэртлээ. Тэрэг хөдөлж эхлэв.

	— Яваарай, яваач, гэрчүүд байна, хэмжээ ч авчихсан гэж Алексейд хөгшин сэргийлэгч хэлбэл, түүний хэлсэн нь Пряхинд хүрсэнгүй.

	— Би хаашаа явах вэ? Би хаачих вэ? гэж дүйнгэтэй асуув.

	— Гэртээ харь. Хүргээд өгөмз. Тэгээд хүлээж бай.

	— Яаж хүлээх гэж? Юугаа хүлээх юм? гэж Алексей үглэнэ.

	Сахно үйлээ үзэв түүнийг тэвш дээр түлхэн гаргав.

	Тэр бээр дээр зогсчхоод, бөөгнөрсөн хүмүүсийг, сэргийлэгчийн үрчлээтэй царайг харснаа түүнд дайруулсан хүүхэн хаанаас яаж гараад ирснийг огт ойлгохгүй толгой руу байн байн харна.

	Сэргийлэхийн ахмад, түүний явж байсан толгой нь, талхан заводын болдгоос хамаагүй урт бөгөөд, Пряхин нэгэнт уруудаад тэргээ яаж ч чадахгүй болчихсон үед нөгөө хүүхэн замаа хараагүй байна гэдгийг л түүнд хэлжээ. Энэ нь олон юмыг тайлбарлаж байгаа ч харин ганц Пряхинд ойлгомжгүй байлаа. Ухаан санаа нь цасан дундаас цагаан халаадтай хүүхэн, цагаан тэрэг хий үзэгдэл мэт гараад ирсэн тэр байж боломгүй хоромд л яг зогсчихсон байв.

	Тэрэг хөдлөв. Алексей доош суулаа. Дараа нь хэвтээд өгөв.

	Сахно тэргийг хамаагүй залж явав. Анхааралтай байна гээд ч яах юм билээ. Хонхор цонхорт Алексей үсрэн ойх авч юу ч мэдэрсэнгүй. Одоо л ёстой туйлдаа хүрэв бололтой. Нүдэн дээр нь цас унавч анивчсангүй.

	Ямар ч хүч тэнхээгүй болжээ. Тэр цөмийг харан нүүр царай, юмсыг ялган байвч юу ч ойлгосонгүй юуны ч тухай бодсонгүй. Орчноосоо ангижирсан нь түүнийг амьдрал гэгчээс зайлуулан хөндийрүүлчих шиг болжээ.

	Сахно Пряхиныг гэрт нь хүргэж, тэвшнээс буунгуутаа сандран хажуу тийш болов. Груня гуай үүдэн дээрээ зогсож байлаа.

	Шөнө нь жижүүр хийж ирчхээд одоо юу ч мэдээгүй учир эелдэгхэнээр инээмсэглэн уруулаа өмөлзүүлэн цагаахан сайхан үг бувтнана.

	Ай хөөрхий Груня эгч минь! Та зогсох газраа олсонгүй, алт шиг сайхан үгээ хэлэх хүнээ ч олсонгүй дээ! Тэр нэг эмгэнд, буланд шахалдан зогссон тэр гурван охинд хэлдэг ч болоосой доо. Тэнд бол сэтгэлийн нь тайвшруулагч болох сон. Тэгтэл үгээ хий дэмий цацлах юм даа. Хэнд хэлж байна гээч? Алуурчинд

	Алексей хаалганы тотгоноос бариад, 

	— Гай тохиолдлоо, Груня эгч ээ гээд санаа алдлаа.

	Ор руугаа очоод нүүрээрээ шаан унаад өгөв. Нүд нь бүрэлзэн харанхуйлж, зөвхөн Груня эгчийн дуу л сонстоно. Сахногоос бүгдийг дуулчхаад, хатгуулам өвдөж байгаа газар нь зөөлөн дэр ивэх мэт зөөлөн үгийг бувтнана. Эдгээр үгийг сонсохгүй байх нь ээ ч болно. Хамгийн гол нь сайх үг нь бүүвэйлж, тайвшруулсанд л байлаа. Пряхин хаашаа, ч юм алга болж, дахин халуун дүүгсэн жижиг байшинд ирж, энэ хорвоод байсан байхгүйтэй адил байлаа.

	Алексейг нэг юм түлхээд авах шиг болов. Груня гуайн ямар ч холбоогүй ярианд нэгэн утга гарч ирэв.

	Энэхүү нажид зовлонгийн уулыг Толгофа2 гэж нэрлэсэн агаад тэр бээр ямар ч айж бэмбэгэнэх юмгүй түүн дээр гарсан юм...

	Алексей дээшээ харан хэвтэв.

	Нөгөө л намхан таазтай цэвэрхэн өрөө, Груня эгч нөгөө л сурснаараа эрүүгээ алгаараа таглав сууж байгаа харагдав. Үүр гийсэн нь өрөөнд туссан цэнхэрдүү туяагаар мэдэгдэнэ. Груня гуай урт амьсгаа авснаа, энэ чинь яачхав гэмээр чанга тод дуугаар зэмлэж байна уу гэлтэй.

	— Юунаас нуугдаж болдоггүйг мэдэх үү? гэж асуулаа.

	Түүнийг мэдэхгүй хэн байх вэ дээ, уутаа барих, хар гэрт орох л биз гэж бодоод толгой дохив. Шоронд ордог сон бол ч гуяа алгадмаар л байв.

	— Үгүй дээ мэдэхгүй байна гэснээ Груня гуай толгой сэгсрээд — Нажид зовлонгоосоо л зайлж болдоггүй юм даа гэв.

	— Нажид зовлон?

	— Хүн болгон наждаа үүрч явдаг юм... Алешенка минь, чи явах хэрэгтэй болжээ, өнөөдөр түүнийг оршуулна.

	Пряхин ухасхийн босоод, шинелиэ нөмрөв. Груня гуайг өчигдрийнх шиг бус, ухаарсан байртай харав. Ганц аврагч нь түүнийг ичгийлсэн юм шиг харна.

	Явалгүй яах вэ, энэ чинь, явах хэрэгтэй.

	Дахиад л энэ хөгшин, ухаантай Груня эгч аль ч талаар зөв болж таарах нь ээ? Түүнийг шилэн хүзүүнээс нь барьж аваад гөлөг шиг сэгсэрчих шиг болох нь энэ.

	Өөрийгөө буудах гэсэн гэнэ ээ? Хариуцлагаас зайлсхийх нь үү?

	Үгүй шүү хө, яв, урагшаа алх, нүдээ нээ, бүү нуугд, нүдээ нээж хэдийгээр буруугаасаа биш ч гэлээ юу хийснээ хар.

	Алексей толгой дохиод, санаа алдсанаа үүд рүү алхав.

	Хэдийн танил хашааны хаалган дээр гашуудлын цуваатай тааралдсанаа, зүрх алдан хойшоо болж, хашаа налав. Хүүхнүүд талх зөөдөг тэрэгнийхээ сарампай шовгорыг авч хаяад хоёр тэрэг холбосон байв. Арлууд нь хоёр тийш ёрдойж голд нь авс тавьсан байлаа.

	Талх зөөдөг хүүхнүүд арлаас барин будаж шунхдаагүй австай тэргийг зөөлөн түлхсээр хашаанаас гарангаа, хүн болгон Алексейг хараад авна. Тэд Алексейг таньсан нь ив илхэн байлаа. Гэвч тэр бээр хөгшний болон гурван охины харц гэдэг аймаар зүйлийг хүлээж байв. Гэвч хөгшин Пряхин руу харсангүй. Тэр бээр гуйвганан, толгой нь өөрийн эрхгүй салгалж, хоёр талаас нь цагаан хувцастай хоёр хүүхэн сугаджээ. Хажуугаар нь өнгөрөхөд Алексей, энд юун тэрэгтэй манатай бөөн гашуудал болж буйг, түүний зөв бурууг шүүж байх цаг биш гэдгийг ойлгов. Хөгшний араас охид явна. Арай насаар ахмад нь ээжийнх нь алчуур бололтой цагаан алчуураар ороосон жижгийнхээ гараас хөтөлжээ. Цуваа том биш гэх нь ээ, нүдэнд тусмаар, ихэнх нь цагаан халаадтай эхнэрүүд агаад, замаар явж байгаа улс цагаан халаадтанууд дэлгүүрт талх зөөдгийг сайн мэдэх учир дороо зогсох ажээ. Алексей хаалган тус зогссоор л байв. Хажууханд нь тэнгэрээс цастай хамт унаад ирээ юу гэлтэй цав цагаан хувцастай туранхай үрчлээ болсон нүүртэй өвгөн гарч ирээд цувааны араас загалмайлснаа өөртөө хэлж байгаа бололтой.

	— Тэжээгчийн нь аваад явчихлаа даа. Гурван өнчин амьтан үлдлээ. Бас дөрөв дэх нь дөнгөж хөлөө зөөж байдаг гэв.

	Өвгөн Алексейд хэр зэргийн гай тохиолдсоныг мэдэгдэх гэсэндээ хэлэн үү гэлтэй.

	Пряхин нүүрэн дундуураа шавхруулаад авсан юм шиг хашаанаас холдож, цувааны араас явав.

	Хүйтний эрч чангарч, зам урдын адил халтиргаатай, авс тавьсан морин тэрэг аажуухан урагшилна. Хүүхнүүд болгоомжтой урагшлан ойрхон ойрхон өлмийдөж гишгэнэ.

	Алексейн гутал халтирч, чанга ойчсон боловч, өвдсөнөө ч мэдэрсэнгүй, босоод цааш явлаа. Цуваанаас жаахан хоцорсон нь, ард буруутай эр, унаж тусан дуу гарах ч үгүй босож ирснээ дахин ойчиж нүүр олохын тулд тэгж байна уу гэж бодож болмоор байлаа. Үнэндээ тийм байв..

	Оршуулгын газар очоод их удав. Нүх бэлэн биш учир булшны нүхийг ухахаар болж, Алексей олны анхаарал татаж хэцүүхэн байв. Хүүхнүүд түүнийг саад болоод байгаа юм шиг байн байн муухай харна. Үнэндээ ч тээр болж байсан агаад, гэхдээ гол нь охид түүнийг анзаарчээ. Гурвуул бөөндөө зогсоно. Бага нь хярсан туулай шиг бүлтгэнэж, хамраа үрчийлгэн, уйлахаар завдсанаа больчихов. Дунд болон том охин нь Пряхиныг нүд салгалгүй ширтэнэ. Том нь хэдийн хүүхэн болчихсон арван зургаатай, дундах нь арван хоёртой, бага нь долоотой бололтой. Сайх жаахан бүсгүйчүүлийн харцанд шатсан Пряхин үүнийг ямар нэг далдын ухамсраар л анзаарч авчээ.

	Тэдний харцанд юу байв? Үзэн ядалт уу? Том охиныход магадгүй. Дунд, бага хоёр нь илүү сайхан, ойлгоогүй шинжтэй, яг тэр өдрийнх шиг л харна. Гэвч тэр үед цочирдсон байж билээ. Юу гээч болсныг олигтой ойлгоо ч үгүй байж. Тэдэнд Пряхин чухал биш байж. Одоо харин ганцхан түүнийг л харна. Энэ погоонгүй цэрэг энд юугаа хийж буйг ойлгох ч юмгүй ширтэнэ Энд яаж байж болно вэ? гэж бодно.

	Харин том нь «Яаж зүрхэлнэ вэ?» гэж бодно.

	Хүрз авчирч, эхнэрүүд булшны нүх ээлжлэн ухаж эхлэв. Алексей нэг рүү нь очоод, дуугүйхэн хүрзний ишээс бариад авав. Гэтэл нүүрэн дундуур нь татаад авах шиг, ногоон нүдний аймаар харц ширэв татаж, эмэгтэй хүрзээ гараас нь угз татан аваад холдчихлоо. Пряхин гар сунгасан хэвээр мангартан, шоо үзэгдсэн амьтан зогсоно. Түүнд хүрзээ өгсөнгүй.

	Энэ ч тохиолдлоор л, түүнд хүрзээ өгч болохгүй өөр шалтгаан эмэгтэйд байсан байж болно гэж бодоод, өөр нэг эмэгтэй рүү очив. Хатсан хөх борц шиг хүүхэн царай буруулан хүрзээ барьсан чигээр: эргээд явчхав. Тэгэхэд нь нэг хүрз хүчээр авах гээд үзэв. Тэвч өрсөлдөгч нь болох монцойсон хамартай, хялман эхнэр сүрхий шаргуу, зөрүүд хүн таарчээ. Юу ч хэлсэнгүй, зөвхөн хөмхийгөө зэвүүнтэй зуугаад, хүрзнийхээ ишнээс хамаг хүчээрээ татав. Пряхин түүнээс хоцорчхоод, хажуу тийш хэд алхтал, 

	— Нүглээ цагаатгах гэж байгаагийн нь ээ! гэж шивнэх чих дэлсэв.

	Нүглээ цагаатгах? Юуны чинь тийм юм... Өршөөхийг гуйсан ч, гуйгаагүй ч үгээр тусалж хүрз төдийхнөөр аргалахгүй шүү дээ. Одоо түүнд амьдралынхаа турш гэмээ наманчлан цагаатгах л үлджээ, хэчнээн цагаатган цайруулсан ч энэ овгор шороо үлддэгээрээ л үлдэнэ.

	Алексей элэг эмтрэн, тасар татагдах шиг болж, энэ булшны хажууд хүрз ч олдохгүй, эдгээр хүүхнүүдийн хажууд сайх уй гашуудлын ойр орчинд байх нүүр ч үгүй, дайруулсан хүний авсны дэргэд алуурч нь зогсож, бараагаа харуулан охидын нь сэтгэлийг тарчилгаж болохгүй билээ... Болохгүй боловч байх хэрэгтэй гэдгийг... Пряхин тайтгаруулагч аврагч, ариунаас ариун Груня гуайг, түүний «Чи явах хэрэгтэй гэсэн санаа тайвшрууламгүй, авралгүй, эрс хатуу үгийг санав.

	Тэгээд л энд байгаа нь энэ. Чамайг хөөсөн ч энд байж л бай, юу хийснээ сайн хараад байж бай...

	Хүүхнүүд нүхийг эв дүйгүй, гүехэн, ирмэгийг нь налуулан ухахчаа болов. Авсыг онгойлгож, талийгаачтай салах ёс гүйцэтгэлээ. Олон өнгийн хоолойгоор, зүрх шимшрэм уйлж орилолдоно. Алексей хуснаас гараа өвдтөл, цус шүүртэл зууран байв. Арьсыг нь хуулаад хаячих шиг л гингэнэн уухилна. Гэвч нүүр буруулалгүй, харж байлаа. Нүд нь мөс шиг болон гөлийжээ.

	Насан туршдаа мартамгүй санаж авав.

	Цагаан халаадтай хүүхнүүд тойрч зогссон, голд нь хоёр хуучирсан морин тэрэг. Авс, авсны хажууд өндөр намаараа зогссон гурван охин, тэрэгний нөгөө талд эмгэн зогсоно.

	Хадаас цохих алхны дуу янхийж, дараа нь мод руу оров бололтой зөөлрөв. Дахиад нэг хадаас. Талийгаачид олон хадаасны хэрэггүй, хоёр л байхад боллоо, тэгтлээ бөх хадах шаардлагагүй. Сүүлчийн оромж болох нарсан хайрцгийг олсоор доош нь тавив. Хөлдүү бөөн шавар таг дээр нь уналаа. Алуулж байгаагаас ялгаагүй жингэнэсэн дуу хадан, 

	— Ээж минь ээ! Хэрэггүй! гэж орилох нь тэр.

	Том охин нь ажээ. Бага хоёр нь бие биеэ дэмнэн бүгдийг хараахан ойлгоогүй шинжтэй зогсоно. Харин том нь хэдийн бүсгүй, насанд хүрсэн хүн болжээ.

	Яахаараа, амьдрал гэгч яахаараа ийм балай байдаг байна аа? Гоонь ганц, орчлонд хэнд ч хэрэггүй заяагүй амьтан Алексей Пряхин энд ингээд амьд арзайгаад зогсож байхад гурвын гурван хүүхдээ өнчрүүлээд эх хүн орчлонг орхиж байдаг. Тэгэхдээ тэр хүнийг өөр хэн ч биш, чухам Пряхин алчихсан байдаг!

	Охин уйлж байна, тэр бээр амьдралд хөлөө олоход нь эх нь хэчнээн их хэрэгтэй байх вэ дээ, та минь, дүү нарт нь ч, энэ хөгшин чавганцад ч тэр эх хэрэгтэй байсныг хэлэх, юун. Харин Пряхингүйгээр болдгоо болно, нэг их гарз болохгүй байх сан.

	Алексей харсаар зогсоход бараг хөшиж орхисон түүний хажуугаар дахиад л хүүхнүүд ар араасаа цуван, нэг нь алхаагаа удаашруулж байгаад улаан цайм үзэн ядсан байдалтай ширтэхэд, нөгөө нь муухай хялайж, бас зарим нь хяламхийн өнгөрч байв. Эмгэн түүнийг дахиад л харсангүй өнгөрөв. Том охин харахыг ч хүссэнгүй. Хоёр бага нь нөгөө л юу ч ойлгоогүй, энэ хүн яахаараа ингэж... гэсэн маягтай гайхсан хэвээр, 

	Ингээд Алексей Пряхин чиний ээлж боллоо доо.

	Бүгд яваад өгчээ. Чи ганцаархнаа үлдэж. Чиний өмнө, насан туршдаа тэгшилж, янзалж явах овгор шороо байна. Хагацах ёс хий. Амьдралын нь бусниулж, хүүхдийн нь өнчрүүлсэн эмэгтэй рүү оч.

	Алексей хөшсөн хөлөө арай ядан зөөсөөр булш руу очив. Өвдөг сөгдлөө.

	— Өршөө, бүсгүй минь!.. Миний нажид зовлон, амьсгаа тасраагүй цагтаа надтай хамт байна гэж шивнэв.

	Тэгээд цэргийн эмнэлэгт хажууд нь өөр бусад хүн ч зовж тарчлан буйг мэдэж байгаа мөртөө өөрөө тарчлан шаналж байхдаа үхэл гээч хамгийн муу юм, хүнд шархны өвчинтэй харьцуулахад тийм ч муу эд биш гэдгийг аажимдаа ойлгосноо санав. Одоо хаашаа ч гарахын аргагүй цаг ирсэн үед, үхэл гээч хамгийн адгийн юм, амьдралтай харьцуулахад тийм ч адгийн юм биш байж гэдэг бодол толгойд нь орж ирэв. Гэхдээ амьдрал түүнийх шиг буруугаараа эргэвэл шүү дээ.

	Пряхин оршуулгын газраас сэргийлэх рүү очив.

	Хөгшин ахмад түүнийг өмнөө суулгаад овог нэр, төрсөн он энэ тэр гээд л байцаахын өмнөх зовлонтой ёсыг гүйцэтгэсэн ч үгүй, Алексейтэй тэр шөнийн талаар, тэрхүү зүдэргээтэй ээлжийн тухай ярилцсанаа, удалгүй аль хэдийний танилууд шигээр санаж бодсон ч үгүй «чи» гэлцэн Алексейн тухай Зинаидагаас бусдыг цөмийг мэдэж авчээ. Дараа нь Пряхиныг хүлээж бай гэчхээд цаас ойртуулан, үзгээ бэхэнд дүрэн үсчүүлэн байж, шаржигнуулан бичсэнээ :Алексейд гарын үсгээ зур гэж өглөө.

	— Чиний тухай хэр зэрэг их цаас байгааг харж байгаа биз гэснээ хавтастай хэргийг татан нэг хуудас нэмж хийв.

	Ахмад санаа алдаад, 

	— Эцсийн шийд нь мэдээж, ганцхан надаас шалтгаалах юм биш л дээ. Гэхдээ гэрч нар, хэмжилт шалгалтын дүн, хэргийг хаах хэрэгтэй гэдгийг хэлээд өгч байна гээд хэсэг чимээгүй байснаа Өөрийгөө зовоох, хэрэггүй, цэрэг минь гэж нэмж хэлэв.

	— Яахаараа тийм болдог билээ? гэж Алексей асуулаа.

	Ахмад хэлсний нь дуулаагүй юм шиг, 

	— Ер нь ямар ашиг байна даа. Шорон зовлонд тус болохгүй шүү дээ гэж хэлэв.

	Алексей харьтал гэрт нь Зинаида байсанд тэгтлээ их гайхсангүй. Груня эгчийг гайхжээ. Пряхин руу өрөвдмөөр инээмээр аядан харснаа, бараг өлмий дээрээ гишгэлэн, ширээнд суулгаад, хормогчийнхоо цаанаас нэг лонх нэрмэл архи гаргаж ирэв.

	Пряхин шилэн аягаар нэг хийгээд уучхав. Бүтэн хоног гаруй хэл дээрээ юу ч тавиагүй байсан болохоор, ийм их архинд цохиулан дорхноо унтаад өгөх ёстой байсан атал ядах нь ээ согтсон ч үгүй. Ширээн дээр чанасан төмс уур савсуулан, хорхой хүрэм өргөст хэмхтэй пял тавиастай байв. Пряхин амт үнэрийн нь ч мэдэх юм байхгүй, үмхэлж эхлэхэд Груня гуай, 

	— Хөгшин намайг өршөө гэв.

	Алексей учрыг нь ойлгосонгүй, хариу дуугаралгүй дэмий л өөдөөс нь харвал, 

	— Миний энэ ам уу, өршөөгөөрэй.. гэж тодруулж учирлав, 

	Нэг л буруутай юм шиг өрөвдмөөр инээмээр аядан, гэртээ мөртөө өлмий дээрээ сэм сэм гишгэлэн, царай өөд нь аргадангуй хараад байсны учир энэ байх нь. Груня эгч минь, ямар ч сайхан сэтгэл вэ дээ! Оршуулгын газар руу явуулж, үнэнийг хэлсэн нь, Алексейд тийм үнэн тохиолдсонд энэ хөгшин буруутай юм гэж үү! Хөөрхий амьтан өөрөө ичиж зовон, өөрийгөө буруутгаж байгааг нь ээ. Өө, Груня эгч минь дээ!

	Пряхин дахиад уусан боловч нэрмэл зовлонг нь хөнгөлсөнгүй. Санаа алдаад, сэрээгээ хажуу тийш нь тавив. Тэгээд толгойгоо тэврэн суулаа.

	За яах вэ, «өөрийгөө зовоох хэрэггүй» юм байж! Тэгээд одоо яах вэ? Цаашдаа яах болж байна? Груня гуай, бодсон санасныг таачихдаг ид шидтэн шиг тэр дор нь, 

	— Та нар явах хэрэгтэй байна даа гэж хариулах сонстов.

	Пряхин, Груня гуайг ширүүн харлаа. «Явах гэнэ ээ?» Зинаида руу ч халти хараад авав. «Та нар гэнэ ээ?» Груня эгчийн амнаас гарах үг арай ч биш дээ, Нэг л өөр хүнийх гэмээр үг байх юм. Хөгшин Алексейн харцыг ойлгоод гараа савж, тайвшруулан дуржигнуулж өгүүлрүүн, 

	— Ээ чааваас, хөгшин зөнөг чинь юугаа хэлчхэв дээ, энэ чинь! Зинушка надад та нарын амьдралын тухай, тэр нэг гайхалтай тохиолдлыг ярилаа л даа. Үнэндээ ч хөөрхий, хар л даа түүнийг ч, зовлон үзсэн чамайг ч гэсгээж байгаа юм шиг баллаад хаячихсан байна шүү дээ. Хувь тавилан л та хоёрыг танилцуулж, дараа нь эвдрэлцүүлж, тэр хувь тавилан чинь л дахин учруулж энэлэн шаналсныг чинь мартуулахыг хичээж байгаа юм биш үү, Чи одоо энд байгаад юугаа ч хийх юм билээ. Гарсан ч, орсон ч бодогдоод улам тарчлахаас цаашгүй зул шиг л бөхнө шүү дээ. Нэгэнт бурхны заяаснаар Зинушкагаа хажуудаа авч, өнгөрсөн завхарсны нь хэлтрүүлэн өршөөж, хүнд байсан үеэ мартаж, эндээс холхон Москва руугаа буцаж амьдралынхаа мөрийг хөөмөөр юм даа...

	Пряхин мушилзсанаа, Зинаидагаас, 

	— Чиний? хийсэн ажил уу? гэж залхуутайгаар асуув.

	Аль эрт мартагдсан нэг танил зүйл Зинаидын царайд тодрон зурсхий. Нэг л айсан байртай нүдээ дүрлийлгэн бүлтгэнэв. Гэвч огт танихгүй хүнийх шиг сөөнгө дуугаар

	— Ээ Алеша минь бид чинь салахгүйгээр зовлонгоороо сүй тавилцсан гэдгийг ойлгож байна уу гэжээ.

	Салахгүйгээр сүй тавилцсан гэнэ үү? Мөн хэлэв ээ! Хүн болгон зөвхөн өөрийн нажид зовлонгоос л салахгүй байдаг. Түүнтэйгээ л амьхнаараа өр ширээ авалцаж өгөлцдөг байх шүү. Аз жаргалын хувьд бол өөр хэрэг. Аз жаргалыг бол өөр хүнтэй зайлшгүй хуваалцах ёстой л доо. Харин нажид зовлонгоо хуваалцана гэдэг бол нүгэл. Зовлон бол нэг хүнийх. Хүрээд ирвэл өөрөө л түүнээ шингээ, харин ийм гашуун эдийг бусдад амсуулах хэрэггүй. Тэгэхээр өөрөө хийснийхээ өрийг төлөх хэрэгтэй. Зинаида түүнд энэ хэмжээлшгүй дарамт зовлонтой зовлонгүй хэрэггүй, шаардлагагүй байсан юм, тэгэхээр ийм үед бүр ч хэрэггүй.

	Ер нь ч тэгээд! Түүний хэлснийг зөвшөөрлөө гэж бодоход юу болж таарах вэ? Зовлон гачаалгүй үедээ Зинаидаг түлхчхээд, зовлон хүрээд ирэхээр найр тавих хэрэг үү... Таарсан ч эрэмгий зориг, эр хүнд зохимгүй хүндэтгэл байна.

	Үгүй яагаад ч үгүй!

	Баахан дуугүй сууцгаав. Алексейн царай хүрэнтэн барайж, ширүүн болжээ. Үрчлээс нь улам тодорч, нүүрээр нь дүүрэн хар хар зураас татжээ. Алексей ч, хоёр эмэгтэй ч дуугаа хураажээ.

	Тэгтэл ч Зинаида явахаар завдав. Груня, эгч «гар- гаж өг» гэж хэлээгүй сэн бол тэгээд л ганцаараа яваад өгөх байлаа.

	Гадаа гараад Алексей цээж дүүрэн агаар сорсноо, ханиав. Хүйтний эрч улам чангарчээ. Хоолой хорсгон, хүйт даана.

	Тэсгэм хүйтэн. Алексейн архийг гаргаж, тархи толгойг нь сэргээх ёстой баймаар санагдавч, хэрэг дээрээ бүр шал ондоо юм болов. Пряхин цэнгэг агаар залгиж байгаа биш, нэрмэлээс нэмэн залгилах шиг болжээ. Нөгөө тэрэгний бүхээгийнх нь өмнөх тэнгэр хажуугаараа эргэчих шиг санагдсан тэр хоромтой адилаар толгой нь эргэв. Алексей залуур барьж байгаа юм шиг нударгаа зангидна. Тэрэг зогсох эсэх нь энэ гараас нь л зөвхөн шалтгаална. Гэвч үгүй шүү, хажуу тийш шарван, эрүүл ахуйн шаардлагаар цагаанаар будсан морин тэрэг үү шууд зүглэн, хар талх зүг бүр цацагдан өнхрөх нь тэр. Алексей нэг баруун тийш нэг зүүн тийш гуйвлан урагшлав.

	— Тэнгэр минь. Юу болох нь энэ вэ! гэж Зинаида зэвүүцэн шивнэснээ, дараа нь огт өөр энхрийлсэн өнгөөр — Ийм болчихсон амьтныг хаашаа ч явуулах вэ дээ! гэлээ. 

	Урьд нь энд байсан ч юм шиг умгар өрөө харагдав. Ганц хүний нарийн төмөр ор нүдэнд тусахад нь хаашаа хүрээд ирснээ ойлгож, эргээд гармаар байсан ч ангал руу уначих шиг болов.. Хав харанхуй, ёроолгүй ангал руу, хоромхон зуур улайссан халуун өрх рүү нисэн! унаад, хамаг юм нь шалзрах шиг болжээ.

	Алексей ухасхийн өндийлөө. Нөгөө нарийн орон дээр бүхлээрээ унтсан байв. Дотор нь давчдан бүгчимдэж, хэдэн жилээр шингэн юм хоолой давуулаагүй юм шиг, юм уумаар санагдана.

	— Юу вэ? Юу? хэмээн нойрмоглон шивнээд керосин дэнгийн гэрэлд Зинаида пальтоны оронцог нөмрөөд шалан дээр хэвтэж байхыг харлаа..

	Зинаида эргэж, хараад (унтаагүй бололтой нь илт).

	— Авраач! гэлээ.

	Ойлгосонгүй. Андуу дуулав уу гэж бодлоо.

	— Биднийг, өөрийгөө ч, намайг ч аварч үз. Бидэнд Москва руу явахаас өөр арга алга гэж Зинаида нухацтайгаар тодхон давтаж хэлэв.

	Алексей босоод үсээ иллээ. Дахиад л нөгөө улигт яриа. Ханын цаг руу харлаа. Ажилд явах болжээ Гутлаа өмсөөд, шинелийнхээ дэгээг товчиллоо.

	Зинаида ч бас бүхлээрээ хэвтэж байсан учир явахад бэлэн байжээ.

	Гудамжаар дуу шуугүй алхацгаав. Алексей ажлын тухай бодсонгүй, тархи толгойд нь энэ тухай орж ирсэнгүй. Өглөө зүглэх ёстой тэр газар руу өөрийн мэдэлгүй зүглэснээс өөр юм байхгүй.

	Зөвхөн Сахногийн өрөөнд орсон хойноо л, үнэн байдал эргэж иржээ. Хар хөмсөгт дарга хүүхэн ширээнээсээ босож, түүнийг тосон ирэхдээ эелдгээр инээмсэглэхэд нь сайх албадсан маягийн инээмсэглэл Алексейг харангуут, дуу шуугаа хураасан хөтөч хүүхнүүдийн балмагдсан харц түүнд бүх л үнэнийг эгүүлэн сануулжээ.

	— Пряхин, май эрхийн үнэмлэх ээ ав тэрэг чинь байрандаа байгаа, зуухаа галла даа.

	Алексей, дарга хүүхнийг анхааралтай харлаа. Тэгээд эргээд аажуухан гарав. Нэг юм мартчихсан шиг, нэг юм гүйцэд хийгээгүй, нэг юм дутуу орхисон мэт санагдаад байлаа.

	Тэргийг нь халаачихсан байв. Шөнийн ээлжийнхэн ажилласан юм уу, эсвэл нэг нь газогенераторыг нь хэдийн халаачихсан байлаа.

	Хөлөө улам ч аажуухан зөөн, бүх бодол санаагаа дайчлан юу мартсанаа санах гэж оролдонгоо Алексей хаалгаа онгойлгон, залуурынхаа ард яаралгүй суув.

	Саналаа! Санахаар барахгүй ойлгов. Жолооноосоо барьж, чанга атгалаа. Хуруунууд нь чадхийн дуугарна. Тэр өглөө гудамжинд тачаадан дуугарсан шигээ, удаан бүдэг, найдваргүй муухай дуу цээжнээс нь гарав.

	Үгүй ээ, жолооны ард дахиад сууж чадашгүй нь, дахиад залуур эргүүлнэ гэж санашгүй хэрэг болжээ. Насандаа чадашгүй нь!

	Хаалгаа онгойход татасхийн цочив.

	Сахно доор зогсож байлаа.

	— Пряхин чи ойлгоогүй юм биш биз? Хэрэг нэгэнт хаасан гэж сэргийлэхээс утасдсан гэж Сахно хэлэв.

	— Чадахгүй нь! Ойлгож байна уу, явж чадахгүй нь! гэж Алексей сөөнгөтөн бувтнав.

	Тэгээд бүхээгээсээ гарав. Сахно пальтогоо нөмөрсөн байсан учир хүйтэнд дагжисхийн дуугаралгүй зогсоно. Нэг юм хэлэх хэрэгтэй байв. Заавал дуугарах ёстой. Гэвч дуугарсангүй. Эцэст нь, 

	— За яах вэ. Боловсон хүчний тасаг руу оч. Халагдана гэдэг хэцүүг чи ойлгож байгаа. Бүр болох ч үгүй байх. Өө ажилд л тавьж болох юм даа! гэв.

	Алексей бүхээгээсээ мөлхөн гарч, дороо гишгэчин, нэг юм хэлмээр санагдан, полуу тэргэн дээр хараа нь туссанаа таг болчхов. Жолоо мушгиж чадахгүй нь. Хэзээ ч чадахгүй. Хар хөмсөг украйн хүүхний! зөв байх нь ээ. Боловсон хүчний тасаг руу очих хэрэгтэй.

	Даргынхаа хажуугаар алхсанаа дараа нь аажуухан хөдлөн эргэж харав. Сахно инээмсэглэхээ больсон байлаа. Түүнийг өрөвдсөн шинжтэй харж байв. Үүнийг харсан Алексей жаахан хөнгөрөх шиг санагдав. Дарга хүүхний нүүрэн дээр «үнэн» тодорчээ.

	Ёроолдоо хүртэл хоосорсон гэмээр болсон Алексей Пряхин гудамжаар тэнүүчилнэ. Ганц чаддаг юм нь тэрэг барих. Анх харахад тийм бага юм биш ч гэсэн, хэрэг дээрээ тийм их юм ч бас биш байжээ.

	Одоо яах вэ? Хаашаа явах вэ? Цаашдаа ямар ажил хийх вэ?

	Амьдралынх нь гол түшиг тулгуур нь ажил байв. Зинаида хаяад явчихсаны дараа хүзүүгээрээ татсан ажилтай болж, Иван Федоровичийн тэрэгний жолоог хоёр ээлжид мушгиж байлаа. Доогуур нь замаас өөр юмгүй, саарал барагшин, гялалзтал өнгөлөгдсөн бул чулуу, тоосорхог сайр, хайргат зам жирэлздэг сэн. Тэгээд бас наалдамхай шавар шавхай ч захаас аван тааралдана. Иймэрхүү замаар явахад газар ухахаас ялгаа байхгүй. Тамирдан чадал барагдаж, цамц нь хөлсөндөө хужирдана гээч.

	Тэгээд ер нь ажлын нь авчихвал юу болох вэ? Ер нь ажилгүй хүн гэж юу юм? Талх хивсэн мал уу? Бусдын агаарыг сорсон, ямар ч ашиггүй өвс төөлөн, газар хороосон өт үү? Юу ч хийдэггүй хүнийг, орчлонг бузарлахаас өөр шидгүй, бусдын хүчийг сорогч гэхээс өөрөөр юу гэх юм билээ?

	Ийнхүү Алексейн хувьд түшиг тулгуур болж байсан юмаа өөрөө л сэгсрээд хаяж, балрах нь энэ.

	Гэртээ ирж хаалгаа онгойлгон ороод ширээнд сууж, цэнхэр, хөшгийг ширтэж гарлаа. Груня эгчийн гэрт цаанаа л нэг дулаахан, сэтгэлд таатай ажээ. Хэдийгээр гэрийн эзэгтэй жижүүртэй учир, гэртээ байхгүй ч гэлээ байшин сав нь Пряхиныг эзэгтэйнхээ адилаар халуун дотноор, сэтгэл тайвшрам бүлээсгэнэ.

	Амьдрал гэж ойлгохын аргагүй байдаг ажээ. Түүнд ээлтэй хандан, булшнаас суга татан, санаа сэтгэл тайвшруулам үглээ Груня эгч рүү явуулчихдаг юм байна. Эс тэгвэл ингээд амьсгаагаа хураа гэж ч болох байн... Алексей хөшигний цаагуур харснаа, нуруу нь хүйт оргиод явчхав. Гудамжинд ч гармааргүй санагдав, одоо энэ модон хот түүнийг айлгах болжээ. Зөвхөн энд, Груня гуайн байшинд л аврал, сэтгэл бүлээсгэх илч байна. Пряхины хувьд бүх орчлон энд бөөгнөрчээ. Чөлөөтэй хүн болсон ч шоронд байгаа юм шиг, хэдийгээр энд дулаан тохитой ч, аврал нь байгаа ч дөрвөн хана байгаа ч ажил байхгүй болж, уйтгарлахаас өөр гом алга.

	Груня эгч, Зинаида хоёр бөөн уур савсуулсаар босгон дээр харагдав. Алексейд баярлах гомдохын аль нь ч байсангүй.

	Зинаидыг ямар ч утгагүй харлаа.

	Зинаида гэж! Алексей сэтгэл зүрхэндээ хүрэх хаалга үүдийг ян тан цуургалж цоожилчхоод байхад ямар ч цоож цуургыг ажрахгүй, ямар ч зөвшөөрөл асуулгүй яваад орчихдог. Алексейг огт тоохгүй эсэргүүцээд байхад чинь огт ажрахгүй байгаа юм шиг л байх юм даа.

	Дахиад л ширээнд сууцгаав. Пряхин дунд нь гараа унган суугаад ясархаг хуруунуудаа хооронд салаавчилжээ. Баруун талд нь Груня гуай, зүүн гарт нь Зинаида суужээ. Тэд юу болсныг мэдэж байгаа нь харах царайнаасаа илт. Зинаида Груня гуайтай ярьдгаа ярин тохиролцсон бололтой, Алексейн гарыг илэн нүд рүү нь ширтэнэ. Юу ч ярилгүй зөвхөн, 

	— Явцгаая л даа... явцгаая гэж давтан үглэнэ, 

	Хүүхнүүд юуг эс хийж чаддаг билээ. Дуу нь дорхноо л дайнаас өмнөх үеийнх шигээ зөөлөн ялдам болж сонстоно. Тэгээд Алексейн хуруунуудыг салгаж гарав. Ихэд зөөлөн, шаргуу биш илж таалах авч байдгаар нь салаавчилсан хуруунуудыг нь нэг нэгээр салгана.

	Груня гуай толгой дохиод эрүүгээ эвтэйхэн нь аргагүй алгаараа тулж өөрийнх нь дэргэд ямар нэг нууцлаг юм болж, учраа ойлголцсон, амар амгаланг эрж байгаа, тэр амгалан нь түүний дэргэд л бат бэх болж, нууцлаг юм нь илүү болох учраас л энд байгаа юм шиг муухан шиг инээх аядаж сууна.

	Зинаида санасандаа хүрчээ. Алексейн салаавчилсан хуруунуудыг салгаснаар барахгүй, хоёр гарынх нь алгыг дээш харуулан ширээний бүтээлэг дээр тавьсан байлаа.

	— За аль вэ, Груня эгч ээ, манай Алексейг мэргэлээдэх, хувь тавиланг нь хэл дээ гэж Зинаида шивнэв.

	Груня эгч хөмсгөө өргөснөө алганы нь хээ дагуулан хуруугаа явуулаад, Зинаида хэлж өгсөн болов уу гэлтэй, 

	— Алешенька минь, чи өтөлж аргацталаа наслан, гурван охин, нэг хүүтэй болох юм байна. Хүндтэйгээр, сэтгэл амар насан эцэслэж.. гэж ярихад нь Алексей гараа ууртайгаар угз татан авлаа.

	Хэтэрч байгаа юм биш үү? Хэдийгээр Груня эгч сайхан сэтгэлтэй гэж мэддэг ч гэлээ, дам сайхан санаа гэж байдаггүй. Өчигдөр чамд сайн байснаа өнөөдөр Зинаидад сүйд болоод л. Тэгэхдээ бүр захиалгаар юм шиг хүний ам дагуулж байгааг нь ээ.

	Тэгснээ Алексей дорхноо өөрөөсөө зовов. Груня гуай түүн рүү инээмсэглэн харж байвч, нүднээс нь хүүхдийнх шиг цэвэрхэн тунгалаг нулимс тог тогхийн урсана.

	Алексей дотроо өөрийгөө хараагаад Груня эгчийн гарыг шүүрэн авч, 

	— Өршөө! гэж дуу алдлаа.

	Тэгээд Зинаида руу харангаа, 

	— Чи намайг Москва явъя гээд байна аа даа? Ашиг хараа юм биз дээ? Паспортдаа там даруулна гэж тэр үү? гэлээ.

	Зинаидаг уйлж унжих юм байх, энэ бүхэн тийм амаргүй гэдгийг ойлгуулах хэрэгтэй болох нь гэж Пряхин бодож байлаа. Гэтэл юу ч дуугарсангүй толгой сэгсэрч, 

	— Пряхин, Пряхин! Чи юу ч ойлгосонгүй. Даанч ойлгосонгүй дээ! гэж халаглан хэллээ.

	Алексей цэрэг цамцныхаа халаасанд гараа шургуулаад, 

	— За тэгвэл! За тийм болог! гэснээ хуучирч навсайсан, цагтаа юунаас ч илүү хайрлан эрхэмлэж явсан жолоочийн үнэмлэхээ гаргаж ирээд, дундуур нь угз татахад, гөлөнгөр даавуу хүчинд автан урагдав. Ингээд л гүйцээ! Уранхай цаас болох нь тэр. — Хаашаа ч явах газар алга! Надад ажил ч алга! Москва руу явцгаая гэж халаглан хэллээ.

	Хэнтэй ч явлаа гэсэн адилхан. Гуйгаад байгаа юм бол Зинаидатай ч явж болно. Бүгдийг Эхнээс нь эхэлнэ гэж хүссэнээс хойш, 

	Бүхнийг эхнээс нь!

	Ингэж бодоод инээд алдахад нь Зинаида, Груня гуай хоёр айсан шинжтэй бүлтийтлээ ширтэнэ.

	Хачин юм байх гэж! «Бүхнийг эхнээс нь!»

	Тэгэхэд намрын нарлаг өдөр, цэвэрхэн цүнхээл шиг хөх тэнгэр толгой дээр цэлийж, хэдэн консерв хийсэн уутныхаа амнаас бариад Груня эгчтэй зэрэгцэн алхалж, сайныг мөрөөдөн, төлөвлөгөө босгож байж билээ! Амьдрал нь санаснаар бүтсэнгүй, амьд урвамтгай эхнэрийнхээ дэргэд гоонь хэвээр үлдэж, ганцаардлаасаа, уйтгар гунигаасаа тамирдан сульдаж, амьдралаа шинээр эхлэхээр шийдэх нь энэ. Бүхнийг эхнээс нь эхэлнэ! Гэнэхнээрээ, буурал эр! Амьдралыг эхнээс нь эхэлнэ гэж байж болохгүй. Зөвхөн үргэлжлүүлж л болно. Хэрэв нэгэнт л хүндрээд ирвэл, цаашдаа улам ч хүнд болдог гэдгийг мэдэж ав! Аз жаргалын тухай бол зөвхөн үлгэрт л өгүүлдэг юм.

	Ер нь тэгээд байж байгаа нь! Хэчнээн ч хүлээж, горьдож байлаа даа, тэгтэл хувь тавилан хариуд нь май амтлаад үз гэснийг нь хар! Зугтаад явчихсан эхнэрээ зүрх сэтгэлээсээ аваад хаячихсан байтал, май үүнийгээ бүрэн бүтнээр нь ав, хуучин шарх чинь шархиран сэдрэг гэж байдаг. Амьдралд сайн үйл хүсээ юу? Тэгвэл хэн нэгийг цааш нь харуулж, сэтгэлдээ сэв суулган, нүгэл хий! Үгүй ээ, хувь тавилангаас юу ч гуйх хэрэггүй юм байна. Юунд ч найдаж горьдохын хэрэг байхгүй. Хүн яаж хоног өнгөрөөдөг шиг л амь зууж яв. Тэгээд эхнээс нь эхэлнэ гэж байж болдоггүйг санаж яв. Ээ хөөрхий Зинка, үүнийг чи мэддэг сэн бол энэ хийж байгаагаасаа татгалзах сан даа.

	Зинаида санд мэнд адган байж «нөхрийн байнгын оршин суух газар өөрчлөгдсөнтэй холбогдуулан» өөрөө болон Алексейг ажлаас халагдсаныг албан ёсны болгож, Москва очих зам явах бас бус баримт бичиг, зөвшөөрөл олж аван Алексей ч мөн сэргийлэх зэрэг албан газраар орж юу ч бодож саналгүй тэр чигээрээ зөвхөн урагшаа хэмээн зүтгэж байлаа.

	Өөрийн сүүдрээс ч зугтааж байна уу гэлтэй. Нар шууд нүдэнд нь тусах үед, ялангуяа тэр үеэр яарч явбал сүүдэр чинь хоцрох, бүрмөсөн алга болох шиг санагдах ч бий. Зинаида гэдэг хүн сайх нарыг улам ч дэврээн, газар сайгүй «Москва! Москва руу!» гэж галлана. Тэгээд метроны тухай, газар доогуурх тэр ордонд яаж мангартсанаа, гудамж байшингийнх нь сонин сайхныг хөөрнө. Заримдаа Зинаидагийн ам хамхилгүй ярианаас болоод, өөрийнх нь бодсон буруу. Зинаидагийн зөв ч юм уу даа гэж санагдана. Москва бол том, түүний сайн мэддэг хот. Тэнд, хол очиход муу бүхэн мартагдан, шинэ амьдрал шинэ санаа зовоосон юм гарч ирж, жишээ нь нэгэн заводод токарьчнаар орж хагас жил гэхэд шинэ мэргэжилтэй болж болно. Орон зай, цаг хугацаа, шинэ хүмүүс гэдэг агуу их юм, хүчтэй эм бөгөөд тэр ч цаашдаа санаа зовох юмгүй амьдрах болно.

	Зинаида бүр Груня гуайг хүртэл нараараа гялбуулчхаад байв. «Ингээд дайн дуусаж, манайхан ч ирэх байх, тэгэхээр дуудна биз дээ?» гэж толгой боосон ягаан хээтэй цагаан алчуурынхаа сэжүүрийг хазлан байж асуухад нь Зинаида «Хэ та минь! Яриа юу байх вэ... Хэзээ ч очиж байгаагүй юу?» гэж хашхичихад нь «Үгүй шүү!» гэж Груня гуайг тэвдсэн маягтай дуугарахад нь «Мөн ч их юм алдаж дээ!» гэж орилж байгаа Зинаидаг тэр чигээрээ л Москвагийн хүн юм уу даа гэж бодмоор.

	Хэдийгээр Москва орох галт тэргэнд үнэмлэхтэй улсыг суулгаж байгаа ч хүн амьтан учиргүй олон учир, чихэлдэн дайрч байж суув. Германчууд хэдийн хилийн цаад руу нуруугаа харуулсан учир ард олны амьдрал, ч хөнгөрөн, хөгжилтэй болж иржээ. Хаанаас нь ч харсан нүүн шилжүүлсэн байж таарах олон юм эгэн ирж байгаа бололтой. Тэгээд бас дарийн утаа үнэртсэн нь илт, цэргийн эмнэлгээс гарсан бололтой цэргүүд ч фронт руу нийслэлийг дайран явж байгаа тааралдана. Тэдний хүрч очих газар нь хол агаад, олон олон хүнийг харийн нутгийн хаа нэгтээ овоолсон шороо хүлээж байгаа ч гэлээ, одоохондоо тавдан дээгүүр, одон тэмдгээ харжигнуулан, сүртэй нь аргагүй данх барин нааш цааш гүйлдэн, хошигноцгооно.

	Галт тэрэг арван минут зогсоход, хижээл насны үйлчлэгч авгай бариулаас зууран вагоны хаалгыг таглачхаад ганц ч суудал байхгүй, хэнийг ч оруулахгүй гэж сүржигнэн хашхичих боловч, чихэнд нь эвтэйхэн үг шивнэсэн нэгэн цэргийг суга доогуураа эвтэйхэн оруулаад, дэгжин өргөн өмдтэй, ганц дотуур цамцтай саравчгүй малгайгаа духдуулсан усан цэргийг тавцан руу буулгав.

	Түүний өмнө гуйж царай алдсан цэргийн энгийн баахан хүмүүс зогсоцгоож, эцэстээ нэг нь тэсвэр алдаж дайрч эхлэнгүүт, үйлчлэгч авгай муухай орилон дуу шуу тавьсан боловч, сэтлэлт амжилттай болж, Пряхин ч хэсэг зоригтны хамт үүдний талбарт үсрэн гарав. Вагонд орж аваад, арайхийн цонхыг нь онгойлгоод, цээжээ цухуйлгаж байгаад Зинаидаг гараа өг гэв. Дороос нь харахад эвгүй юм харагдах байсан нь ойлгомжтой хэрэг учир Зинаида дуу алдсанаа ичих зовсон нь тэр дороо арилж, дорхноо шаваад ирсэн, эмэгтэй хүний дотуур хувцас хараагүй удсан цэргүүдийн хөхрөлдөөн, дэмжээн дунд Алексей түүнийг вагонд татан оруулав.

	Груня эгч ээ гэж! Нөгөө саваагүй цэргүүдийг дэгдээхэй гүрэнхийлж байгаа юм шиг тарааж зогсохыг нь хараад Алексейн зүрх шимшрэв.

	За ингээд гүйцээ, яваад өгөх нь энэ. Түүний хагас ухаантай харцанд огтын танихгүй хөгшин анх харагдсан сан, одоо ингээд бүрмөсөн орхиод явах болжээ. Тавцан дээр хоцорсон түүнийг харлаа ч, үгүй ч ямар ч байсан адилхан л бараа нь тасарч, яваандаа мартагдана даа.

	Гараа, даллалаа, тэгээд л гүйцээ!

	Алексей буланд, Зинаидагийн хажууд очиж суув. Танигдахын аргагүй нүүрэмгий зоригтой хүүхэн болчхож, Цэргүүдийг шахаж, өөртөө төдийгүй Алексейд зайд гаргуулахдаа түлхэж нударсан ч үгүй, хашхирч омогдсон ч үгүй харин инээмсэглэж байгаад аядуухнаар бүтээжээ. Груня гуайгаас сурснаас зайлахгүй.

	Сурсан гэж үү? Шүүрээд авчихсан ч байж болно оо доо? Даавуу шаавуу, үмх талх биш харин инээмсэглэл, аядуу занг нь булаагаад авчхаж болох юм биш үү.

	Алексей нүүрээ арчив. Зинаидад дэндүү жудаггүй хандаж байгаа юм биш биз? Инээмсэглэл гэдэг биетэй юм биш, түүнийг булааж авахын аргагүй. Хэрэв нүүр дүүрэн инээмсэглэж чадахгүй бол сурах хэрэгтэй, энэ бол баяр баясгалан болохоос нүгэл биш, үүнд хулгайлах булаах гэдэг ямар ч хамаа байхгүй. Мөн бодов оо?

	Зинаида руу сэмхэн хараад мушилзлаа.

	Энэ хүүхэн түүнд юу юм бэ?

	Цаасан дээр бол эхнэр нь, харин үнэндээ бол? Алексей хотын зах руу туслах аж ахуйд очсоноо, мажийсан морийг, шавхай дунд суусан Зинаидаг санав. Тэгээд цаашид юу болсныг ч саналаа!

	Ээ чааваас гэж Москва явахыг ятгаж, яах ч аргагүй болгосны нь яана, гэхдээ Зинаида биш амьдрал л түүнийг тэгж тулгачихсан юм. Дахиж жолооч хийнэ гэж санахын гарз, болохгүй. Ер нь, бүгдийг шинээр итгэл төгс эхлэх, үргэлжлүүлэх болжээ. Бие биедээ юу болохыг бүү мэд. Эхнэр, нөхөр үү?

	Зинаида бэлэн гэдэг нь илт. Пряхин түүнд гартсан болохоор Зинаида хариуг нь өгөхгүй байна гэж байхгүй. Харин өөрөө бэлэн гэж үү?

	Москвад, нөгөө эрхэлж энхрийлэлцэн, зүү орох зайгүй янаглалцан байснаа, дараа нь Зинаида амьтан хүний нүдэн дээр Алексейг басамжлан хаяж, Петрогоо дагаад явчихсан өрөөндөө яаж очихоо бодож үзэв. Ингээд дахиад гэрийнхээ босгыг алхах нь ээ? Нөгөө л өрөөндөө орно шүү дээ. Шуудайгаа буулгачихна. Тэгээд Алексей шинелиэ, Зинаида пальтогоо тайлна. Бие бие рүүгээ дөхөх юм биз. Тэгээд цааш нь? Юу ч болоогүй юм шиг л явцгаах хэрэг үү? Үзсэн зовлон, ичгүүрээ давах уу?

	Вагон уулзвар дээр сэгсчин давлагаан дээр байгаа юм шиг дайвалзана.

	Ер нь тэр хоёр бие бие рүүгээ тэмүүлсэн нь үнэн гэж үү? Фронтод алагдсан Петрогийн дээгүүр алхаа юу? Алексейн хар хор, шарх зовлонгийн дээгүүр алхаа юу?

	Түүнийг давхийвэл Зинаида гарыг нь иллээ. Алексей сайх энхрийллийг мэдэрсэнгүй. Хамгийн гол нь, хутгаар зүсэж байгаа юм шиг болжээ.

	Ингээд бөөн зовлон болсон хүн байдаг. Явна гэдэг ч бас нэг шалтаг. Зовлонтой зовлогоос өөр юм алга... Ер нь тэр хүнд ямар хамаа байна? Нэг удаа үнэнийг хэлэх нь хэлсэн, гэхдээ дараа нь өөрөө айчих юм даа. «Яв» гэж хэлсэн. Тэгэхээр нь явсан. Болж байна. Тэгэхдээ бүр яаж болж байна гээч! Тэгэхдээ явах ёстой газраа явсангүй, зугтаах ёстой газраа зугтсангүй.

	Ер нь өөрөөсөө зугтааж болдог юм уу?

	Ингээд вагонд, тэр нь, тааламжтайяа дайвалзан, сэтгэлгүй болсон Зинаидад сугадуулсан шигээ, эх орныхоо нийслэл Москвад очих юм байна шүү дээ. Алексей духныхаа хөлсийг арчив.

	— Халууцаа юу? Хувцсаа тайлаач! гэж Зинаида хэллээ.

	Ер нь юугаа ч хэлэх юм билээ? «Хувцсаа тайлаач гэнэ шүү!» Гэвч вагонд дулаан, шинельтэй байгаадаа халууцсан юм огт биш.

	Булшин дээр нь үнэн сэтгэлээсээ уучлал гуйснаа яах болж байна? «Өршөө бүсгүй минь!» Тэр хүн байхгүй болохоор өршөөж болох л юм. Харин Алексей яах вэ? Амьд арзайгаад энд вагонд, хөлс нь цуваад явж л байна. Нүгэл үйлдчихээд тэгээд зовлонгоос байдгаараа зугтан...

	Груня гуай «Яв» гэж хэлсэн. Яв! Тэгээд явсан болж таарах нь ээ? Өөрөө өөрөөсөө явчихсан. Алексей цээжээ өргөн цэхлэн суув. Хөгшин болон гурван охин дөрвүүлээ өмнө нь зогсож байна. Зогсоод өөдөөс нь ширтэнэ.

	Пряхинд хэзээ ч гэр бүл гэж байсангүй бусдын төлөө санаа тавина гэдгийг мэддэггүй явжээ. Ихэвчлэн амиа хоохойлж явсан, ер нь ганц хүнд юуны их санаа тавих юм байх билээ. Гэр орны анхаарал халамж гэж байгаагүй ч, хүний мөс гэж байсан юм.

	— Үүдний талбарт гарцгаая! гэж Зинаидад хэлэв.

	Зинаида дуртайяа ухасхийн, зам тавьж байгаа цэргүүдэд инээмсэглэн, хэлсний нь өөрийнхөөрөө ойлгов бололтой гарч ирлээ.

	Алексей бүдэх шахсан хоолойгоор

	— За ийм байна. Миний хэлэхийг анхааралтай сонс. Би чамайг ойлгож байна. Чамд ухрах зам алга. Харин би бол урагшлах хэрэгтэй. Тэгэхээр ийм л дээ.. Түлхүүр гал тогооны өрөөний ширээний хулдаасан доогуур байгаа гэв.

	Тэгээд хаалга онгойход салхи хөдөлж, цас пургин талбараар дүүрч эрчгэнүүр шиг эргэлдэв. Зинаидаг муухай орилоход бариулаас хэдийн зуурсан Пряхин, 

	— Би чадахгүй нь гэдгийг ойлгооч дээ! гэж цөхөрч уурсан хашхирлаа.

	Тэр бээр хөлдсөн, дов сондуултай хатуу газарт айхавтар тасхийн бууж, хэд дахин өнхрөхдөө малгайгаа гээсэн боловч, хараахан өнгөрч амжаагүй вагонуудын цонхоор тусан жирэлзэх шаравтар гэрэлд олж аваад жиндэн байж толгойдоо углав. Галт тэрэг харанхуйд аажуухан умбаж сүүлчийн вагонд дүүжилсэн дэнлүүний гэрэл ёлтолзсоор далд орлоо.

	Пряхин чимээ чагнав.

	Удын шугуйд явган шуурга исгэчин, салхи нарсны оройг хүнгэнүүлэхээс өөр ямар ч чимээ анир байсангүй. Тэр бээр байгаль, дотоод сэтгэл хоёртой л нүүр нүүрээрээ учран үлдэх нь энэ.

	Одоо бол Зинаидын өмнө буруутай нь буруутай, тэглээ гээд яах ч юм билээ. Энд зөвхөн буруутай бол харин тэнд... Тэнд бол буруу гээд байх юм байхгүй, харин голоо тасартал арилахгүй алах ял, хүмүүсээс ч өндөр, байшин барилгаас ч, тэр бүү хэл огторгуйгаас ч өндөр, зугтсан ч, зугтаагүй ч нуугдахын аргагүй бөөн нажид зовлон байлаа Түүнд орчлон хорвоо дээр, буйд зэлүүд газар ч юм уу үймж шуугьсан нийслэлд ч тэр ялаасаа нуугдчих газар нэгээхэн ч алга. Яагаад гэвэл алуурч нь ямагт хамт байна. Пряхин өөрөө өөртөө алуурч болжээ.

	Дэр модыг даган хот руу эргэж явлаа. Эхлээд сэвэлзтэл алхалж, бүр дэр моднууд хоорондоо дэндүү ойрхон ч юм шиг санагдан алхаагаа татасхийхэд хүрэв. Гэвч удалгүй явдлынхаа нэг хэмээс ч юм уу, эсвэл яг адилхан алхах хэрэгтэйгээс ч юм уу гишгэлтээ алдан, дэр модны хооронд гишгэж, бүдчиж эхлэв. Амьсгаа нь дээр гаран ядарчээ.

	Салхи нуруунаас нь үлээн шинелийг нь хөөрөгдөж, хормой нь дэрвэлзэн Пряхиныг яаруулах гэсэн шиг урагш нь түлхэнэ. Ард нь нэг юм сэрчигнэх шиг санагдав. Эргэж харсан боловч юу ч харагдсангүй учир өөрийгөө хэт болгоомжиллоо гэж дотроо хараалаа. Өвлийн нүцгэн тал дунд, пад харанхуйн дунд ямар элэнцэг нь байх юм билээ. Гэвч удалгүй Алексей дахин харснаа дотор нь палхийв. Ард нь нэг юм аяархан гангинах шиг боллоо.

	Юу болох нь ойлгомжтой, чоно л байж таарлаа. Пряхин явган суугаад зам төмрийг дагуулан харав. Тэнгэр бүрхэн харанхуйлсан ч хаа нэгтээ одод гялалзан, сайх оддын бүдэг гэрэлд, дэр модон дээр хоёр чоно харагдлаа.

	Алексей хашхирсанд чононууд ухасхийн зайлав.

	Алексей эргэж, алхаагаа хурдасгалаа. Олон чоно байсан бол ч аль хэдийн дайрчихсан байгаа л даа. Дөнгөж өвлийн сар гараад байгаа болохоор зуныхаа нөөцийг дуусгаагүй, тэгтлээ өлсөөгүйгээс гадна, ямар ч дээрэм хийхэд бэлэн улангассан сүрэг болж нийлэх болоогүй байлаа. Энэ хоёр одоогоор хүн дагах гэж арай л баймааргүй юм.

	Ингэхэд тэдний яаж явааг хэн мэдэх юм бэ? Одоо чононууд ч гэсэн хүмүүс шиг өлссөн байхыг хэн байг гэх вэ. Зун өлөн зэлмүүн ч явдаг юм бил үү? Тэгээд ч эдэнд айгаад байх юм юу байх вэ?

	Алексей алхаагаа түргэсгэн, байн байн эргэн хялалзаж, хоёр ч удаа чононы нүд ногооноор гялалзахыг харав. Гүймээр санагдсан боловч, хөдөөгийнхний яриаг санаж биеэ барьж явлаа. Хол гүйж чадах юм биш. Чононууд ч зугтааж байгааг мэдчихээд, шунал нь хөдөлж, араас элдэн дайрах болно.

	Сайх яриа хэтэрхий гэнэн байж болох авч Алексей итгэдэг байлаа. Юмыг яаж мэдэх вэ гэсэндээ суран бүсээ тайлж, гархийг нь унжуулан гартаа ороож авав. Энэ бол цэрэг хүний, дайнд биш ч гэлээ зодоонд хэрэглэдэг сүүлчийн зэвсэг байлаа. Гархи гэдэг нударга сайтар буулгах үед бас ч гэсэн аюултай юм болдог агаад, цэргүүд нударга зөрүүлэх үед зөөлөн ч үгүй цусаа гоожуулж байж сална. Тэгээд ч Алексей амархан бууж өгье гэж бодохгүй байлаа.

	Ер нь ч тэгээд бууж өгч болохгүй! Ямар ч алдар хүндгүй тийм төгсгөл л дутаж дээ. Дараа нь ул мөрийн ч олохгүй шүү дээ. Гэхдээ хэргийн гол нь үүнд байгаа юм биш.

	Груня гуайн хувьд бол Москва явсан, Зинаидагийн хувьд бол буцаж явсан гэтэл хоёулынх нь хувьд бол газар доогуур орсон юм шиг, мэдээ сураг ч үгүй алга болох нь ээ дээ. Гэхдээ хэргийн учир дахиад л үүнд байгаа юм биш. Өр гэж нэг юм байна. Төлөөгүй өр. Түүнийг заавал төлөх ёстой. Гэтэл ингээд гай нь таарсан юм шиг чоно гараад ирдэг нь... юу ч вэ дээ.

	Алексей чонын дайрахыг мэдэлгүй өнгөрөөчих вий дээ гэж айсандаа байн байн эргэн хялалзаж явав. Тэгвэл хамгийн аймаар юм болно доо.

	Чононуудыг бүр дөхөөд ирмэгц Пряхин эргэж хараад зогслоо. Зэрлэг амьтад ч оцойгоод суучхав.

	Зүрх нь түргэн түргэн цохилно. Эхлээд аюулыг өнгөрөөчих юм бодоод, тэгтлээ нэг их айсангүй. Бүр болохоо байлаа гэхэд төмөр замын ямар нэг шовгор тааралдана. Тэнд ороод нуугдчих юм боджээ. Гэвч даанч хол, ойр хавьд хоёр талаар нь хана шиг үргэлжилсэн ой модноос өөр юу ч байсангүй.

	Чононууд гэнэт ухасхийлдсэнээ, дороо эргэлдэж эхлэхэд нь Алексей одоо л дайрах нь дээ гэж бодов. Тэгтэл холоос чимээ галт тэрэг ирж яваа дуулдав.

	Тэр бээр ойртож буй галт тэрэгний чимээ сонстсонд баярлав. Одоохон чононууд хажуу тийш алга болоод өгнө. Гэтэл нөгөөдүүл нь тэрүүхэндээ эргэлдэн, чимээ ойртон чангарах тутам Алексейд улам дөхөх нь хачирхалтай.

	Эцэст нь уурын тэрэгний гэрэлтүүлэгчийн гэрэл туслаа. Пряхин нүдээ гэрлээс ханцуйгаараа халхалж байгаад нөгөө чоно байх ёстой газар руу хараад авбал нөгөөдүүл нь бараг алхмын цаахнатай байв. Гэтэл тэд ерөөсөө чоно биш, харин айснаасаа дагжин нугдайсан ноход байлаа. Алексей рүү царайчлан гуйсан харцаар харна. Эзнээсээ төөрсөн золбирсон ноход ажээ.

	Гэрлээ нүд сохлом тусгасан галт тэрэг хажуугаар нь байдгаараа гуугчин өнгөрөв. Машин ч нь ганцаархнаа яваа хүнийг зоригжуулах гэсэн бололтой дохиогоо байдгаар нь орилуулахад модод доргин чичгэнэж Пряхины дээрээс бөөн цас ойчлоо.

	Ачааны цуваа байсан агаад тавцан дээр нь танкны дүрс харагдана. Хойш урагш сарайсан бууны гол төмрүүд нь цаанаа л нэг нүсэр ажээ. Галт тэрэгний дугуйнууд, зам төмөр дээгүүр түржигнэн, цуваа эцэс төгсгөлгүй юм уу даа гэлтэй үргэлжилнэ. За, тэгээд эцэст нь чимээ намдан, нам гүм боллоо.

	Алексей исгэрвэл, ноход тулж ирэв. Тэднийг илснээ ямар нэг идэх юм хайж халаас руугаа гараа хийгээд ингэж санамсаргүй хөдөлсөндөө жуумалзав. Халаасанд нь юу ч байхгүй болсоор удаж байгаа билээ.

	Пряхин замаа хөөж, ноход хажууд нь шогшино. Эд өвлийн ойд хаанаасаа гараад ирдэг билээ? Хотод ч юм уу, ямар нэг тосгонд байж байгаад, эзнээсээ төөрчээ дээ... Тэгэхээр хүмүүс гомдоосон ч юм уу айлгасан байж таарна. Тэглээ ч гэсэн хүнд элэгтэй хэвээрээ, ойртохын хүслэн болж явжээ.

	Ой шувтраад, хотхоны гэрэл гялалзаж харагдав. Айх юмгүй болсон хойноо одоо л Алексей цувааны тухай дахин бодохтойгоо болов. Танкнууд фронт руу явж байдаг, гэтэл тэр бээр бүрмөсөн чөлөөлөгдчихөөд дайнаас эсрэг зүгт явж байдаг? Танкнууд тулахаар явж байгаа бол, тэр бээр өрөө төлөхөөр явж байдаг.

	Төмөр зам хот руу мурилзан орж, хөр цасанд дарагдсан захын байшингууд гарч ирэв. Цонхнууд олон өнгөөр гэрэлтэнэ. Нохойнууд дороо зогсоод Алексей руу харах авч хөдөлсөнгүй, тэндээ наалдсан юм шиг оцойгоод суучхав. Алексей тэднийг өдөн исгэрвэл, ноход эрхлэн сүүлээ шарваганууллаа.

	«Өө ийм учиртай байсан юм санж. Зүгээр л зам нийлж яваад одоо салж байгаа нь энэ байх нь. Нохой ч хүртэл ойд ганцаараа явахад аймшигтай нь ойлгомжтой хэрэг» гэж бодлоо.

	— За аль вэ, тэгээд гэж Пряхиныг хэлэхэд, нохой ойлгов уу гэлтэй аажуухан нэг гудамж тойроод явчхав.

	Груня гуай гэртээ байсангүй, гишгүүр доороос тэмтчин түлхүүр олж байшинд ороод, хувцсаа тайчин унтаад өглөө.

	Шөнө дунд сэрээд дөнгөж саяхан ярьж байгаад нүдээ анин дахин нээж байна уу гэлтэй нээгээд, шанаагаа тулан тохойлдсон Груня эгчийг хараад санаа алдлаа.

	— Чи минь, юу л хийж байна даа. Шонхорхон минь, өөрийгөө ямар гээч зовлонд оруулчхав даа? гэж Груня гуай асуухад, 

	— Яахаараа дандаа л миний тухай асуудаг юм бэ дээ? Харин тэд яаж байна? гэж Алексей сөргүүлэн асуув.

	— Тэд ч хэцүү байна даа. Мөн ч зовлонтой байна гэж Груня гуай хэлэв.

	 

	
ГУРАВДУГААР БҮЛЭГ. ГАШУУН ЗОВЛОН

	 

	Ингээд Алексей Пряхин очъё гэж тэмүүлсэн газраа хүрээд ирэх нь энэ. Танил хашаа, бүдэгхэн гэрэлтэй орц, хоёр давхрын балиар шат.

	Шатны гишгүүр бүрд чамархай руу нь лугшин, юугаа хэлж хуйхаа мааждаг билээ гэж явав.

	За тэр, хэдийд ч юм тосон будгаар будсан бололтой хаалганы будаг нь ховхров цоохортжээ. Алексей хуруугаа махийлгаад болгоомжтой, аяархан цохив. Нам гүм, хариу дуугарсангүй. Дуулаагүй байж таарна. Тэгэхээр нь нэлээн чанга цохив.

	Хөнгөн, хөвсөн юм шиг алхаа хаалганы цаана сонстсоноо цоож дуугараад харанхуй завсраар нүд харагдлаа. Эхлээд айсан, дараа нь гайхсан шинжтэй байснаа сүүлд нь үзэн ядсан шинжтэй болов. Пряхин гутлаараа сольж авсан тосгоны бөөрөнхий талхны хоёр буланг цаасанд боосноо сарвайж, 

	— Үүнийг та нарт... гэнгүүт хаалга тасхийн хаагдаад, хаалганы цаанаас

	— Наадахаар чинь дутахгүй, гэх эмэгтэй хүүхдийн уйлагнасан дуу сонстов.

	Алексей духаа хаалганд наалаа. Ийм л юм руу зүтгээд байж дээ.

	Ингэхэд чи юу горьдож байсан хүн бэ? Гараа дэлгээд л угтан авч, тэврэлдэх юм уу?

	Тэр бээр арай ядан эргэж доошоо буухдаа гишгүүр болгон дээр нь хүч гарган хөл зөөж явав. Толгой руу бууж байгаа юм шиг боловч урагш ахихын аргагүй. Хөл нь хөшжээ. Одоо хаашаа явах вэ? Яах вэ?

	Гудамжинд гарвал, цас шиг цагаан толгойтой өвгөн хашаанд зогсоод нэг эмгэнтэй юм ярьж байгаа харагдав. Нөгөө эмгэн биеэрээ байлаа. Хоосон уут барьсан, толгойгоо ганзагалаад өвгөний яриаг огт сонирхолгүй сонсонгоо, Алексейг таних ч үгүй, санах ч үгүй байна уу гэлтэй хажуугаар нь харна. Харин толгой нь салганах ажээ. Пряхин эмгэний нүдэнд өртөхөөр нөгөө өвгөн рүү очив. Дахиад л нөгөө цаасанд боосон талхаа сарвайж, 

	— Үүнийг аваач гэв.

	Эмгэн түүн рүү аажим аажмаар хэн болохыг нь санаж байна уу гэлтэй удаан харав. Нүдэнд нь нулимс гүйлгэнээд ирлээ. Нүдээ анихад пальто дээр нь хоёр шилэн бөмбөлөг унаснаа, сувс шиг өнхрөөд хүйтэнд царцав.

	— Үүнийг ав л даа гэж Алексей дахин хэлээд, нүүр ам нь татвалзаад явчихыг мэдэрсэн боловч хүчлэн байж зүгээр болгож чадлаа.

	Хөгшин авгай Алексейгээс нүд салгалгүй гараа сунган талхыг аваад уутандаа хийснээ, толгой салгалуулан хажуугаар нь өнгөрөөд, орцоор орон харагдахгүй болов.

	Ай хөөрхий, хөөрхий гэж өвгөн дуу алдав.

	Алексей хурдан хурдан алхалж, нүүрэн дээр нь инээмсэглэлийн сүүдэр төдий юм, инээмсэглэл биш зөвхөн сүүдэр тодорно. «Авчихлаа!» хэмээн хөөрч, эмгэнд баярлаж явлаа. Тэнд хаалган дээр бараг хүүхэн болчихсон охин талхыг нь авахгүй гэхээр нүүрэн дундуураа цохиулаад авах шиг болж билээ. Нөгөө хүүр тавьдаг газар, гашуудалтай оршуулгыг, цагаан халаадтай хүүхнүүд хүрз өгөөгүйг саналаа. Тэд хэдийгээр найз нар нь ч гэлээ гаднын улс мөртөө түүнийг уучлахыг хүссэн ч үгүй, чадсан ч үгүй, тэгвэл мах цусных нь тасархай охин нь уучилж чадна гэж үү дээ...?

	Эмгэнд гялайлаа, хөлд нь сөгдье. Түүнийг ойлгоо юм уу? 

	Тэр бээр зогсов. Ойлгосон болов уу? Тэгсэн гэж бодмоор байсан хэдий ч Пряхин жирийн санамсаргүй атлаа аймаар бодлоосоо болоод зогссон ажээ.

	Ойлгоогүй ч байж болно шүү дээ, ам хөдөлгөх юм юу ч байхгүй болохоор авчихсан байхыг хэн байг гэх вэ.

	Цааш явсан боловч түрүүчийнх шигээ хурдан урамтай алхалсангүй, гэхдээ л чанга гишгэж явлаа. Яавал яаг. Заавал түүнийг ойлгох албагүй. Тэдний хувьд Алексей санаа бодлыг нь ойлгох ёстой хүн нь ч биш. Эмгэн хажиглаж түлхэлгүй талхыг нь авсанд л баярла. Урьд нь царцчихсан юм шиг байсан амьдрал нь одоо урагш тэмүүлэн, эргэлт хийсэн юм шиг болоод явчхав. Одоо амьдрал нь утга зорилго гэж юмтай боллоо. Энэ гэр бүлийг тэжээнэ. Охид болон эмгэнийг бүрмөсөн баллахгүйн тулд тэжээж тэтгэн, аврах болно. Энэ бол түүний үүрэг. Үүний тулд вагоноос үсэрч, үүний тулд л буцаж ирсэн. Жолоочийн үнэмлэх, ажил байхгүйн хувьд гэвэл энэ нь өөрийнх нь санаа зовох зүйл.

	Захын зүг өөрийн эрхгүй зүглэв. Дөнгөж саяхан энд гутлаа зарахдаа оронд нь хөнгөн шаахай авъя гэж бодож байсан боловч хоёр булан талхаар сольчихсон ажээ. Цэргийн эмнэлгээс түүнд муугүй, офицер хүний гутал өгсөн байжээ. Тэгээд азтай солио хийчхээд буцаж явснаа, захын хажуу дахь тоглоомын модон тойруулгын дэргэд жаахан саатсан ажээ.

	Шавар шавхай болсон мөс цасны дунд, эрээн алаг хар тойруулга нэг л утгагүй, харш юм шиг содон харагдана.

	Улаан хөх, шар модон морьд хаашаа ч юм тэмүүлэн, хөдөлгөөнгүй зогсож, салхи мөн л өнгө алагласан бөөрөнхий дээр дээврийнх нь брезент захыг дэрвэлзүүлнэ. Морьд болон тойруулгын төхөөрөмжийг далдалсан улаан хөндий хүрд хоёрын дунд, хар нүдний шил зүүсэн хараагүй хүн сандал дээр суугаад дайны өмнөх хөгжилтэй дууг дуурсхуураар тоглож байв.

	 

	Толгой дээр минь цэнхэр бөмбөлөг

	Тойрон тойрон эргэлдэнэ.

	Сэтгэлт хархүү нь энхрий авхайг

	Сэмхэн аваад зайлах гэж байна

	 

	Энэ нь нэг л хачин утгагүй санагдсан болохоор Пряхин өөрийн эрхгүй алхаагаа удаашруулснаа, сүүлд нь бүр зогсчхов. Сохор эр гэнэтхэн хөгжимдөхөө болиод

	— Энд хүн байна уу? гэж орилов.

	— Байна гэж Алексей хариуллаа.

	— Чи юун хүн бэ? гэж дуурсхуурынхаа оосрыг мөрнөөс мултлангаа хараагүй эр түгшсэн бололтой асуулаа.

	— Яах вэ дээ, хүн, цэрэг л байна гэж Пряхин сандарсан маягтай хариулав.

	— Фронтод явж байна уу? гэж сохор хөгжилтэй асуугаад гартаа тулуураа барин түүгээрээ тэмтчин тогшиж, алаг морьдын хажуугаар Гарснаа газарт буугаад Алексей рүү хүрч ирлээ. Одоо бол чанга хашхичих шаардлагагүй болов. — Харин би бол, харж байгаа биз дээ. «Бүрмөсөн халагдсан хүн», бүрмөсөн зарлагадсан даа. Тамхи байна уу! гэж аяархан хэлэв.

	— Тамхи татдаггүй дээ, би ч бас «бүрмөсөн халагдсан» хүн гэж Пряхин хариулав.

	Сохор эр баярласнаа нуусан ч үгүй бүр инээгээд, — Өө тийм үү! Өөрийн хүн, тахир дутуу байх нь ээ. Чи яачихсан юм? Хөл чинь, алхааг чинь чагнахад зүгээр л юм шиг. Гараа авхуулчихсан уу?

	— Гар ч зүгээр л дээ, гэдсэндээ шархтсан юм.

	Алексей хөгжимчнийг сайтар ажиглавал намхан нуруутай довоо хөгжилтэй байрын эр байлаа. Харин нүүр нь л хөх толботой, цоохортжээ. Энэ нь юу болохыг мэдэж байв. Ойрхон сум дэлбэрсэн ажээ.

	— Надад бол ч гар хөлөө алдахад шалихгүй юм байлаа л даа. Эсвэл чам шиг гэдэс гүзээндээ шархтсан ч, ядахдаа эргэн тойрноо харна шүү дээ. Өөдгүй байлаа ч гэх нь амьдрал үргэлжилсээр л байна. Гэтэл нүхэнд булчихсан юм шиг юу ч харагдахгүй, хав харанхуй гэснээ сохор эр хөхрөөд, гараа сунгаснаа — За дүү хүү танилцъя. Намайг Анатолий гэдэг гэв.

	Сохор эрийн энгийн, илэн далангүй, сэргэлэн зан Пряхинд таалагджээ. Чөтгөр ав гэж түүнд чухам энэ л, ялангуяа сэргэлэн цовоо байдал даанч дутдаг нь гачлантай.

	— Хөгжим тоглохчоо болох юм, тэгээд юу юу хийхээ мэдэх юм алга. Тойруулга нь хөдөлдөггүй шүү гээд Анатолий дахин хөхөрлөө.

	— Яагаад? 

	— Хөдөлгүүр нь зугтаачихсан. Санаа авхуулчихаар хүн хэлчих юм биш биз?

	«Хөдөлгүүр» гэж зүгээр л хүнийг хэлсэн хэрэг байжээ. Өнгийн хүрдэн дотроос тэнхлэгт бэхэлсэн дүнзийг түлхэнэ.

	— Гарлагатай ажил. Гэхдээ яах вэ, ажилчных биш ч гэх нь албан хаагчдын карт өгнө, тэгээд бас цалинтай. Төлөвлөгөөнөөс давсныг өөртөө авч болно. Хүн олж өгөөч гээд Анатолий инээв.

	— Чи намайг авчих л даа.

	Анатолий инээхээ болиод Пряхинд дөхөж ирэн тэмтэрч үзсэнээ, гомдсон маягтай

	— Боль доо Дүү хүү хөл гар чинь байдгаараа л байна, энд юугаа хийх вэ завод руу оч гэв.

	Алексей санаа алдан толгой сэгсэрснээ, Анатолийн хараагүй гэдгийг санаж, 

	— Чадахгүй гэлээ.

	— За тэгвэл ажиллахаас даа! гээд сохор эр хөхрөв.

	Ингээд л Алексей талхаа өгчхөөд, тоглоомын тойруулга руу, Анатолий дээр очиж яваа нь энэ. Явахад нь Анатолийн царай барайжээ. Пряхиныг эргэж ирнэ гэдэгт итгээгүй нь илт. Зүгээр сэтгэлийг нь засаад л гүйцээ гэж боджээ.

	Пряхиныг эргэж ирэхэд Анатолий хууран дээрээ толгойгоо тавиад урамгүй сууж байв. Тойруулга ч бүүдгэр цасан дунд шал утгагүй өнгө алаглан уйтгартай, зожиг харагдана.

	— Хуурчин минь юундаа уйтгарлаа вэ! Хөдөлгүүр ирлээ. Тоглоорой! гэж Алексейн орилоход Анатолий толгойгоо өргөөд баяртайгаар инээснээ марш уянгалуулж гарав.

	Байдгаараа тогловч, хүмүүс тойруулгыг тоож харах ч үгүй, хажуугаар нь яарсан шинжтэй өнгөрнө. Харуй бүрий боллоо. Анатолий хүрдний сарампай хаалгыг түгжингээ, хараал тавина.

	— Өнөөдөр бүтэлгүй өдөр байна! Гэхдээ Пряхин чи гуних хэрэггүй ээ. Цалин авна. Маргааш л чамайг ажилд орсноор бүртгүүлээд, бүх юм жин тан.

	Алексей тойруулгын хажууд эмэгтэй хүн бүртэлзэхийг харжээ. Хараагүй эр тулуураараа тэмтчин точигнуулж, модон морьдын дундуур явсаар очиход эмэгтэй сугадан аваад гудамжаар аажуухан алхлахад Пряхин хараагүй эрийн тас тас инээд алдахыг сонссоор хоцорлоо.

	Тэрхүү наждаа эдэлж байсан өлсгөлөнгийн хүнд өдрүүдэд захын хажууханд тоглоомын морин тойруулга тавьсан нь огт хэрэггүй, тэнэг хэрэг биш байсан юм.

	Ажлын өдрөөр тэгэх тусмаа тэнгэр эвгүйрсэн үед Пряхин Анатолий хоёр хийх юмгүй гиюүрэн гэгэлзэнэ. Бямбад, ялангуяа ням гарагт тоглоомын морин тойруулга үдэш орой болтол эргэлдэн захаар дүүрэн дуурсхуурын ая хангинаж, талбай тэр чигээрээ инээд наадамд умбана.

	Хотод тойруулгаас өөр сатаарах газар үгүй болохоор хүүхдүүд, томоосоо аваад жижгээ хүртэл үнгэгдсэн рубль байдгаараа атгачхаад дугаарлан зогсоно. Анатолий мөнгө авч, билет таслан модон морьд эзэнтэй болж гүйцмэгц хуураараа цоглог ая тоглон Алексейд дохио өгнө. Энэ нь эхлээрэй гэсэн үг ажээ. Пряхин хөндлөвчид цээжээ наан түлхэж тойруулгыг эргэлдүүлж эхэлнэ.

	Үүнд, хөдөлгөж эхлэх зогсоох гэсэн хоёр үед л хамгийн хэцүү байдаг ажээ. Гишгэгдэж дагтаршаад гулсамтгай болчихсон газар дээр хөлөөрөө тулж байгаад хамаг биеэрээ хүчлэн байж хөдөлгөнө. Хүүхэд ахуй цагаа, төрсөн тосгоноо нүдэндээ халхавчтай хос морь аажуухан залхалтаа эргэлдэн тарианы ид ажил, тариа цайлгадаг байсныг саналаа. Тэр бээр сайх морьд лугаа адил байсан ч аажуухан явж таарахгүй байв. Чийг даан хүндэрсэн модон морьд, хүүхдүүдтэй тойруулгыг байраас нь хөдөлгөөд дараа нь эрч аван гүйж, улам хурдлуулаад тэр хурдаа саалгүй хориос хорин таван удаа тойрох хэрэгтэй. Гэвч хөнгөн болох үе ч бас гарна. Тойруулга хар аяндаа эргэлдээд ирэх үед хөндлөвчид гаргасан бариулаас зууран үсэрч ганц хоёр минут сууж авна. Тэгээд тойруулга явдлаа удаашруулангуут газарт үсрэн бууж дахиад л гуалинг мөрлөн байж эргэлдэхийг нь зогсооно доо. Энгийн өдрүүдэд Алексей огт ядардаггүй байлаа харин хагас, бүтэн сайнд гэртээ харихдаа арайхийн хөлөө зөөхтэйгөө болтлоо тамирдах боловч ажилдаа сэтгэл хангалуун байдаг байлаа. Сарампай хананы цаанаас хажууханд нь багачуудын санаа зовох юмгүй баяр хөөртэй инээд тасралтгүй сонстох ажээ. Сайх барин тавим инээд аз жаргал, ямар нэг юм болох нь уу даа гэмээр мэдрэхүйг өдөөн, мартагдаад байсан баяр баясгаланг амлах мэт. Тэр бээр сайх мэдрэхүй нь чухам юу болохыг ойлгож ядан байтал Анатолий түүнд тусалжээ.

	Нэг удаа эхнэр нь хэдийн тойруулгын дэргэд ирээд байсан үед гэнэт Пряхины гараас шүүрч аваад

	— Тэднийг инээхэд надад юу санагддаг гэж бодно оо? Дайн дууссан юм шиг санагддаг! гэж хэлжээ.

	Алексей давхийснээ «Нээрэн Тийм. Тийм шүү!» гэж бөвтнөв. Тэр дорхноо л Анатолийг өөрөөсөө түрүүлээд мэдэрчээ гэдгийг ойлголоо. Алексейг сарампай хүрдний цаана юу ч харахгүй байхад Анатолий нь угийн сохор ч гэлээ хүүхдүүд инээлдэх хөхрөлдөхөд, ялалт ирсэн юм шиг санагддаг байжээ.

	Анатолий, Пряхин хоёрыг хувь тавилан санамсаргүй учруулсан ч гэлээ олон олон хүнд, тэр хоёрт ч бас адилхан, хүүхдийн санаа амар, жаргалтай хангинасан инээдийг ялалттай холбон үзэх ажээ.

	Шөнө дуг нойронд нь ч инээд сонстоно. Том хүний энгийн зүүд зүүдлэгдэж байснаа гэнэтхэн бүрхэг үүлтэй тэнгэрт гэрэл гялсхийн, хөх цэнхэр туяа нүдэнд тусах мэт инээд хөөр, дуурсхуурын нөгөө тоглоомын тойруулга дээр байгаа юм шиг цоглог ая, вальс сонстох нь тэр. Анатолий ч Пряхины адилаар хагас бүтэн сайнд сунаж унатлаа хуруугаа сарвайтал тоглон, үдэш нь Алексейг хэлэлтгүй гар нь салгалан бадайрдаг байлаа.

	Тоглоомын модон морин тойруулгад ажиллана гэдэг тэр чигээрээ жаргал юм шиг байдаг нь зөвхөн харахад л тийм ажээ.

	Нэг удаа Алексей тэнхээ тасраад хүрднээсээ амьсгаа авахаар гарч иржээ. Анатолий хөнгөн шингэнээр билет таслан, рублийг сурамгай нь аргагүй хаман авч, мөрөн дээгүүрээ эгэлдрэглэсэн офицер цүнх рүү чихэн, хүүхдүүд тэвчээр алдан модон морин дээрээ хавчганаж, эх нь байж таарах эмэгтэйчүүд холхнуур холхилдож байв. Гэнэтхэн тэр том хүмүүсийн дотор, нөгөөдүүлийн хамгийн бага охиныг харлаа.

	Нөгөө эмгэнд хоёр талхны булан өгснөөс хойш сар гаруй болжээ. Энэ хугацаанд идүүлэх юм даанч олж чадаагүй байлаа. Тоглоом ажиллуулаад авах хөлс нь даанч бага, цаасан мөнгө ямар ч ханшгүй, бөөрөнхий талх гэхэд л зах дээр хоёр зуу хүрнэ.

	Алексей охиныг холоос ажиглангаа санаа алдаад, Анатолийг жаахан хүлээзнээрэй гэж хэлчхээд, зах руу гүйхээрээ очив. Эхнэр хүүхнүүд хөлхөлдөн өөрсдийн хийсэн элдэв амттаныг наймаалж байлаа. Модонд хатгасан тахианы дүрстэй улаан мөсөн чихэр гурвыг авав. Охин томчуулын дунд зогссон хэвээрээ л модон морь унасан хүүхдүүдийг атаархсан байдалтай харж байлаа. Алексей түүн рүү тонгойгоод, зугтаачхаж магадгүй гэсэндээ гараас нь барьж аваад, 

	— Намайг санаж байна уу? гэж асуувал охин халти харснаа айж ширвээтэж, бишүүрхэж дөлсөн ч үгүй толгой дохив. Мөсөн чихрийн нь дургүйцсэнгүй авлаа, Тэгэхдээ хөгшин хүнийх шиг тайван хөдөлгөөнгүй харцанд нь баярлаж хөөрсний шинж гялсхийгээд авав.

	— Чамайг хэн гэдэг вэ? гэж Алексей асуухад, 

	— Маша гэж доожоогүй жингэнэсэн дуугаар хариулав.

	— Эгч нарыг чинь?

	— Лиза, Катя.

	— Эмээг чинь хэн гэдэг вэ?

	— Евдокия Ивановна.

	Пряхин гүнзгий амьсгаа аван санаа алдлаа. Ингээд танилцаж авдаг байжээ.

	— Маша тогломоор байна уу? гэвэл охин гунигтайгаар толгой сэгсрэв.

	— Тогломооргүй байна уу? гэж Пряхин гайхлаа.

	— Бидэнд мөнгө байхгүй л дээ гэхэд нь Алексей татвасхийгээд явчхав. Дууны өнгө, хэлж байгаа үгэнд нь том хүн шиг сэтгэл зовсон байдал байгааг яана.

	— Би энд ажилладаг болохоор үнэ хөлс гэлгүй дураараа тоглож болно. Явцгаая!

	Тэгээд гараас нь хөтлөөд зүрх нь ёгхийгээд явчихлаа. Жигтэйхэн, эцэнхий жижигхэн гар байлаа.

	— Чи чинь хаашаа алга болчхов оо? Ганцаараа биш байгаа юм уу? Эхлэх болчхоод байна гэж Анатолий санаа нь зовсон байдалтай хэлэв.

	— Эхэллээ, эхэллээ, Би ганцаараа биш ээ нэг охинтой байна. Маша гэдэг юм, тэгээд болъё гэтлээ л мориор давхиг. Толя ах аа тэгэх үү? гэж Пряхин түүнд хөгжилтэйгөөр хариуллаа, 

	Анатолий хуураа сунгаснаа, ая тоглон, 

	— За аль вэ, Маша Давхиарай! гэлээ.

	Пряхин охиныг сул байгаа морин дээр өргөж суулгаад, хүрдэндээ үсрэн орж, хаалгаа хаагаад хөндлөвчөө баяртайгаар элэгдэн зүтгэлээ.

	Хуурч эр вальс марш бас бус ойлгомжгүй ая тоглож, Пряхин ч халуун дээрээ дөчөөс доошгүй удаа эргүүлээд өгөв. Байх ёстойгоос нь илүү эргүүлж, Анатолий ч түүнд ямар ч дохио өгч эс чадах ажээ. Тэдэнд эхлэх дохио байсан боловч, урьд нь хэзээ ч хэрэг болж байгаагүй болохоор дуусгах дохио гэж байсангүй.

	Алексей хүүхдүүдийн инээдэд хөөрөн баясаж, Машаг зугтаагаагүйд, гурван мөсөн чихэр авч өгсөндөө, эгч нар, эмээгийнх нь нэрийг мэддэг болсондоо баярлан тэнэг юм шиг хөхрөнгөө хүрдийг эргүүлж байлаа.

	Тэгээд хүрдийг зогсоогоод ухасхийн дээшээ модон морьд руу гарах гэж шахалдаж байгаа бөөн хүүхэд рүү очин Машаг нүдээрээ хайж гарлаа. Гэтэл харагдсангүй, айхдаа эргэлдэж байх үед буучихаа юу.

	Маша морины дэлэнд толгойгоо наагаад унтчихсан юм шиг харагдав. Алексей охиныг дуудвал хариу байсангүй. Мөрнөөс нь бариад өргөөд үзвэл ухаангүй байлаа. Гар дээрээ өргөөд, Анатолий дээр гүйж хүрвэл цаадах нь хий дэмий л мэгдэн сандрав, Хоёр эрэгтэй хүн яах ч юм билээ дээ. Нэг авгай харин тус болж, 

	— Салхий нь тавьж өгөөд үлээгээч дээ, турьхан болохоор агсагдаж л дээ, Эсвэл цасаар чамархайг нь үрсэн ч дээр болов уу гэлээ.

	Пряхин модон тойруулгаас үсэрч буугаад цэвэр цаснаас атгаж аваад шанааг нь үрэв. Нүдээ нээгээд Алексейг алмайран ширтэв. Дараа нь гараа өргөж, мөсөн чихрээ байгаа эсэхийг харав. Босож ирснээ, өвсний шилбэ шиг найган гуйвалзав. Алексей урт гэгчийн амьсаа авч, 

	— Машенька хонгор минь, юу болчхов доо энэ чинь, ямар гай дайрчхав! За аль вэ, одоохон тэр муухай юмыг чинь хөөгөөдөхье гэлээ.

	Груня гуайн үгийг л хэлээд байна гэдгээ ойлгосонгүй. Маша үгийн нь тасалж, 

	— Ах минь, би жаахан хүүхэд биш шүү дээ. Өчигдрөөс хойш юм идээгүй болоод л энэ гэв.

	Алексей өмнө нь цогнойж суугаад нарийхан гарыг нь шүүрэн авч атгахдаа чангадуулав бололтой Маша аяархан ёолов.

	— Явцгаая! гэж шийдэмгийгээр тушаавал Маша ч үгэнд нь орж, өөрөө гараас нь хөтөллөө.

	Сайх хөдөлгөөн, зангаанаас болж Алексейн хоолой зангираад ирлээ. Энэ охины төлөө юу ч хийдэг боллоо гэхэд хийхэд бэлэн байлаа. Яг одоохон яаж ийгээд л цадтал нь идүүлэхийн тулд шинель, цамцаа тайлж шалдан үлдэхээс ч буцахгүй байв. Тойруулга руу очоод халааснаасаа гаргасан хэдхэн үнгэгдсэн цаасыг харснаа, Анатолийгоос, 

	— Хэдийг зээлдүүлээч гэв, 

	Цаадах, нь цүнхээ мөрнөөсөө үг дуугүй мултлаад орой болгон хадгаламжийн кассад өгдөг ёстой нөгөө хүүхдүүдийн өгсөн мөнгийг сарвайж, 

	— Ав л даа! гэхэд нь Пряхин үрчийгээд

	— Үгүй ээ, энэ ч багадна гэв.

	Анатолий, хэдийгээр хэдийн хэрэглэхээ больсон ч гэсэн оёдолчид оёдог, халаасны цаганд зориулсан нууцхан халаас руу гараа явуулж, байдгаар нь нугалж үнгэсэн гучтын дэвсгэрт гаргаж ирээд, 

	— Илүү юм алга даа !гэв.

	— Хүлээж бай, би одоохон гэж Алексей хэллээ. 

	Пряхин Машагийн дулаахан, өд шиг хөнгөн гарыг тавьсангүй, атгасан хэвээр, охин ч дуулгавартай нь аргагүй дагаад шогшлоо.

	Алексей юм зарж байгаа улсаас литрийн шилтэй сүү аваад наймаачин эхнэрээс сэнжтэй аяга гуйж, Машаг нэгэн шуудай дээр суулгачхаад, хоёр аарцтай боов худалдан авч, охины хажууд сууснаа хүйтэн сүүг бүлээсгэх гэж үлээж байгааг нь харав.

	— Аль вэ, байз хэмээн Алексей хэлснээ сэтгэл хөдөлсөндөө адган байж цэрэг цамцныхаа захыг тайлаад шилтэй сүүг сугандаа хавчууллаа. 

	Охин инээснээ

	— Хүйтэн байна уу гэж асуув.

	— Зүгээр ээ, би их халуун хүн. Тойруулга эргүүлж байгаа хүн халуун ч байхаас биш яах вэ.

	Маша боовыг ум хумгүй үмхлэн өөдөөс нь цэх ширтэн харахад Пряхины хоолой зангиран, харц бурууллаа.

	Буурал болтлоо хүүхэдтэй болсонгүй. Байхгүй юмыг чинь одоо яая гэх вэ, өөрөө л буруутай болохоос Зинаидаг буруутгалтай нь биш. Замаа алдсан Зинаидагаас өмнө гэр бүл, үр хүүхэдтэй болж болох л байсан. Мэдээж хүүхэд мөрөөдөж л байсан, гэхдээ одоогийнх шиг, Машаг хараад бодож байгаа шигээ ийм хурцаар айхавтар бодож байсангүй.

	Тэнгэр минь, энэ эцэнхий цэцгийн дэлбээ шиг турьгүй амьтанд ямар гэгчийн зовлонг авчрав даа. Авчирсан нажид зовлонгийн хэр зэрэг гүн болохыг, юутай их гунигтайг охин хараахан ойлгоогүй л байна, харин Машаг өчигдрөөс хойш хэлэн дээрээ юм тавиагүйн буруутан, нүд нь цагариглан ядарсан интоор шиг бараан туяа, татан хөхөрсний буруутай, алгын нь гэрэлд харахад нэвт харагдам байгаагийн, буруутан, тэр бээр нас гүйцсэн хүн ойлгож байлаа.

	Өдөржингөө Пряхин яахаа мэдэхгүй тарчлав.

	Тойруулга эргүүлж үтрэмийн морь шиг нөгөө л дуусна гэж байдаггүй тойргоороо сажлан бодол санал нь бас адилхан, нэг л тойргоор хажуу тийшээ ч гарахгүй, зогсоно ч гэж байхгүй эргэлдэнэ.

	Тоглоомын морин тойруулга тэтгэвэрт нь муугүй нэмэр гэдэг нь ойлгомжтой хэрэг, гэхдээ зөвхөн гол зогооход л хүрэлцэнэ.

	Юу хийх вэ? Өөр газар очиж, ахиухан унацтай ажил олох уу? Тэгдэг юм гэхэд эргэлзээгүй ажил олдож л таарна, гэхдээ Анатолий яах болж байна?

	Амьдрал хүнийг ямар түргэн танилцуулан ханилуулчихдаг нь гайхалтай. Хуур тоглодог хүний тухай ямар ч ойлголт байхгүй явсан нь тийм эрт гэж үү? Тэгтэл одоо, яав даа! Анатолийгүйгээр түүний хөгжим хөгжилтэй дуу, тачигнасан инээдгүйгээр байна гэж санахын ч гарз болчихсон байдаг.

	Сохор эр, нүдэнд харагдаж, гарт баригдахгүй атлаа яаж ч боломгүй шаргуугаар Пряхиныг хачин өөдрөг хэмнэлээр өдөр хоног өнгөрүүлэхэд хүргэсэн, нэг тийм гэхийн тэмдэггүй хүчийг эзэмшсэн хүн байлаа. Анатолий хараагүй болсондоо гутран тарчилж., харанхуйн зовлонг арай ядан тэвчих боловч нэг ч хором сэтгэлээр уналгүй инээдгээ инээж, тоглодгоо тоглоно. Тоглоод л, инээгээд л байна.

	Анатолий өглөө болгон Пряхинд, 

	— Радио сонсов уу! Германчууд ч бажгадаж байна даа. Тийм биз! Манайхан ч гомдолгүй балбаад өгч байна даа! гэхэд нь түүний баярлаж бахархсан нь Алексейд халдана. Анатолий дуурсхуурынхаа товчийг даран өглөөний нам гүмд хөгжим хангинаж эхлэнгүүт Пряхин баяр баясгалантай байхад сургасан нөхрөө тэврээд авмаар санагдана. Энэ амьдралд дахин баясгалантай байхад сургасан хүн шүү дээ.

	Тэгтэл одоо түүнийг орхих болж байх шив дээ? Ингээд Пряхин ганц л тойргоор сажилж яваа нь энэ. Юу хийж, яах болж байна даа?

	Үдэш болохын алдад Анатолийн хөгжим удтал таг чиг байснаа дараа нь сарампай хаалганы онгорхойгоор өөрөө цухуйж, нөгөө л итгэлтэй нь аргагүй хөгжилтэйгөөр, 

	— Хүүш! Ах хүү! Тэр чинь юун охин билээ? Чи юундаа тэгж сүйд болов? Даргын чинь охин биш биз? Эсвэл дайны өмнөх найзынх чинь үү? гэж хашхирлаа.

	Ээ дээ, Анатолий минь, юу ч гэх юм билээ дээ..

	— Ээжийг нь би дайрчихсан юм. Машинаар. Хоёр эгч бас эмээ нь бий. Ийм л байна даа дүү хүү гэж Алексей аяархан хэлэхэд хөгжимчин эр Пряхиныг ширтэх гэж байгаа юм шиг утгагүй хичээхдээ огт дуугарсангүй. Царай нь барсхийгээд хөшчих шиг болов.

	Анатолий хаалганы онгорхой дээр эв хавгүй бөгтийн зогссон хэвээр Пряхин руу нүүрээ эргүүлээд загнаж гарлаа.

	— Тэгээд дуугүй байдаг! Хэлдэггүй байна шүү! Дотроо бүгээд л! Бүр цоожтой юм шиг! гэж хашхичсанаа гэнэтхэн — Нюра! гэж орилов.

	Хөлийн чимээ сонстсоноо Анатолийн хажууд эхнэр нь ирээд сугадав гэр рүүгээ явахаар завдвал, 

	— Алексейг сайн ажилд оруулах хэрэгтэй байна, энд дэмий марзганаад юугаа хийх вэ! Идэж уух юм, ихээхэн идэх уух юм хэрэгтэй байгаа хүн! Гэр бүлтэй хүн юм, дөрвийн дөрвөн хүн байгаа юм байна гэв.

	Нюра Пряхин руу хараад, 

	— Манайд ажиллаж болох юм гэхэд нь Анатолий дургүйцэн, 

	— Танайд идэх юм юу байдаг юм. Нүүрс, гуалин ачихад уу, мөн ярив аа? гэв.

	— Заримдаа төмс, байцаатай вагон ирнэ шүү, Шөнө бас ажиллаж болно шүү гээд Нюра өөрийнхөөрөө зүтгэв.

	Яг! Энэ л Пряхинд таарна. Анатолийг орхиж болохгүй, яагаад ч болохгүй. Харин шөнө ажлынхаа хажуугаар ашиг олно гэдэг сайн хэрэг.

	Хөгжимчин эр Алексей авгай хоёроо сугадаж аваад, гэр рүүгээ дагуулан явахад нь Пряхин одоо бүх юм хэвийн болох болсонд баяртай байлаа.

	Хоолны дараа Анатолий ширээнээс босож, хана тэмтчин явснаа авдартаа хүрээд, нүдийг нь татсанаа, Нюра руу нүүрээ эргүүлж 

	— Дургүйцэхгүй биз дээ? гэхэд, 

	— Амьдарна аа ха гэж Нюра! цовоо дуугаар хэлэхэд нь Анатолий тас тасхийтэл хөхрөөд, 

	— Амьдралгүй яах вэ. Тэтгэвэр ч гэж байна. Бас тэгээд хүнсний карт байна гэж дуу алдлаа.

	Тэгээд цээжиндээ жижигхэн улаан дэвтэр наад ширээ рүү ирээд түүнээ Пряхинд сарвайж, 

	— Алексей май! Бид энэ мөнгөөр баяжихгүй нь лав. Харин чи бол бөөрөнхий талх авна. Сард нэгийг авчихна шүү дээ гэлээ.

	Алексей хөгжимчнийг ямар гэгчийн дэвтэр өгсний нь ойлгосонгүй, тэгээд нээж үзвэл, одонгийн дэвтэр байлаа. Байлдааны гавьяаны улаан тугийн одон хоёр, Эх орны дайны одон хоёр, Алтан таван хошуу одон, «Эр зоригийн төлөө» медаль зэргийг бичжээ.

	— Чи ч ёстой баатар юм аа! гэж Пряхиныг сандран дуугарахад, Анатолий дуртайяа зөвшөөрч

	— Юу гэж? Нүдээ зүгээр нэг алдаагүй юм шүү. Бид ч тэднийг ганц болгож өгдөг байсан даа гээд инээснээ Пряхины өмнө одонгийнхоо шагнал болох баахан тасалбар тавилаа. Алексей дэвтрийг нь түлхэж, 

	— Авахгүй ээ. Болохгүй шүү дээ. Би өөрөө мөнгө олно гэв.

	— Би өөрөө, өөрөө гэнэ шүү гэж Анатолий дургүйцэн дуурайж дуугараад, гэнэтхэн ум хумгүй ятган, — Ав л даа, Алексей аваач дээ. Би чамайг ойлгож л байна, чи өөрөө олох ёстой өөрөө, гэхдээ энэ мөнгө чинь минийх биш, нүдээ алдчихсаны төлөө авч байгаа юм шиг авахад эвгүй шүү дээ, тэгээд авахгүй гэхээр бас эвгүй. Хүүхдүүд бол яг болдог хэрэг. Бид тэдний төлөө л цусаа урсгасан юм чинь! Тэдний төлөө шүү дээ! гэв.

	Сайх хойно хойноос нь цувуулсан яриаг Пряхин цөмийг ойлгоогүй ч, сайн ухаж аваагүй гэдгээ сэтгэлээрээ мэдэрчээ. Мөнгөний тасалбарыг болгоомжтойнхон авч халаасандаа хийгээд нөхрөө хайрлан ширтэв. Анатолий минь дээ! За одоо ачаа буулгадаг хэрэг. Цаг ч болжээ.

	Нюра түүнийг голын хажуугийн мухар замд хүргэж өгөв. Мухар замын хажууд хүнсний агуулах, хураалттай дүнз, уул шиг овоолсон нүүрс харагдана.

	Нюра тусалж, эхний орой л Алексейг ашигтай ачаанд оруулж чаджээ. Байцаатай вагонууд яг ирсэн байлаа.

	Алексей шуудайг байцаагаар дүүргээд, агуулах руу аваачин тэнд овоолсон байцаан дээр асгаад дахин вагон руу ирнэ. Хажуугаар нь том жижиг биетэй ачаа буулгагчид бүрэнхийд бүртэлзэн дуу шуу ч үгүй сүүдэр шиг сүүдгэнэнэ. Хэсэгхэн газар л гэрэлтэй болж ирнэ. Дотор нь лаа сүүмэлзэх төмөр замын дэнлүүний гэрэлд ухархайнаасаа бүлтрэх нь үү гэмээр нүдтэй, сахал самбайндаа баригдсан, хонхойж ёнхойсон хацартай зүдэрсэн царайнууд муухан харагдана. Хэдэн настайг хэлэхэд бэрх нэг хүн байцааг хэмх татаж, хөлдүү голыг нь ухаангүй шажигнуулан зажлав. Тэр хүн огт хайхрамжгүй царайтай, харц нь гөлийж, өлссөнөөсөө болж арьс нь шарлан ногоорчээ.

	Хамгийн сүүлчийн вагон сулрангуут цөмөөрөө чимээгүйхэн тохиролцсон юм шиг бүртэлзсэн сүүдрүүд вагонууд руу дайрав. Нюра Алексейг сэрэмж алдаж болохгүй шүү гэж анхааруулсан байсан боловч тэр бээр эхлээд алмайран, юундаа ингэж гүйлдэв гэдгийн учрыг ойлгохгүй байснаас нэлээд хэсэгтээ, 

	— Хүнтэй! гэсэн ууртай огцом үг сонсож явлаа.

	Арай гэж зандарч загнах хүнгүй нэг вагон олж дотор нь орж, байцайны навч тэмтчин түүж хүүдийлж авав. Аз дайрч, шөнөжингөө нэг шуудайг байцайны навчаар дүүргээд, үүрээр ачаа буулгасны хөлсөнд мөн төдий чинээг аваад ядарч сульдсан амьтан! хот руу зүглэлээ. Мухар замаас хот руу туж өгсөх бөгөөд Алексей бүдэрч ойчин халтирч явангаа өмнө нь мөл л бөөн аз дайрсны тэмдэг болох байцайны навчтай хүүдий шуудай, үүрсэн хүмүүс бүдчин халтирч явахыг харав.

	Элэгдэж ямбийсан хаалга чухам өөрийг нь хүлээж байсан юм уу гэлтэй шууд нээгдэв. Босгон дээр толгой нь салга эмгэн зогсож байлаа. Навчтай шуудайгаа оруулж, хана түшүүлж тавьчхаад толгой өргөн зовсон байдалтай инээмээр аядав.

	— Баярлалаа, цэргийн хүү гэж эмгэнийг шивнэхэд Алексей хөгшин даапаалж байна гэж бодоод хөлс нь цутгах шиг болсон боловч, дорхноо үнэнээсээ хэлжээ гэдгийг нь мэдээд андуурснаа ойлгов.

	— Эмээ юм хэлээд хэрэггүй! гэж чичгэнэсэн хоолойгоор дуугарлаа.

	Евдокия Ивановна, юу хэлэх гээд байгааг нь ойлгож, толгой дохиод

	— Дуугүй байя. Харин баярласан шүү гэв.

	Алексей духныхаа хөлсийг шувтарчхаад, эргээд гарах гэхэд нь эмгэн зогсоож, 

	— Ороод гараач гэв.

	Зүрх нь цохилон өрөөнд малгайгаа аван орж, сэмхэн гишгэсээр сандал дээр очиж суулаа.

	Цэвэр цэмцгэр хэдий боловч нүдэнд тусахаар тавилга гэхээр юмгүй айл болгонд байдаг наамал банзан хувцасны шүүгээ, цэрэг төмөр ор, шургуулгатай авдар байлаа.

	Нөгөө нэг айхавтар юм болсон үед орохдоо өөр рүү нь тас ширтсэн харцнаас өөр юу ч ажиглаагүй ажээ. Ингээд одоо тасалгааг тойруулан харж байхдаа, яг эртээдийнх шиг халуун мананд бүрхэгдэн, зүрх нь зогсчих шиг болохыг мэдэрлээ.

	Яагаад ч юм Москвагийн хөрш Мария Сергеевнаг санамсаргүй санажээ. Ивановна эмгэнтэй адилхан юм байсанд нь тэр биз ээ. Ийм л цал буурал, өлсөж зовсноосоо болон зүдэрч хуурайшсан царай зүстэй хүн байсанд нь юм болов уу? Үгүй шүү, ямар ч адилтгачихаар юм, мэдээж байсангүй. Зүгээр л тэгж санагдсан хэрэг. Яг л Марья Сергеевна хүрээд ирчихсэн юм шиг, өөдөөс нь харж суугаад битүү бэртсэнийхээ дараах шигээ толгой нь бөнжгөнөн, нөгөө нэгэн удаа хэлснийхээ адилаар «Та яагаад?» гэж асуухыг нь хүлээн байлаа.

	Гэвч төмөр орон дээр сандайлсан буурал эмгэн хуруугаараа хана руу зааж, 

	— Бурхан болооч маань энэ шүү дээ, хөөрхий гэв.

	Шургуулгатай шүүгээн дээр, цамцны зах дээр жишүү дөрвөлжин тэмдэгтэй цэргийн хүн, богинохон буржгар үстэй эмэгтэй хоёрын гуутай зураг байлаа.

	— Хонгор Ваня маань энэ байна. Хилийн цэргийн дарга. Зургаан сард л алуулчихсан юм гэхэд нь Алексей толгой унжуулан доош ширтлээ.

	— Тэгээд Аня маань талхны заводод орлоо хэмээн Ивановна эмгэн тайван, нэг жигдийн дуугаар, энэ бүгд аль дивангарын болоод өнгөрсөн, өөрт нь ямар ч хамаагүй юм шигээр өгүүлснээ, — Түгээгч хүүхнүүд андуураад илүү талх өгч л байх юм, зориуд ч сэмхэн нэмчихдэг ч юм уу... яах вэ, яаж ийгээд амь зууж л байна. Би сургуульд ажилд ороод байгаа. Галчаар орлоо. Юу ч авч базаах вэ дээ. Гэхдээ цэргийн хэлтсээс мэдээж тусалж л байна. Чи ч бас дэм болж л байна гэв.

	— Охид сургуульд явж байгаа биз? гэж Алексейг асуухад эмгэн хэлсний нь дуулаагүй юм шиг толгой нь улам ч санжганан, 

	— Өнчин хүүхдийг асрах газар өг гээд л байна гэв.

	Асрах газар ий? Алексей ингэх юм бодоогүй явжээ. Эмгэн, нөгөө гудамжинд уйлсан шигээ нулимсаа арчих ч үгүй мэлмэрүүлэн том том тунгалаг сувд шиг бөнжгөнүүлнэ.

	— Цэргийн хүү минь, аан гэж бай. Намайг амьсгаа хураачихвал тэднийг асрах газар өгчхөөрэй, за юу? Өөр захичихмаар хүн надад алга. Гэвч амьд байгаа цагтаа.., гэхэд нь Алексей өөрийн мэдэлгүй, бүх бие нь дагжин босоод, 

	— Эмээ минь, юугаа ярьж байгаа юм бэ! Би ёстой.., Битгий ай, бүү ай! Үхлээ ч гэсэн тэгүүлэхгүй шүү гэж тачаадан шивгэнэлээ.

	Мэлрэн хөшиж, юу ч бодож санах тэнхээгүй болсон Алексей гэртээ орж ирээд хуудас цаас олж аван Зинаидад яаралтай захиа бичихээр суув.

	Зинаида гэж өөдгүй санаатай амьтан! Москвад оччихоод, үхсэн амьд нь мэдэгдэхгүй таг болчхож байгаа юм даа. Дураараа л амьдраг, түүнд санаа зовоод байх юм алга. Пряхины хуучин байранд одоо бол аминд орох юм байгаа ажээ. Хамгийн наад зах нь ширэн костюм гэхэд л зах дээр зэгсэн үнэ хүрч, гурил шар тос, будаагаар сольчихно шүү дээ. Тэгээд дайны өмнөх савхин хувцсыг нь цамц болон ер нь тэндээс авч болох хувцас хунарын хамт аль болох түргэн явуулаач гэж Зинаидад бичиж байгаа нь энэ.

	Тэгэх завсраа бас Груня гуайд, нэг их юм санаж бодсон ч үгүй, шөнийн ээлжид ажиллаж байгаагаа, төмөр замын дэнлүүний ёлтойсон гэрэлд харанхуйн дундаас гарч ирэх хүмүүсийн царай зүсийг, чанаж болохоор жаахан өөхтэй бол хуурч, шөл ч буцалгаж болох бүхэл бүтэн шуудай байцайны навч хамж том аз дайрснаа тоочин ярьжээ. Тэгснээ гэнэтхэн түгдчин Груня гуай руу өрөвдмөөр харж, 

	— Охидыг асрамжийн газар өг гэсэн гэнэ гэхэд нь Груня гуай зогсож байсан газраа суун тусаад

	— Тэнгэр минь өршөөг! гэж уулга алдав.

	Груня гуай үг дуугаралгүй Алексейг бүүдийн ширтэж захиагаа дуусгангуут нь аяга зунгааралдсан улаан буудайн ханд ойртуулснаа, 

	— Одоо эргүүлгэн тоглоом руу явлаа юу? гэж асуув.

	— Өөр хаачих вэ?

	— Чамайг унаад өгвөл яах юм болж байна?

	Пряхин үсрэн босоод явангуутаа шинелиэ нөмрөөд халаасандаа байгаа алх хадаасыг сэтгэл түгшсэн байдалтай гаднаас нь дарлаж үзэв. Үгүй шүү хө, тэгж амархан үгэндээ оруулж дөнгөхгүй, ятгах юмаа мөн олов оо. Өдөр нь модон морь эргүүлээд, шөнө нь вагоноос ачаа буулгахад мэдээж удаан тэсэхгүй л дээ. Гэхдээ Анатолий тэр хоёрт сул зогсолт их гардаг юм, тэр бүү хэл бүтэн өдрөөр хөгжмөө хий дэмий хангинуулж, нэг ч хүн ирэхгүй байдаг удаа бий.

	Тэгээд модон мориныхоо зүг харайлгалаа.

	Замдаа захын хашаанаас банз суга татаж аваад, гуалингийнхаа хооронд тэгнүүлэн хөдлөхгүйгээр хадаж аваад ханзтай болжээ. Сул цаг гарахад хажуулаад авна.

	Гэвч дугхийж чадсангүй. Ёстой захиалсан юм шиг хүйтэн авч цэв цэлмэг тэнгэртэй өдөр болжээ. Хүүхэд багачууд эргэдэг тоглоомын дэргэд цуглаж өглөөгүүр хоёрдугаар ээлж, үдийн цайны дараа нэгдүгээр ээлжийнхэн орж Алексей бүр Анатолийтой ч үг сольж чадсангүй. Орой нь нөгөө мухар зам руу гүйж очлоо.

	Энэ удаа нүүрс тааралдаж, нэг вагоныг буулгахад тал талхны үнэтэй ажээ. Хэдийгээр тийм их зүйл биш ч гэсэн, сайх тал талх шөнийн хүнд хүчир ажлынх нь утга учир, зорилго нь болж, охид асрамжийн газар очилгүй эмээтэйгээ үлдэх барьцаа болон түүний нүдний өмнө савчиж байлаа.

	Чухамхүү энэ асрамжийн газрын тухай Анатолийтой яримаар санагдаж, бүхэл өдөржин тархинд нь эргэлдсэн юм байна шүү. Тэднийг заавал хамтад нь гэлгүй өөр өөр хотод салгаад явуулж ч магадгүй. Асрамжийн газар гэдэг дайнаас болж өнчирсөн олон хүүхэд багачуулын хувьд мэдээж аврал нь байлгүй яах вэ? Гэхдээ жаахан ч атугай боломжийн л бол бүгдээрээ хамт гэртээ, эмээтэйгээ байхаас илүү юм хаана байх вэ.

	Алексей далбилзсан том хүрзээр арай ядан нүүрс буулгаж байлаа. Эхлээд ажил овоо урагштай хүнд хар чулуунууд газарт бөөн бөөнөөрөө унаж байв, гэвч сүүлдээ нуруу нь хөшин өнгөрсөн шөнө унтаагүйн гай нь гарчээ.

	Нэг үе хөлс нь цуван бачуурч, нэг үе дагжталаа чичрэн, нүдийг нь нулимс бүрхэж, өвдгөөрөө өөрийн эрхгүй нугарч байлаа. Байсхийгээд л амсхийн биеэ чагнан зогсоно. Өвдөж зовоох нь амьд амьтан гэлтэй нэг үе хөдлөн зүүгээр хатгаж шивснээ, дургүйнхэн хөлбөрч, тэр бүү хэл архирах шиг санагдан, тэгснээ гэнэт Алексейг ажлаа хийсээр байтал нь намдчихна. Үүрээр хүйтэн салхи хавирга нэвт үлээв. Анх удаагаа л гуталгүй болсондоо харамслаа. Энэ хэдэн хоногт анх удаа л нимгэн шаахайтай хөл нь бээрчээ.

	Дөнгөж амь голтой амьтан үүрээр нүүрснийхээ үлдэгдлийг буулгачхаад хүрзээ өгч, тооцоогоо бодоод хэц рүү мацав.

	Өчигдөр энэ өөд авирахдаа гулгаж халтирч байсан бол өнөөдөр бүр ойчиж явлаа. Нюра өмнөөс нь ирж яваад харж байснаа, 

	— Өнөөдөр тоглоом руу бүү оч. Ханатлаа унтаж ав гэхэд нь Пряхин, 

	— За тэгье гэж толгой дохисон боловч дотроо «Дайны дараа л ханатлаа унтах минь» гэж бодож байлаа.

	Пряхин зах руу очвол, халуун цай худалдаж байв. Одоохон аяга халуун цай оочилж, гэсэж аваад хүн шиг болж тэнхээ ороод цаашаа дайрах минь. «Аль вэ хө, Анатолий марш, вальс, ганц хүний бүжиг ер нь юу дуртайгаа уянгалуул, хөдөлгүүр чинь байрандаа, бүх юм ёсоороо болно. Хотод цорын ганц хөгжөөний газар болох модон морин тойруулгыг зүгээр ч нэг тавьсан юм биш.

	Алексей наймаачин эхнэрийн араас ойртож, сагсан дотор даавуу шаавуунд багласан данхнаас халуун уур савсахыг хараад, мөнгөө сарвайн доожоогүй дуугаар «Хийгээдэх!» гэж тушааснаа, наймаачин бүсгүй огло үсрэн зайлсны учрыг тэр даруйдаа ойлгосон ч үгүй.

	Сэртхийн ухаан орсноо, хоёр гурав том алхлан очоод бүсгүйн гараас барьж өөр рүүгээ эргүүлснээ, 

	— Катя юу даа! гэж дуу алдлаа.

	Өмнө нь үнэхээр Катя өөрийг нь цоо ширтэн зогсож байлаа.

	— Наймаа хийж байгаа юм уу?... Яагаад сургуульдаа явахгүй байна? гэж эг магхийн асуухчаа аядав.

	— Танд ямар хамаатай юм бэ? гэж Катя хүйтнээр хариулав. 

	Тэр бээр Катягийн гараас барьсан чигээр толгой сэгсэрнэ. Бага нь биш болохоор гарыг нь л тавивал арилаад өгөх нь мэдээж.

	— За яах вэ. Тийм бол цай хийгээдэх. Май мөнгөө ав.

	Бүсгүйн нүд гялалзан, Алексейг байдгаараа үзэн ядаж байв.

	— Танд бол хийж өгөхгүй ээ! гэж дуржигнуулав.

	Данхных нь уур улам намсах нь Катягийн ямаршуухан наймаачин болохыг хэлээд өгнө. Жинхэнэ наймаачин эхнэрүүд гаршийн халаагууртай болохоор цай нь зөөгшинө гэж байхгүй, тэгтэл хэдийгээр даавуунд ороосон ч гэсэн гэртээ буцалгасан ус олон аяганд хөрөхгүйгээр байх уу даа?

	— За яах вэ, яв даа таж Алексей хэлээд Катягийн ханцуйг тавивал цаадах нь ухасхийн холдсоноо, яая даа гэсэн байдалтай зогслоо.

	Зүдэрч сульдсан, нүүрсэнд гар нь халтартсан балиар цэрэг түүнийг ойлгож ядсан, мэдрэлгүй гөлийсөн харцаар духайн ширтэнэ.

	Катя бөөн хүмүүс рүү эргээд, 

	— Цай, цай аваарай? гэж доожоогүйнхэн хашхирав.

	Дуу нь тасалдан уйлж байснаа, царай нь минчийн улаан толбоор дүүрээд захаас гүйж гарснаа хаалганы дэргэд мөсөн дээр халтираад ойччихов.

	Данхны таг өнхрөн, цай нь цасанд шингэн Катя босож иржээ. Пряхин руу харж, 

	— Харахаас нүд хорсож байна. Үзэн ядаж байна гэж хашхирав.

	Тэр өдөр тоглоомон морин тойруулга удаан эргэлдэж, тэр бүү хэл дуурсхуур ч уйтгартайяа уянгалах шиг санагдаж байлаа.

	Алексей нэг замаар тойрон эргэнгээ, явдал дундаа дугхийж байлаа. Хоёр ч удаа газар мөргөн унажээ. Эхний удаа тэр дороо ухасхийн босов. Айсандаа хаана байгаа билээ гэдгээ ч тэр дороо санаж чадсангүй, толгой дээр нь тойруулгыг тогтоосон хөндлөвч ялуунууд тээрмийн ин шиг эргэлдэнэ.

	Хоёр дахь удаагаа үдэш ойчсон бөгөөд хамаг тамир нь барагдсан, юу ч болж, яаж ч байсан хамаагүй санагдах аж. Эргэж л байг, яавал ч яаг, зөвхөн унтах, дугхийхийг л хүсэж байлаа. Савж ойчсондоо ухаан орон босох хэрэгтэй гэж бодсон боловч хөгжим зогсон зогстол өндийсөнгүй.

	Тэгээд бослоо. Тойруулга хөдөлгөөнгүй зогсжээ. Хаалгаар Анатолий шагайж байна. Хардаг асан үеийнхээ сурсныг яагаад ч орхиж чаддаггүй хүн.

	— Юу болчхов оо?

	— Бүх юм ёсоороо дүү хүү! гэж Алексей өөрийг нь дуурайн дуугарч хариулаад хоёул хөхрөлдсөнөө Анатолий, 

	— Чи чинь цэргийн цолоор жагсаалын цэрэг байх аа? гэхэд нь Пряхин тоглоомтойгоор, 

	— Яг тийм, нөхөр ахмад гэж хариулав.

	— Санааг зөв ойлгож байна. Цолоор бол би чамаас ахмад. Их зөрүүтэйг нь яана. Тэгэхээр өнөө шөнө унт гэж тушааж байна.

	— Ээ ахмад минь дээ, чи надаас цолоор ах, би чамаас насаар ах, тэгэхээр байна шүү, миний бие олон олон шөнийг хавсаргах хэрэгтэй болох нь ээ гэхэд нь Анатолий уурлан, 

	— За чи үүнээ боль, амиа алдах гэж байна! Харин насны хувьд гэвэл, дайн биднийг чацуутан болгочихсон юм, ойлгов уу? Хөгшчүүлийг ч залуусыг ч адилхан. Бид одоо цөм нэг жил төрсөн улс гэлээ.

	— Тийм ч байж болно гэж Пряхин зөвшөөрөөд хүрднээс гарч ирэн цэнхэр морин дээр сандайлаад, 

	— Бүгдээрээ чацуутан, бүгдээрээ буурал, амьд бүхэн нь цөм шархтай. Зөвхөн чи баатарлагаар шархтсан байхад би гэдэг хүн шал утгагүйгээр шархтсан юм. Ахмад минь ойлгож үз, хэдийгээр ялалт хараахан ирээгүй байгаа ч гэлээ, чи бол дайнаас ялсан баатар шиг гарчээ. Гэтэл би гэдэг хүн! Ялагдаж гарч ирсэн юм! гэхэд нь Анатолий сандран, 

	— За чи болиоч дээ, наадахаа орхи гэж байна гэв.

	— Үгүй шүү болиод байх юу байх вэ. Чи дийлж гарсан бол би буруутаж гарлаа. Оргодол шиг ойлгож байна уу? Оргодол бол оргодол шүү дээ. Ялалт ирэхэд түүнд ямар ч падгүй, насан туршдаа, хэрэв мэдээж жаахан ч гэсэн ичих сэтгэл байдаг юм бол гэмшинэ шүү дээ. Намайг хар л даа. Дайн дундуур хүн алчихлаа. Дайсан, фашистыг биш, эмэгтэй хүнийг шүү. Эх хүнийг гэснээ уртаар санаа алдан, 

	— Миний хажууд, тэр цэргээс оргосон босуул хэчнээн гэмшивч жаргалтай хүн байх шүү дээ... Тэгэхээр ахмад минь чи намайг бүү хориод бай, тэгээд ч бүү өрөвд... Тэгээд бас хажуугаар нь охидыг асрамжийн газар өгөх гээд байдаг, бодооч? гэж айсан шинжтэй хэлэв.

	Тэгээд сууж байсан мориноосоо босоод, 

	— За, би явах шив дээ? гэж асуув.

	Нюра, тойруулгын хажууд, төмс авчирсан шүү гээд зогсож байгаа харагдав.

	Пряхин баярлан, 

	— Дуулав уу! Төмс авчирчээ! Гэтэл чи унтах гэж ярьж байдаг. Мөн таарав аа! гэж хашхичив.

	Түүнийг мухар зам руу явж байхад, алхах тоолон нь цээж нь хөндүүрлэн өвдөнө. Яахаараа цээж өвддөг билээ? Урьд нь толгой өвдөж, алхах тоолон толгой руу нь цохиж байгаа юм шиг болдог л байсан, тэгтэл одоо яагаад ч юм цээж рүү нь балбана. Мухар замд бөөн хүмүүс холхилдон, ямар нэг идэх юмтай вагон буулгах гэсэн хүн олон байв.

	Алексей сүүдрүүдийн араас ээлжээ хүлээн зогсож, вагон руу хүрч очин нуруугаа өгч шуудайтай юмны хүндэд суун туссанаа, агуулах руу хөлөө чирэн аваачиж, явган суугаад ч юм уу эсвэл өвдөглөж байгаад, нуруунаасаа шуудайтайг унагана. Тэр нэгэн шөнө хайрцагтай сум ачин тойрч явснаа бодлоо. Өөдөөс нь бээрч ядарсандаа юуг ч тоохоо больсон хөтөч хүүхнүүдтэй морин тэрэг цувж, ажилдаа хэдий дарагдаж сульдсан ч гэлээ заавал мэнд хүргэх гэж гараа өргөн байхад нь мань эр ч хариуд нь гараа даллаж байж билээ. Хэдийгээр тэрхүү тойрог нь эндхийнх шиг эцэс төгсгөлгүй байсан ч гэлээ утга учиртай байсан юм. Тийм ээ, тэнд бол утгатай, эцэс төгсгөлгүй тойрохдоо бие биеэ дэмжихийн тулд гараа өргөж мэндэлдэг байсан, харин энд бол шал ондоо. Хүмүүс зэрэгцэн явж байвч, нэг нэгдээ ганц ч үг дуугарахгүй. Гэхдээ энэ нам гүм, хов хоосон юм байсангүй. Эхлээд Алексей үүнийг ойлгосонгүй. Дараа нь бүр мах яснаасаа ойлгож авчээ. Энд хүмүүс бие биеэ дайсагналцана, ийм учиртай байж л дээ. Алексей үүнийг ойлгоогүй явжээ. Яагаад? Юунаас болоод энэ вэ? Үг өдөх хэрэгтэй. Гэвч тэр бээр ам ангайсангүй. Харин дуулжээ. Сөөнгөтөн ханиад хүрсэн хоолойгоор, 

	— Аль вэ, түрцгээе нөхөд минь, нэг хоёр гурав аа! гэж уянгалуулж гарав.

	Гэтэл нэг хүн чихэн дээр нь «Амаа хамхи!» гэж хашхирахад л сайх дайсагнасан хөндий байдлыг мэдэрчээ. Гэхдээ энэхэн үестээ вагонуудаар сүүдгэнэх дүрсүүдийн талаар хараахан бүгдийг мэдээгүй явсан ажээ.

	Ажил дуусахын алдад олон хүн хэдийнээ тооцоогоо хийгээд байтал эмэгтэй хүний дуу хадаад явчхав. Алексей эргэж хараад харанхуйд төмстэй шуудайг угз татан унагахад төмс газраар цацагдан, сүүдрүүд түүнийг тэмтчин цуглуулж гарахад, нэг эмэгтэйн гар дээр гишгэчихсэн учир цаадах нь орилохыг харахаас илүүгээр сонсжээ.

	Алексей шуудайтайгаа хаячхаад сайх бөгтгөнөсөн сүүдрүүд рүү гүйн хүрч, 

	— Та нар яаж байна! Ингэсний төлөө шүүхэд очно доо! гэж хашхичвал, 

	— Шүүж л байг гэж эр, эм нь мэдэгдэхгүй нэгэн сөөнгө хоолойгоор хилэнтэйгээр хариу хэлэв.

	— Бодож үзээч! гэж Алексей дахиад ориллоо.

	Түүнд хариу дуугарсангүй. Ямар ч дуу шуугүй, ганц ч үг дуугаралгүйгээр нэг хүн гэдэс, нуруу, толгой руу нь цохилоо. Сүүдрүүд Алексейн хаа дайралдсан газар руу жанчин, чухам энэ мөчид, цохиулснаасаа болж харанхуйд нүдэнд нь гал бутрах шиг болох үед л бүгдийг гүйцэд ойлгож авчээ.

	Энд, гэрэл гэгээгүй хашаан дотор, ганц хоёрхон чийдэнгийн ёлтолзсон гялбаанд хүмүүс зэрлэг загнаж байгаа нь энэ! Тэд бин биеийнхээ царайг харахгүй, таних ч үгүй өл залгаж өлсгөлөнгөөс мултрах гэсэндээ л ийшээ зүглэцгээсэн байжээ. Тэгээд л өлссөндөө болж шуудайг ханз татан урж, харанхуйд хүн дүрсээ алдсан энэ хүмүүс өлссөндөө л Алексейг нүдэн алчхаж ч болох байлаа.

	Хүн нүүр царайгүй байна гэдэг ийм л байдаг аж.

	Бусдынхыг ч бас харахгүй. Хүн гэдгийг нь ч мартжээ... Алексей байдаг тэнхээгээрээ, 

	— Зогс, буудна шүү! гэж бархирлаа.

	Энэ нь нөлөөлөх ёстой байлаа. Үнэндээ ч тус болж, нөгөөдүүл тал тал тийшээ зугтан агуулахын ойролцоо хүнгүй болов. Хэдхэн эмэгтэй л үүд хавьцаа нь сүүдгэнэнэ.

	— Хөөрхий амьтан гэж нэг хүн өрөвдөн хэлэх дуулдав. Алексей одоо л өвдөж байгаагаа мэджээ. Уруул нь памбайн хавдаж, хөл нь гуйвсан, шүднээс нь цус гоожиж байв. Нулимчхаад тооцоогоо хийлээ. Мөнгө өгдөг авгай, 

	— Чи дэмий юм хийжээ. Шуудай нь урагдаагүй вагон гэж байдаггүй юм. Үүнийг бүр дүрмээр зөвшөөрсөн байдаг юм гэж хэлж ч болно гэхэд нь Пряхин далаа хавчаад, 

	— Тийм бол ханз татаж урах хэрэг юу байна? гэлээ.

	— Энэ удаа нэг ч шуудай өрөө урагдаагүй байж л дээ.

	Алексей гарах хаалга руу очиж явтал төмс дээр гишгээд золтой л ойчсонгүй, эргэж харлаа. Агуулахын онгорхой хаалгаар хүүхнүүд араас нь харж байв. Пряхин гараа саван хараал хэлснээ тонгойгоод хэдэн төмс хамж авлаа. Тэгээд хялбархан бодлого бодож ядан байгаа юм шиг дүйнгэтэн өндийгөөд, цэрэг өмднийхөө хоосон халаасыг эргүүлэн байдаг хүчээрээ тас татаад нөгөө төмснөөс өмднийхөө шуумаг руу хийж гарлаа.

	Бөөрөнхий мөсөөр хайрч байгаа юм шиг хөлийг нь даган шуумаг нь дүүрэхэд Алексей өөртөө «Өөдгүй мал! Үнэнч шударга хүн гэгдчихээд, өөрийнх нь байж байгааг...» гэж шивнэлээ. Тэгээд бүр нуруугаа цэхлэв. Хүүхнүүд харсаар л байлаа. Алексей тэр чигтээ эргээд хаалга руу гүйв.

	Алексей харанхуй гудмаар ганцаархнаа ямагт сайх харанхуй, эзгүйрсэн хотод гон бие гозон толгой байсан юм шиг тэнэхэд нь хүйтэн төмс хөлийг нь гижигдэнэ. Тэр бээр өнөөдөр олон юм мэдэж авчээ. Өлсгөлөнгийн тухай, нэг нэгнийхээ царай зүсийг хардаггүй хүмүүсийн тухай, бас өөрийнхөө тухай, бусдын л адил болохоо мэдэж авчээ.

	Тэр бээр хулгайн тухай бодохгүйг хичээнэ. Чухамдаа гэвэл, энэ үгийг тархинаасаа авч хаяжээ. Ямар нэг юм дээжийг нь барьж бачимдуулах боловч, албаар цэхлэн байж, 

	— Тэнд охид байгаа! гэж шивнэж явлаа.

	Дунд охин Лиза хаалга онгойлгож өгөв. Түүнтэй бол Пряхин сайн муу алинаар нь ч дуугарч явсангүй. Алексей тотгоноос нь барин босго алхалгүй, тамирдсандаа гуйвлан байж охинд хоёр төмс сарвайгаад, гараа халаасандаа хийж дахин хоёрыг гаргах зэргээр төмсөө өгөхдөө юу ч дуугарсангүй.

	Шат руу эргэхдээ, толгой нь маналзан гуйвалзаад, дахин чээж нь өвдөн шархирч, нүдээ анин түр зуур зогсов. Хормын дараа, хамаг хүчээ гарган байж цааш алхахдаа хаалга руу хальт эргэн харснаа сэтгэл зовон догдолсон харцыг ажиглав.

	Энэ бол түүний санаанд хадагдсан хамгийн сүүлчийн зүйл байв. Сайх сэтгэл зовон, догдолсон харц, сайх түгшүүр түүнийг тайвшруулах нь хачин.

	Яаж байгаагаа ч мэдэхээ байсан Алексей, Груня гуайн байшинд арай ядан хүрээд хувцсаа тайчин орондоо орж хэвтээд ухаан тавьжээ.

	Ухаан алдахдаа хоёр зүйлийг санасан нь, хүүхдүүдийг асрамжийн газар өгнө гэдэг яриа, нөгөө сэтгэл зовон, догдолсон харц байлаа.

	Алексей асрамжийн газрыг бодохдоо гаслан хөлбөрч байвч Лизагийн харцыг санаад номхрон тайвширч байлаа.

	Тэр бээр эхэн үедээ эмээгийн шаналгаа хэр зэрэг гүн болохыг мэдэрсэнгүй. Гэвч аяндаа өөрийн эрхгүй улам улмаар ойлгох болжээ. Эхлээд асрамжийн газрын тухай үг нэг их аймаар санагдсангүй. Дараа нь охидыг өөр өөр хотод хуваарилж болох юм гэж бодож эхэлжээ. Харин одоо ухаан алдаж байхдаа л асрамжийн газар гэдэг бүх юмны сүйрэл төгсгөл гэсэн гол зүйлийг ойлгожээ. Тэгээд энэ бүхний ганц буруутан нь өөрөө болж таарлаа. Эхлээд амьгүй болсон эхийг нь умгар өрөөнд нь авчирсан бол одоо гэр орноор нь зүг бүрд тараах гэж байдаг. Зэрлэг амьтан шиг, фашист шиг л...

	Халуундаа дэмийрч байхдаа, өөрөө өөртөө догшин аймшигтай амьтан болж харагдана. Гараа савчин, ямар нэг юм хашхичихад гурван охин, эмээтэйгээ түүнээс зугтахад дахин орилж, тэднийг айлгаж байх юм...

	Дараа нь тайвширна. Дунд охин Лиза түүнийг сэтгэл зовон түгшсэн байдалтай харахад нь Алексейн төлөө түгшиж, санаа зовсныг нь ойлгожээ. Охины төлөө айсангүй харин охин өөрийнх нь төлөө санаа зовжээ.

	Пряхин ухаан оронгуутаа харсан хүн нь төмөр хүрээтэй хар шил, цоохортсон нүүртэй Анатолий байлаа. Алексей нам унтчихаад, хуурч эр түүнийг шоолох гэж ирсэн юм шиг санагдаад сэрдхийв.

	— Одоохон! Уучлаарай гэж бувтнаад, орон дээрээ өндийх гэсэн боловч чадсангүй. Гар нь хүндрэн бадайраад хөдөлж өгсөнгүй.

	Анатолий баярлан дуу шуу орж, 

	— Дүү хүү! Босоод ирэх нь энэ! Болж байна! Бидний тахир дутуучуудыг тийм ч амархан унагаахгүй шүү! Эр хүн! гэв.

	Анатолийн цаанаас Груня гуай харж байлаа. Ингэхэд л Алексей унтаагүй харин бие муудсан юм байна гэдгээ ойлгожээ. Анатолий баярлан хөөрч, 

	— Ха-ха! Муугүй өвдлөө шүү. Гурван хоног ухаангүй байлаа! гэж байна.

	Алексей бүр зовчхов. Гурван өдрийн турш Анатолий хуураа тоглон суусан боловч тоглоом эргүүлэх хүнгүй болохоор ямар ч ашиггүй байж шүү дээ гэж бодлоо. Пряхин өөрийгөө зэмлэн, толгой сэгсэрч, 

	— Тойруулга яасан бэ? Зогсоод л байгаа юу гэж асуув.

	— Яагаад зогсох гэж? Эргэлдэж л байсан! Зөвхөн хөгжимгүй л эргэж байлаа! Тэгээд бас муугүй шүү. Ингэж болох юм билээ.

	— Яаж тэр вэ? Өөрөө зүтгээ юү? гэж Пряхин бувтналаа. 

	Анатолий мөнгө хурааж билет өгчхөөд сандлаасаа босож, хүрдэн дэх хаалгыг тэмтчин олоод дотор нь шургаж ороод, тулуураа хажуудаа тавьж аваад хөндөл модыг зүтгэн түлхэж байгаагаар төсөөлөн бодлоо.

	Пряхин тойруулгын ажиллагааг сайн мэдэх учир, хүрдэн дугуй эргэлдээд ирмэгц, заавал ч үгүй үсрэн хөндлөвч дээр гарч суугаад ээрцэг дугуй эрчээ алдтал байх хэрэгтэйг мэдэж байлаа. Анатолий яг бодлыг нь таасан мэт, 

	— Би харин сурсан шүү. Эргүүлээд л, үсэрч суугаад л амраад байсан. Хүрдэн дугуйг зогстол нь суудаг байсан гэж хэлэв.

	— Ээ Анатолий, баатарлаг ахмад, гунихыг мэддэггүй эр дээ!

	Алексей түүнээс, 

	— Хүүш, ингэхэд чи яагаад модон морин тойруулгад ажиллах болсон юм бэ? гэж асуув.

	Асуумаар санагдан аман дээр нь гарч ирдэг боловч одоо л анх удаагаа асуусан нь энэ. Анатолий хөгжилтэйгөөр, 

	— Намайг уг нь артельд ажилла гэсэн юм л даа. Хэвээр төмөр цохих юм гэсэн. Суугаад л хэвлээд байх хэрэг. Дулаахан, бороо шорооноос ч айхгүй. Би эхлээд зөвшөөрсөн байснаа дараа нь таарахгүй юм гэж бодлоо л доо. Манай их бууныханд, урагшаа хөдөлж л байвал ажил явдал бүтэж байдаг юм. Нэг газраа мунгинаж, бүгээд эхлэнгүүт л дайсан суман мөндөр буулгаж, эд бад хийгээд өгнө шүү дээ. Эхлээд морийг нь тэгээд хүнийг нь ална. Хөдлөхгүй л бол их буунд амьдрал гэж байхгүй. Тэгээд би эргэдэг тоглоом руу очъё гэж шийдсэн юм. Дуу шуу, хөл хөдөлгөөн, инээд наадам, дуурсхуур, гол нь хөдөлгөөн. Бодож санаад байх цаг ч байхгүй, харин тэр хэв дээр бол элдвийг бодоод үйл үзнэ шүү дээ гэснээ дахиад л тачигнатал хөхрөв.

	Анатолийн араас Груня гуай цухалзан нэг гялалзсан юм харууллаа. Тэр нь савхин костюм нь байсан тул Алексей баярласандаа, 

	— Үгүй ер өө! Зинаида хариу ирүүллээ гэж үү? гэхэд нь Груня гуай нөгөө л зангаараа эрүүгээ бариад гунигтайгаар, 

	— Зинаида байдаг нь! Хөрш чинь явуулсан байна. Марья Сергеевна гэдэг багш хүн гэсэн гэв.

	Цээжин дотор нь нэг юм урагдаад явчих шиг болов. Зинаида гэж, чааваас.

	— Галт тэргэнд нэг цэргийн даргатай танилцаж аваад цаашаа явчихаа л даа гэж хорсолтойгоор хэлэв.

	Груня гуай гунигтайгаар, 

	— Муу ёрын юм ярьж байна даа, Алеша, хорвоо гэдэг хүлцэн уучлахад л тогтож байдгийг яагаад ч ойлгохгүй хүн юм гэв.

	Алексей ханиалгав. Зүйтэй, Груня эгч ээ! Хацар дундуур нь нэг хоёр алгадаад авах нь тэр! Зинаидагийн төлөө. Харин цаадах нь ингүүлчихээр гавьяатай юм уу гэдгийг боддог ч болоосой. Уучлахад бэлэн л байна, хүлцэн уучлахад хорвоо тогтдог гэдэг үнэн л дээ, тэгээд ч нэг удаа уучилсан, нэг бус удаа уучилсан юм байна! Гэтэл жишээ нь энэ байна, костюмыг Зинаида бус хөрш нь явуулжээ. Тэгэхээр тэр ирсэнгүй. Ирээгүйн учир нь ганцхан Пряхиныг тоосонгүй. Пряхин галт тэрэгнээс бууж, Зинаида галт тэргээр өөр тийшээ яваад өгч л дээ. Ээ, Груня эгч минь, та даанч ариухан энгийн хүн юм даа, бүх юманд итгэж хүн бүхнийг хайрлаж явах юм...

	Анатолий савхин өмд, хүрэм малгайгаа илж үзэн, гурил, гахайн өөх, талхаар арилжвал хэдий хэр юм өгөхийг барагцаалж үзлээ. Гурилаар өгвөл тампуу гурил болох нь.

	— За аль вэ, эдгэрчих, тэгээд тосгон руу явцгаая. Хотод бол нэг шуудай гурил өгнө, харин тосгонд бол илүү өгч таарна! Хоёр амралтынхаа өдрийг хамтатгаад авчихъя, тоглоомоо хаачхаад наймаанд гараад өгье! гэж Анатолий хөгжүүнээр хэлэв.

	Хөгжимчин явж, Груня гуай Алексейд зутан хийж өглөө. Дахиад л буруугаа хүлээсэн шинжтэй нүд рүү нь царайчлангуй харна. Пряхин эелдэгхэнээр, 

	— Груня эгч минь, санаа бүү зов. Босонгуутаа л сэргийлэх рүү очъё. Зинаидаг эрүүлье л дээ гэв.

	Зинаидад өчүүхэн төдий итгээгүй ч Груня гуайг тайвшруулжээ. Ер нь үнэхээр тэгвэл яах вэ. Очоод учир байдлаа хэлнэ, мөрийг нь мөшгөөд, шинэ хаягийг нь олж өгөг л дээ. Груня гуайг нэг ч дурсаагүйд нь, ганц ч удаа болов хэдэн үг бичээгүйд нь хатуухан шиг үгтэй захидал бичих хум. Түүнийг Москва явахад нь Груня гуай л хүн хүнээс илүү зүтгэсэн дэг.

	Груня гуай харц буруулан байж, 

	— Харин чи намайг уучлаарай. Үнэндээ, Зинаидад нэг юм тохиолдсон байж болох юм гэлээ.

	Хаалга цохилоо. Алексей нулимсаа зоргод нь тавихгүй гэсэндээ нүдээ анивчин байв. Үүдэн дээр дунд охин Лиза гартаа жижигхэн боодолтой юм барьчихсан зогсож байлаа.

	Груня гуайн номхон царай гийж, инээмсэглэн

	— Орооч, хувцсаа тайл. Гурван өдөр ирж байгаа юм, харин чи ухаан ордоггүй, харж байгаа юм шиг мөртөө таньдаггүй, зөвхөн асрамжийн газрын тухай л яриад байсан, бас ямар асрамжийн газартай болчихоо вэ дээ... гэв.

	Охин пальтогоо тайлаад, сандлын өндөг дээр сууж, галууны сарвуу шиг улайсан гараараа боодолтойгоо тайлаад, төмсөөр хийсэн бинтэй таваг гарган Алексейд өгөхдөө, 

	— Халуунаараа байгаа шүү гэв.

	Алексей гарыг нь ухасхийн шүүрч аваад, халуун алгандаа атган дулаацууллаа. Биеэ барин, ханиалган байж, 

	— Энэ чинь, бээлий байхгүй юм уу? гэж асуухад охин хөгжилтэйгөөр толгой сэгсрэхэд, торго шиг зөөлөн хар үс нь мөрийг нь бүрхэн гялалзана.

	Пряхин Лизаг сонирхон харлаа. Хэдэн настай байж болох вэ. Арван нэг, арван хоёр... Жирвийсэн хар хөмсөг, өтгөн урт сормуус, интоорын өнгөт эелдэгхэн харцтай нүдээ эвлэгхэн намбатай цавчлах нь, хэдийгээр өлсгөлөн ч гэлээ хүүхдийнхээрээ яв ягаан зузаан уруул, хүрэн бор арьс, шар үсээр бүрхэгдсэн чихний нимгэн гэдэс гээд л... Охины бие нь турьгүй хүүхдээрээ ажээ. Мэрсэн хумстай улаан гар, элэгдэж муудсан оймстой шөвгөр өвдөг, тохой нь цоорсон цэнхэр цамцтай, өөрөө ч гэсэн цөм цаанаа л нэг муу санаагүй гэнэн эмзэг, доожоогүй авч царай нь насанд хүрээд ирэхээр гоо үзэсгэлэнтэй, намбалаг бүсгүй болохыг нь хэлээд өгөх шиг санагдана.

	Пряхины толгойд энэ охиныг хамгаалах ёстой гэдэг бодол зурсхийн орж ирэв. Үгүй дээ, үгүй эмээг нь ч, Катяг Машатай нь ч, ер нь бүгдийг нь аварч толгойгоороо даах ёстой хүн, гэхдээ энэ дунд охиныг заавал аврах хэрэгтэй.

	Дайн дуусаж, амьдрал үргэлжлэхэд тэсэж гардаг юм бол дүлий салга өвгөн болж, одоогийн тулалдан цусаа урсгаж, өлсөж зовж байгаа хүмүүсийн халааг энэ Лиза шиг хүмүүс авахдаа нас бие гүйцсэн эрэгтэй эмэгтэйчүүд болсон байна. Тэгээд Лиза заавал халуун хайраар үнэхээр дурлах болно. Тэгэхдээ энэ нь урьд өмнөх зарим хүмүүсийнхийг бодвол хамаагүй илүү сайхнаар бүтэж таарна. Сайх турьгүй охины хайрын хариуд түүнээс нь ч дутахгүйгээр хайрлаж дурлах хүн таарч, Лиза хүүхэдтэй болно. Тэдэнд нь дайн, модон морин эргүүлэг, Алексейн ачаа буулгаад шинелийнхээ халаасанд авчирч өгч байсан хэдхэн ширхэг төмс байж боломгүй, хаа холын үнэмшмээргүй юм шиг санагдаж таарах гарцаагүй хөөрхөн хүүхдүүдтэй болно...

	Пряхин давхийв. Ингэж гэмээ нь л өвчин нь үнэхээр намдах ажээ!

	Сайх бодол түүнийг цочирдуулжээ. Нээрэн Лиза хүүхэдтэй болоод тэднийгээ өсгөж хүмүүжүүлж байх үед Алексей даанч хорвоод байхгүй болчихсон байх нь дээ. Зовлон гэдэг хүнээс ч урт настай байдаг болохоор Пряхинтай цуг үхэхгүй, харин Лиза хүүтэй болж, өсөж том болоод, энэхүү үл мэдэгдэх сайхан хүү л жолооч Пряхины зовлонг, ээжийнхээ, Лизагийн зүдүүрийг ойлгон мэдрэхгүй байх болно, сонсох нь сонсох боловч, ондоогоор л ойлгох болно доо. Шал ондоогоор...

	Алексей дэрээ налаад, хана руу толгойгоо эргүүлэв. Байж суухын аргагүй болжээ. Гэвч дорхноо ичиж аягүйрхэн биеэ барьж чадав. Охин руу эргэн харлаа, хөөрхий охин энд ямар буруутай билээ дээ? Бингээс идэж эхлэв. Үнэхээр халуунаараа байлаа.

	Лиза руу баярласан шинжтэй харж, 

	— Катя ямар байна? Сургуульдаа явж байгаа юу?... Эмээ нь яаж байна?... Машад мэнд хүргээрэй гэв.

	Лиза, Машагийн тухай, эмээгийнхээ тухай цовоолгоор ярьж байснаа Катягийн тухай

	— Таны авчирсан юмнаас юу ч идэж уудаггүй. Харахаас аймаар туранхай! гэхэд нь «Дахиад л Катя!» гэж бас л цовоо хэлэхэд бие нь хүйт оргисон Пряхин, 

	— Тэгээд юу ярьж байх юм? гэж асуулаа.

	— Юу ч ярьдаггүй. Юм ч идэхгүй, дуугүй суугаад л байдаг гэв.

	Пряхинд нэг явдал тус болжээ.

	Орноос боссон эхний үдэш гудамжинд гараад, Катяг нэг залуутай явж байхыг харав.

	Алексей алхаагаа түргэсгэн тэр хоёрыг үргээчихгүй гэсэндээ гудамжны нөгөө талд гүйхээрээ гарч, инээмсэглэж байгаагаа ч мэдэлгүй араас нь дагажээ.

	— Катя минь дээ, Катя минь! Зах дээр данх бариад зогсож байхдаа яасан их эвгүйрхдэг бол доо чи, энэ залуутайгаа ч юм уу эсвэл найз нарынх нь нэгтэй тулгарчих вий гэхээс хамаг бие чинь салганаж байдаг даа. Өөдгүй амьтан байгаад гэнэт ичиж зовох ч юм уу, эсвэл найзууд нь олиггүй юмнууд байгаад, залууг «наймаачин эхнэр эргүүлдэг» ч юм уу, элдвээр үйлийг нь үзэхийг хэн байг гэх вэ дээ. Залуу нас гэдэг хайрлаж өршөөхийг мэдэх биш, юу ч бодож саналгүйгээр, ямар зовлон авчрахыг ч эргэцүүлэлгүй хам хум шийддэг нь гэм биш зан байдаг хойно доо.

	Катя залуутайгаа байшингийнхаа үүдэнд зогсож байхад, хөгшин зөнөг Пряхин модны араар нуугдан, дороо гишгэлэн тэр хоёрыг харангаа, тэнгэр минь Катя л битгий харчхаасай билээ, тэгвэл ч насаараа өршөөхгүй шүү гэж бодож байлаа.

	Хүйтэн салхи нэвт үлээж, Пряхин чимээ гаргахгүйг хичээн нударгандаа бүгшүүлэн ханиаж, хоёр шаахайгаа хооронд нь цохилон байхад залуус салхи, хүйтнийг тоосон ч юмгүй, зогссон чигээр юм ярилцана.

	Тэгж тэгж нэг юм салцгаалаа. Залуу эр агсам морь шиг дүүхэлзэн алхаагаа хурдасгахад нь Пряхин араас нь дагав. Катяг залуутай явж байхыг араас нь танингуутаа л нэгэн сайхан санаа тархинд нь харван оржээ.

	Залуу эр яарсандаа ч юм уу, эсвэл дулаацъя гэсэндээ ч юм уу цогиулж гарахад, нуруугаа авсан хөгшин морь шиг Пряхин амьсгаадсандаа улам бөгтийн, халтирч бүдчин хатирахчаа аядлаа. Хүч нь үнэндээ хүршгүй нь, дуудахаас өөр арга байсангүй.

	— Хүүе залуу! Хүлээгээрэй!

	Жаал хүү зогсов. Шантгар хамартай, царай нь энгийн боловч үстэй малгайн доороос цухуйх буржгар туг үс нь зэгсэн дэгжиндүү болохыг нь хэлээд өгнө.

	— Та юу гээ вэ, ах аа?

	Байдгаараа амьсгаадан сульдсан Пряхин өмнө нь зогсоод, юу ч дуугарч чадалгүй хэсэг удав. Тэгээд амьсгаа нь дарагдсаны дараа, 

	— Маргааш Катятай хэзээ уулзах вэ? гэж асуув.

	— Юу гэж? гэснээ жаал хүү сандран, дахиад гүйчих нь үү дээ гэлтэй ухарлаа.

	— За, чи бүү ай. Би муу юм хийх гээгүй байна. Чамаас тус болооч гэж гуйх гэсэн юм! гээд цэрэг цамцныхаа дотуур, энгэрийн халаас руу гараа явуулахад нь залуу юмыг яаж мэдэх вэ гэсэн байдалтай дахин ухарлаа. Алексей мөнгө гаргаад түүнд сарвайн, 

	— Чи Катяд сайн биз дээ гэвэл

	— Тийм байг л дээ, тэгээд юу гэж? хэмээн залуу болгоомжтой хариуллаа.

	— Алексей уурлан 

	— Юу юу л гээд байх юм! Ямар эцэнхий туранхай болохыг нь харж байгаа биз дээ? Яс арьс! Тэгэхээр чи түүнд юм авч өг! Амттай юмаар юугаа хийх вэ, сам боорцог л авч өгөөрэй. Зах дээр зарж байгаа шүү дээ. Уулзахаар очих замдаа л авчихна биз гэв.

	Залуу инээмсэглэн, Алексей рүү ойртоод, 

	— Нээрэн тийм шүү! Хэлхсэн яс л гэсэн үг. Гэхдээ хөөрхөн! гэв.

	— Нэг нь нөгөөдөө саад болохгүй. Тэгэхээр чи, өдөр болгон дайлах нь байна шүү дээ.

	— Ингэхэд та түүний хамаатан уу юу нь болж байна? гэж залуу хүүг асуухад, 

	— Хамаатан нь гэж Алексей итгэлгүйхэн дуугараад

	— Харин чи миний тухай үг цухуйлгах хэрэггүй, ойлгоо биз? Хэлчихвэл чамайг ч хөөгөөд хавьтуулахгүй гэж айлгаснаа, 

	— Их гомдомтгой охин байгаа юм гэж тайлбарлав. 

	Залуу толгой дохисноо, малгайгаа нүүр рүүгээ дарахад нь туг үс нь нүд рүү нь буув. Хараажаар том хүн шиг харагдах гэсэндээ ингэв бололтой, 

	— Хэлснээр тань хиймз. Харин мөнгө дуусахаар яах вэ?

	— Би зах дээр, тоглоомон морин тойруулгад ажилладаг. Намайг Алексей гэдэг. Хүрч ирээд сураглана биз.

	Залуу зөв хүмүүжилтэй, сайн хүү байжээ. Нэг удаа бүр Катяг тоглоомын хажуугаар дагуулж өнгөрөхөд нь харвал Катя сам боорцог идчихсэн, залуутайгаа нэг юм цовоолгоор ярин явахад наадах нь тойруулга руу хяламхийн харах нь Пряхинд юу хийснийхээ тайланг тавьсан хэрэг байлаа.

	Энэ үеэр тоглоом зогсчихсон, Анатолий шинээр ирсэн хүүхдүүдийг суулгаж, Алексей жаахан амьсгаа авахаар хүрднээсээ гарсан үе байлаа.

	Залуугийн хийж байгааг харангуутаа ойлгон, үнэн сэтгэлээсээ баярлан талархаж зогсов.

	Катя мэдчих вий гэж л сэтгэл нь зовж байв.

	Анатолий Алексей хоёр замын унаанд дайгдан зах дээрээс шууд тосгон руу зүглэв. Нуруундаа арилжаа хийхээр цуглуулсан хувцастай шуудайгаа эвтэйхэн үүрч, дарга даамлууддаа тоглоом хоёр өдөр ажиллахгүйг хэлжээ. Чарга доорх цас, шинэхэн алим хазалж байгаа юм шиг ширчигнэнэ. Агаар хүртэл алимынх гэлтэй цэвэрхэн цэнгэг байлаа. Нар жижиг толинд тусах мэт цасны ширхэг бүрд гялтганан, гэрэл нь хурц зүүгээр хатгах мэт нүд гялбуулна. Анатолий нүүрээ гэрэл рүү шуналтайгаар хандуулаад, Пряхинаас, 

	— Эргэн тойрон гэрэлтэй байгаа биз? Гэрэл гэгээтэй байна уу? гэж асуув.

	Алексей унжийж явсан ч гэсэн цовоо дуугаар, 

	— Гэрэлтэйгээр барах уу! Нүд сохолчих гээд байна гэв.

	Анатолийтай өөр өнгөөр ярьж болохгүй, тэгвэл хилэгнэн «Юундаа урвайчихаа вэ?!» гэж тачигнаж гарна. Пряхин түүнийг сэтгэлээр унан, баргар царайлахыг нь нэг ч харсангүй. Одоо ч гэсэн, 

	— Тосгон минь тэсэж үзээрэй! Байгаа нөөцөө дэлгээдэх! Тахир дутуучуудын дэлгүүр очиж явна! Шөвөг мөвөгхнийг савангаар, шалбуур өмдийг өөхөөр солино! гэж хашхичсанаа өөрөө учир зүггүй тачигнатал инээнэ.

	Аянд гарахдаа Анатолий хуураа мөрөвчлөхөд нь Пряхин болиулах гэж ядаад бүр уурлаж, 

	— Тийм хол ийм юм чирч үхсэнээ хийх нь вэ? гэвэл Анатолий өөдөөс нь хөхөрч, 

	— Мөн ч харанхуй байна даа! Дүү минь чи ойлгохгүй байна. Хуур гэдэг чинь пролетари нарын зэвсэг! Тосгонд энэ хог новшноосоо гадна дуу хуур авч очих ёстой юм. Самбаачлах хэрэгтэй бус уу? гэжээ.

	Пряхин Анатолий хоёр нэгэн тосгоны дунд хөлгөө зогсоож, ачаагаа солив.

	— За аль вэ, газар орноо товч танилцуул гэж Анатолий тушаал буулгав.

	Өндөр толгод дээр байшин сав барьсан, өндөр өндөр хусаар эмжээрлэгдсэн тов хийсэн тосгон байлаа. Нүдэнд тусах нь ердөө л энэ! Харин ганц ч амьд амьтны бараа эргэн тойронд нь үл харагдана.

	— За тэгвэл амь оруулаад өгье гээд Анатолий хуураа сунгаж, жаахан танхайдуу өнгөөр, 

	 

	Толгой дээр минь цэнхэр бөмбөлөг

	Тойрон тойрон эргэлдэнэ.

	Сэтгэлт хархүү нь энхрий авхайг

	Сэмхэн аваад зайлах гэж байна

	 

	гэж дуулснаа Анатолий чимээгүй болчхов. Инээмсэглэн нүдний шилээ баруун, зүүн тийш нь гялалзуулан толгой хөдөлгөснөө дараа нь гайхсан бололтой, 

	— Хэн ч гарч ирдэггүй еэ! Хачин юм гэв.

	Туранхай гөлөг тэдэн рүү цор цор хуцсанаа, юмыг яаж мэдэх вэ, нэг талаас гаднын улс ч гэлээ, нөгөө талаас ямар нэг идэх юм хаяж өгч магадгүй гэсэн бололтой оцойн сууж сүүлээ хөдөлгөж байлаа.

	Тэд тосгон дундуур Алексей жаахан урд нь араас нь Анатолий түүнийг сугадан явж байлаа.

	Цонх хов хоосон цэлийж, нохой ч хуцахаа больж, зочдын араас сүүл хавчин дагаж, хэн ч тэднийг угтан гарч ирсэнгүй, тэдний нөгөө бараа тэр бүү хэл хөгжим нь ч хэнд ч хэрэггүй байжээ. Нэг цонхны сүлжээсэн хөвөөний цаанаас айсан шинжийн үрчийсэн царайтай хөгшин тэднийг харж байлаа.

	— Гурилаар бараа солино шүү! гэж Алексей хашхиран хэлэхэд хөгшний царай тэнийн тайвшраад толгой сэгсэрч харагдав.

	Өөрийнхний нэг нь фронтоос сохор болчхоод ирж байгаа юм биш байгаа даа гэж айж дээ гэж Пряхин бодов.

	— Тэвнэ, шөвөг савангаар! Саванг шөвгөөр! гэж Анатолий хашхирч байлаа.

	Хашааны үүдэнд алчуураар толгойгоо боосон хижээлдүүхэн эхнэр зогсож байв.

	— Дайчид минь! Сульдаж гүйцээ шив дээ, нааш ир! Орж дулаацацгаа! гэж дуудлаа.

	Намхан тотгонд мөргөчихгүйн тулд тонгойн байж байшинд ороод бандан дээр ёсорхуу нь аргагүй цомцойн суувал, гэрийн эзэгтэй, 

	— Бараагаа гаргаач дээ. Одоо хүүхнүүд ирнэ гэж хэллээ.

	Үнэхээр ч хаалга чахран онгойж, хөл доогуур хүйтэн агаар сэнгэнэн, эхнэрүүд орж ирлээ. Алексей вандан дээр бүхэл бүтэн дэлгүүр, савхин өмд, цамц, малгай, Анатолийн хэдэн цамц элэгдсэн өмд шаахайг гаргаж өржээ.

	Байшингаар дүүрэн хүн болоход Анатолий дахин хөгжмөө дарж, «Амарын долгион» вальсыг тоглов. «Золиг гэж сэтгэлийг нь хөдөлгөж байна» гэж Пряхин бодов. Ингэж байгаадаа санаа нь зовон эвгүйрхжээ. Муухай л юм болж байна, өөдгүй дээ гэж бодлоо. Анатолий вальсаа тоглож дуусган, сэтгэл хөдөлгөсөн ая зогсоход хөгжимчин утга уянгын хэсэг дууслаа одоо ажил төрөлдөө оръё гэж ойлгуулж байна уу гэлтэй ёсорхгоор толгой дохив. Хүүхнүүд үүдэн тус бөөгнөрч байснаа цөмөөрөө шууд урагшаа зүтгэлэн минутын дараа байшинд ам булаалдан дүнгэнэлдэж, өмд, хүрмийн савхийг барилан, цамцыг гэрэлд барин сайн гэрэлтэйгээр нь цонх руу аваачиж байлаа.

	Анатолий аяархнаар, 

	— Дүү хүү, харав уу! Бид ч яг онолоо шүү, тийм ээ? гэв. Пряхин дорхноо урам нь хугарах ч юм бил үү гэж бодоод мушилзав. Эхнэрүүд юм болгоныг нь сайтар барилж үзсэнээ, чимээ имээгүй болчихлоо.

	— Хонгорууд минь та нарт саван байхгүй биз? гэж нэг нарийхан дуутай хүн асуувал, тал талаас нь, 

	— Харин чүдэнз?

	— Бас давс? гэж дуулдав.

	Алексей инээгээд, 

	— Өршөөх ажаамуу, бид чинь доншуур наймаачин, панзчин биш шүү. Энгийн л нэг тахир дутуу улс. Манай ялалтыг хүртэл гол зогоохын тулд хоолой давуулчих юм хэрэгтэй байна шүү дээ! гэснээ түгдчив.

	Дэндүү гал дөлтэй юм ярьж байгаагаа мэджээ. Анатолий нөгөө бараан дээрээ гар тавиад, 

	— Яав, таалагдахгүй байна уу? гэж асуулаа.

	Эхнэрүүд санаа алдан дахин дүнгэнэлдэж эхэлсэн боловч түрүүчийнхээс аяархан байлаа. Хаалга нээгдэн өөр нэг эхнэр орж ирэхэд байшин доторх хүүхнүүд дуу шуутай болж, 

	— Валя! Серегадаа нэг юм аваач!

	— Буцаж ирж байгаа юм чинь.

	— Нэг бэлэг ав гэлцэв.

	Валя толгойн алчуураа авбал, жигд цагаан шүд гялалзуулсан залуухан цовоо бүсгүй байлаа.

	— Тэр өмдийг хараач, урагдахааргүй эд дээ! гэмэгц байшингийн цонх доргитол инээлдэв.

	— Тэр пинжаанкыг ээ, ёстой пинжаанк даа!

	— Эд нар косчуумаа юугаар өгөх юм бэ? Тэгээд Серегадаа шууд л бэлэгтэй болно доо! гэж хөгжилтэй Валя бусдын яриаг таслан асуув.

	Алексей юу хэлэхээ мэдэхгүй учир тээнэгэлзээд дуугарсангүй, харин Анатолий Валягийн адил өнгөөр, 

	— Амьд мэнд байгаа нөхрийнхөө төлөө юу ч хайран биш биз дээ, тийм үү? Хоёр шуудайг тавьчих гэв.

	— Хоёр шуудай юу тавих гэж? хэмээн Валя айсан байдалтай асуухад, Анатолий тоглоом болгон, 

	— Юу юу гэж? гурил гэж хариуллаа.

	Пряхин авгайчуудыг хараад хамаг хөлс нь цутгачхав. Анатолийг сохор гэдгийг хүүхнүүд ойлгоод ганцхан Алексейг, зөвхөн Алексейг л харна. Дургүй нь хүрсэн зэвүүцэж гайхсан янзтай харна.

	— Эхнэрүүд минь эндээс явцгаая гэж нэг нь бөглүүхэн дуугарлаа.

	— Та нар тахир дутуучууд биш ёстой дамын наймаачид байна даа гэж өөр нэг хүн хэллээ. Хүүхнүүд ам амандаа шуугилдан хаалга руу ханарч, нэг нь хэдийн гарч, хүйтэн агаарын урсгал хөл жиндүүлэхэд, Анатолий, 

	— Зогс! гэж ориллоо.

	Тэнд, дайнд цэргүүдээ хамаандалж байгаа шиг л чанга дуугарчээ. Анатолий өндийж, 

	— Дамын наймаачид гэнэ ээ? Бид ямар юмны наймаачин байх вэ, авгайчуул минь? Бид дамын наймаачинтай адил байна гэж үү дээ? гэснээ дуу нь сулран чичгэнээд

	— Гачигдлаас болж арга мухардаагүй сэн бол харчуул өмдөө бариад гурилаар солино гэж та нар дээр ирэх юм бодоо юу, аан! Бидэнд дайны өмнөх энэ савхины оронд, чөтгөр аваг гэж, нялх хүүхдүүдийг өлсгөлөнгөөр мажийлгачихгүйн тулд шуудайгаас доошгүй гурилаар солих хэрэгтэй байна гэснээ тайвшрав бололтой вандан дээр суугаад, 

	— Та нар биднийг ичээх ч яах вэ, өөрснөө ч ичиж зовдог болоосой. Өөр ямар ч арга алга гэжээ.

	Хүүхнүүд үүдэнд зогссон хэвээр эргэн, хараагүй эрийг харан шахцалдан зогсвоос, нүүр царай нь модоор сийлчихсэн юм шиг баргар харагдана.

	«Дайны дараа барималчид яг ийм дурсгалын хөшөө хийх хэрэгтэй юм даа. Эхнэрүүд. Чамайг хараад, уйлах нь гэлтэй» хэмээн Алексей гэнэт бодов.

	Тэр бээр хэзээ ч хөшөө дурсгалын тухай бодож байсангүй, гэтэл одоо бодож байдаг. Хүүхнүүд хаалган дээр, ямар нэг бүдүүлэг хорлонтой юм хэлэхийг хүссэн боловч, цаанаа бас өрөвдсөн бололтой дүнсгэр гунигтай чимээгүйхэн зогсоцгооно.

	Тэдний дундаас Валя урагшаа түрэн гарч ирээд, 

	— Сохор эр минь, биднийг бүү шүүж дүгнэ. Эмэгтэйчүүд гэдэг чинь мэдээжийн улс шүү дээ. Эвгүй үг хэлчихлээ, уучлаарай... Ингээд ажил хэргийн талаар гэвэл та нарын үнээр энэ ёслолын хувцас дотроос чинь Серегадаа малгайг л гурилаар сольж авч чадах юм байна. Бүтэн косчуум гэвэл, өөрөө нөхрөө хүлээж чадахгүй гунирхалж үхэх юм байна. Тэгэхээр юмтай тосгон эрж үзэцгээ дээ гэв.

	Хаалга дахин нээгдэж, энэ удаа хүйтэн агаар хөлийг удаан гэгч нь, бүх хүүхнийг гарч дуустал жиндүүлэв.

	— Ширээнд сууцгаа даа гээд эзэгтэй төмөр ацаар хар хоовон татаж аваад, 

	— Юу байгаагаараа л... гэхэд нь Алексей сонссон ч үгүй, тампуу руугаа нөгөө новшнуудаа ууртай чихэж байлаа. Анатолий, бүдүүн ороосон тамхи сорон, гар нь салганана. Хурдхан босоод эзэгтэйг хэчнээн гуйж гувшсан ч хоол идэхгүй гэлээ. Хаалган дээр очоод Пряхин түүнд савхин малгайгаа өгөөд, 

	— Сергейд нь зориулж байна гээд Валяд өгчхөөрэй гэв.

	Өөрөө Валяд өгөх хэрэгтэй байсан юм даа гэж эзэгтэй гиншгэнэснээ, дуудаадахъя гэсэн боловч Пряхин үрчийгээд, 

	— Та өгчхөөрэй! гээд гарангаа хаалга сайтар хаав.

	Тэд тосгоноор бараг гүйх шахам алхаа саалгүй түргэн явахад Анатолий Пряхины чихэнд, 

	— Аль вэ, чөтгөр ав гэж хурдхан шиг! Хурдхан! гэж шивнэж байв.

	Зөвхөн хонхор газар ороод, өндөр хус толгод руу ассан байшингууд гацуурын цаагуур далд ормогц Алексей алхаагаа сааж ирэв. Анатолий ууртайгаар, 

	— Би гэж шал мангуу амьтан. Наашаа ингэж явж зууралдах гэж байх уу. Зах дээр л очдог байж. Сольж, арилжих юмтай нэг нь хот руу л аваачна шүү дээ. Юмгүй нэг нь гэртээ сууна гэв.

	Тэд үг дуу ч үгүй, дотроо гомдоллон явж байлаа.

	— Ямар ичгүүртэй юм бэ? гэж Алексей хэлэхэд Анатолий хэлснийг нь зөвшөөрсөнгүй, 

	— Юундаа ичгүүртэй гэж! Ганц шуудай төмсөөр сольдог костюм гэж хаана байх вэ? Юм болгон өөрийн гэсэн үнэтэй шүү. Эхнэрүүд хөөрхийлөлтэй, тосгон ядуу ч гэлээ өөрийгөө бас өрөвдөх ёстой. Дайн шүү дээ, дайн гэв.

	Тохиролцсон юм шиг хоёул зэрэг санаа алдчихаад, санаа нэгтэй байгаадаа хөхөрч, дорхноо зовлон нь хөнгөрөх шиг болов. Яах вэ эндүүрээ л биз, алдаа л биз, тэгэхдээ эмгэнэлтэй юм болсон биш, бараагаа зах дээр сольчихно шүү дээ.

	Анатолий нөгөө л хэзээ язааныхаа цовоо дуугаар, 

	— Дайн, дайн гэж ямар ч романаас илүү юм болж байх юм даа. Харчуул хог новш арилжаад л, модон морин тоглоом эргүүлж байх юм! Харин эхнэрүүд морь мал шиг бугалгад орж, тосгонд газар хагалж байх юм гээч! Гэхдээ ерөнхийдөө, амьдрах сайхан биз дээ? Биднийг цааш нь хиаруулчхаагүй нь яамай. Хэдий цоо эрүүл биш гэлээ ч амьд арзайж, мэнд мэлтийж, хөл дороо цас шаржигнуулан наранд ээсэн шигээ явж байна шүү дээ! За аль вэ, юу харж байгаагаа яриад бай, дүү хүү! гэв.

	Пряхин инээмсэглэн Анатолийд нүдэнд өртөж байгаа юмаа ярьж гарлаа.

	— За энэ гачуур байна, нэг л хүйтэн юм шиг бараан харагдах юм. Гэхдээ захын шилмүүс нь ногоон, наранд ээгдээд хөгжилтэй. Ээ! Хараач ямар гоё юм бэ! Тэс жимсээ сэгсрээгүй байна шүү. Бөөн цөөнөөрөө улбар шар хонгорцог нь нүд цоргим бөнжгөнөлдөнө. Тэр, гал шиг шар гэдсээ гялалзуулаад хөх бух замаар нисэж өнгөрлөө... Анатолий инээгээд, 

	— Урьд нь миний нүд дуугүй байдаг сан. Одоо бол үг дуутай, ярьдаг болжээ! Ярьж байгаа бүгдийг харж байна гээч гэв.

	Тонгойж байгаа нар моддын оройг гэрэлтүүлэн, нарс модыг сайхан өнгөтэй болгож, гацуурын орой, хусны холтсыг өнгөлөг болгоно. Сүүдэр улам өтгөрөн хөхөрч, агаар улам сийрэгжиж ирэв. Зузаан цасанд гарах туурайн бөглүү чимээг Анатолий эхэлж сонсоод хоёул зогсон эргэж хараад замын унаанд дайгдчихвал хот хүргээд ч өгч магадгүй гэж хүлээлээ.

	— За аль вэ, тахир дутуучууд минь гараад ир! гэх танил дуу сонстлоо.

	Валя байдгаараа ангайн инээж, ташуур гозолзуулан чарганы дээр тух тааваараа суухыг урин өвс чихсэн гудсаа пад пад алгадан байв. Пряхин Анатолий хоёрыг тухалж суух хооронд:

	— Авгайчуулын хуралдаанаар, орой болж байгаа учир та нарыг хүргэж өгөхөөр тогтлоо. Манай үүгээр бүлэг дээрэмчинтэй болчхоод, дээрэм тонуул хийгээд байгаа юм гэв.

	Цас дахин алим хазлан шир шир хийх шиг амттайгаар шарчигнаад, Валя эргэн, 

	— Ийм юм байх уу даа, та минь! Фашистаас ч доор, ар талд тонуул хийж байдаг!... Нөгөө малгай өгсөнд чинь баярласан шүү! Бид та нарт хагас тампуу төмс цуглууллаа. Бүх тосгоноороо! гэж хашхичив.

	Анатолий Алексейн хажуугаас ёвроод авбал Пряхин шулуухан, 

	— Малгайны оронд төмс авахгүй гэдгийг мэдэж ав. Бэлгэд хариу авдаггүй юм гэж эрс тэс хэлэв.

	— Би чамаас айхавтар шалсан! 

	— Аяганы хариу өдөртөө гэдэг юм аа хөө! гээд Валя инээв.

	— Ай даа гэж Анатолий хөгжилтэй хашхирснаа, дуурсхуурынхаа товчийг мултлаад, хайртай хөгжмөө байдгаар нь сунган, дүрсгүй байрын хоолойгоор, 

	 

	Толгой дээр минь цэнхэр бөмбөлөг

	Тойрон тойрон эргэлдэж байна.

	Сэтгэлт хархүү нь энхрий авхайг

	Сэмхэн аваад зайлах гэж байна

	 

	гэж дууллаа.

	— Валя, хар хүнээ хүлээж ядаж байгаа биз дээ? гэж хашхиран асуувал, Валя, 

	— Ай даа! гээд удаан эргэж харав. Нүд нь баяраар гялалзан, нүүр нь цог золбоолог мишээлээр гэрэлтэн, эл «Ай даа!» гэсэн үгэнд нь хэчнээн их итгэл, жаргал байгааг харсан Алексей огтын танихгүй Сергейд атаархаж байлаа. Хаана ч юм нэг хүн орчлонгийн хязгаарт ч бай хамаа алга, түүнийг ингэж хүлээж байдаг ч болоосой! Тэгдэг бол тийшээ замд дайралдах хориг саадыг зад татан, өөрийг нь хүлээж, уйтгарлан гуньж, бодож байгаа эмэгтэйг тас тэврэхийн тул улаан галзуу тэмүүлэх сэн билээ. Хэрэв тэгдэг сэн бол ч! Даанч түүнийг хүлээсэн хүн нарт ертөнцөд байсангүй. Груня эгчийг, мэдээж Ивановна эмгэн Катягаас бусад охидыг тооцохгүй л юм бол. Гэвч энэ бол өөр хүлээлт. Энэ аз жаргалтай Валя шиг хүлээж байгаа хүн даанч байсангүй.

	Зинаида, гэж! Энэ тухай бодол түүнийг зүүгээр хатгах шиг болов. Дүүрчихсэн амьтан. Өвдөөд босонгуутаа л нөгөө жигнэсэн алим шиг үрчлээ болсон цагдаа дээр очиж, эрж хайх тухайн өргөдөл бичээд дахин хэд хэдэн удаа лавласан боловч, ямар ч ашиг гарсангүй. «Хүлээж бай!» гэж сэргийлэхээс хэлсэн нь оргүй зүйл биш ээ. Хүлээж бай, хэрэв энэ хараал идсэн дайныг, ертөнцөд энэхүү их гай гамшиг, гаслан зовлон авчирч, тоо томшгүй олон гэр бүлийг бусниулан тараасан дайны эцсийг үзэж чадвал тэр Зинаидагийн ул мөрийг гаргахдаа л гаргана.

	— Ээ, Валя, мөн ч сайхан юм болно оо доо? Бүрэн бүтэн биз дээ? гэж Анатолий орилон асуувал, 

	Валя дахин эргэж харж, 

	— Бүрэн бүтэн! Яах вэ дээ, нэг гаргүй болчихсон юм! Гэхдээ энэ саад болох юм биш! гэж баяртайгаар хариулав.

	— Саад болох юм биш ээ! Саад болохгүй! гээд Анатолий инээлээ.

	Замын эргүүлэг дээр морь огцом хажуу тийш болж, жолоо нь чанга татсанаас хамраа тачигнууллаа.

	— За харав уу, харчуул минь. Би та нарт хэлсэн шүү дээ. Тонуулчид! гэж Валя эргэж хараад хэллээ.

	Алексей өндийж харвал замын хажууд, захаа босгосон дөрвөн хүн зогсож байв.

	— Зүгээр! Эхнэр хүүхнүүдийн дэмий яриа! Энэ ямар юмны дээрэмчид байх вэ! Явцгаая! гэв.

	Валя морио ташуурдан хөдөлгөлөө. Чарганы уланд дас чахарна. «Авгай хүүхний л дэл сул яриа байж таарна» гэж Алексей бодов. Чарга ойртоход нөгөө дөрөв зогссон хэвээр хоорондоо юм ярьж байв.

	Дараачийн агшинд дөрвүүл морь руу ухасхийн, арлаас зууран авбал чарга эрчээрээ хэдэн алхам явснаа арал нь босоод ирэв. Нэг нь морины хазаараас шүүрэн авч, толгойд нь зотон нөмөргөлөө.

	Валяг андуурсан, энэ хүмүүсийг тоглоом хийж байгаа, ер нь иймэрхүү юм байхыг алийг тэр гэх вэ... гэж итгэсэн хэвээр байгаа Пряхин тоглосон өнгөөр, 

	— Харчуул минь, юу болж байгаа нь энэ вэ, дүрсгүйтэж байна уу? гэж хашхиран асуувал, 

	— Цэр-эг-хэн минь, тоглоогүй тоноод өгье чамайг гэж том хамартай залуу ойртож ирэнгээ хэлэв.

	Хөмсгөө байдгаар нь зангидсан нь ханшаараас нь ургасан юм уу гэлтэй агаад, бүх л байдгаараа орчин тойрныхондоо айдас төрүүлэх гэж хичээх ажээ.

	Монцгор хамарт Алексейн хөл доороос тампууг нь угз татан аваад, амыг нь боосон мөрөвчийг тайлж, цасан дээр доторх муу сайн юмыг нь асгалаа.

	— Үгүй ер өө! Ах дүү нар минь! Эх орноо хамгаалагч маань, хог новшоор арилжиж байдаг байна! гэж орилов.

	Дээрэмчид муухан инээх аядав.

	Том хамарт савхин өмд хүрэм хоёрыг нь авснаа

	— Аль вэ, хө байзнаарай. Энэ нь зэгсэн хөрөнгө байна! Махно аав шиг болчих нь байна, тийм ээ? Наймаа хийчих үү? Энэ бидэнд хүрмээ, бид үүнд амьдрал өгье! гэснээ морь янцгааж байгаа юм шиг хөхрөхөд сүүдрүүд нь ч дагалдан хөхрөв.

	Алексей чарганаас буугаад, 

	— Аль вэ, байз. 

	— За яах вэ. Наймаацъя гэлээ.

	Чухамдаа ганцаар дөрвийн эсрэг үзэлцэнэ гэдэг ухаангүй явдал л даа. Тэгээд бас дээрэмчдэд зэвсэг байгаа нь гарцаагүй. Гэвч энэ хүрмээ өгчихнө гэдэг санашгүй хэрэг байлаа. Хайран байгаа юм биш л дээ. Савхин хувцас аминаас нь үнэтэй болоод тэгж байгаа юм биш. Зүгээр л энэ өмд, хүрэм, түүний хувьд, гурван охин Ивановна эмгэний хувьд юу болохыг Пряхин боджээ. Тосгонд гурилаар сольж чадахгүй болмогцоо зах дээр сольчихно гэж итгэлтэй байснаа боджээ. Савхин хувцас нь түүний болон Анатолий тэр хоёрыг хотод хүргэхийн тулд морь, чарга гаргаж өгсөн авгайчуулын хүнд хүчир амьдралын бэлгэ тэмдэг болжээ.

	«Юу л болбол болог» гэж өөртөө хэлчхээд гэдэс хоосон, цөхрөнгөө барж, үзэн ядсан Алексей дээрэмчний өвдөгний нүхийг чиглүүлэн байдаг тэнхээгээрээ өшиглөв.

	Том хамарт муухай гиншин цасан дээр савж ойчоод туслахууддаа, 

	— Бариад ав! Би одоохон! Болгоод өгье наадахыг чинь гэж орилов.

	Ганц хөл дээрээ догонцон Пряхин руу хүрч ирээд улаан нүүрэн дунд нь буулгав. Алексейг хэдийн тал талаас нь барьчихсан байлаа. Тавиулах гээд оролдоод үзвэл, мөрний яс нь нужигнахаас өөр юм байсангүй.

	Алексей цустай шүлсээ нулимангаа

	— Өөдгүй шаарнууд! Хананд зогсоогоод буудаж байгууштай новшнууд! Урвагчид! Фашистууд! Бид фронтод цусаа урсгаж байхад, та нар энд ар талд танхайрч байдаг! гэж хэллээ.

	Палигар хамарт Пряхиныг нүүр нүдгүй балбаж гарав. Зэвүү хүрэм, монцойсон хоншоор нь Алексейн өмнө энд ч, тэнд ч харагдана. Пряхин хамаг хүчээ шавхан дээрэмчний яг аюулхай руу өшиглөсөн боловч олигтой юм болж чадсангүй, харин ч түүнд ухаан сийлээд өгчихсөн юм шиг санаа авч өшигчиж гарах нь тэр.

	— Фашистууд! Яргачид! гэж Пряхин ориллоо.

	— Май фашистын төлөө. Май яргачны төлөө гэж том хамарт улам шар нь буцлан өшиглөв.

	Цохилт тэсвэрлэхийн аргагүй болж байсан ч Пряхин одоо түүнийг нь мэдрэхээ больжээ.

	Гэтэл нэг хүн хашхирах дуулдав. Валя орилжээ. Валя ташуураа далайсаар монцгор хамарт руу гүйж ирээд нүүрэн дундуур нь сураар ороолгоод авахыг Алексей харав. Дээрэмчний нүүрэн дээгүүр гувруу татан муухай бархирахад Валя дээрээс нь нэмж хэд сайн ташуурдаад өгөв. Алексейг барьж байсан гурвын хоёр нь Валя руу ухасхийн татаж унагаад балбаж гарсанд том хамарт хориглон, 

	— Ах дүү нар минь! Битгий хамаагүй гэмтээчхээрэй! Наадахыг чинь дөрвүүлээ нэг халуу оргиулаад өгөмз! гэснээ Алексей рүү эргэн дахин цохихоор далайв.

	— Хүүш! гэх Анатолийн дууг сонсоод Пряхин эгээтэй л уйлчихсангүй.

	Дуугүй байхад яана аа, сохор байж амаа хамхиад л байж байхгүй, чөтгөр авмар! Энд болж байгааг хараагүй байж юугаа хийнэ, бурхны өршөөлөөр, сайнгүй муу юм байдаггүй гэж ярилцдаг ч талаар биш шүү.

	Гэвч байж ядталаа уурласан Анатолий, 

	— Хүүе ах дүү нар аа! Намайг мартчихаагүй биз дээ? гэж дахин хашхирав.

	— За яах вэ, намайг жавтий хүртээтэл сууж л бай! Биднийг харахгүй байгаадаа бурханд залбир! Гэрч болох юм биш! гэж том хамарт өршөөнгүй дуугарав.

	— Өөдгүй шаар, чи намайг сохор гэж бодно уу! Би зүгээр л зальтай хүн! гэж Анатолий хөгжилтэйгөөр хэлснээ тулуураа хажуу тийш нь чулуудчихаад халааснаасаа гар буу гаргаж ирэхийг Алексей харлаа. Анатолийг харсан аймхай хүн л үнэндээ сохор хүн биш байж, өөр рүү нь шагайж байна гэж бодохоор ажээ. Гар буу дуу гарсан зүг яг чиглэж байлаа.

	— Алеха, хэвт! гэж Анатолий орилоход Пряхин тушаалыг даган тэр дороо ойчоод өгвөл, ойд чих дөжрөм дуу гарч, нэг, хоёр, гурав, таван ч удаа буудав.

	Алексейн ар талд, 

	— Түгшүүр! гэх сөөнгө дуу гарч, өөр нэг нь муухай хараал тавин зугтаж, бут сөөг хугачих сонстов.

	Пряхин босоод Анатолий руу бөгтийн гүйж, 

	— Би байна аа. Битгий буудаарай! гэж хашхирав. Анатолий юу ч болоогүй юм шиг гар буугаа тайван өгөөд, 

	— Жаахан айлгаадах! гэв.

	Гар нь байдгаараа салгалах Алексей өөрийгөө тайван байхыг тушаагаад амьсгаагаа даран байж, бүрэнхий рүү буудав.

	Бүх юм чимээ аниргүй, нам жим болов. Тэд чих тавин чагналаа. Пряхин цасаар нүүрээ арчаад, биеэ чагнав. Цээж хавирга, гэдэс хөл, нүүр нь тэр чигтээ халуу шатна. Жаахан тайвширч аваад, 

	— Муусайн фашистууд! Харин чи нэгийг нь оночих шиг болсон шүү гэж Анатолийг магтав.

	Дуурсхуурч нүүрээ ой руу эргүүлэн, 

	— Бушуухан явцгаая! Чимээ сонстлоо. Гэтэж байж магадгүй гэж тушаав.

	Валя хөглөрсөн юмнуудыг хам хум цуглуулж аваад дэлбэгчийн суудал дээр үсрэн суувал, буун дуунаас айхдаа хамар тачигнуулан байсан морь ухасхийн хатирч, мөргөлдөөн болсон газар ард хоцорлоо. Пряхин харанхуй руу ширтэв. Үдэш, ойг тэр чигээр нь хар өнгөөр будаж, зөвхөн цагаан зам л гэрэлтэнэ.

	Хэдийн холдож амжсан хойно ард нь хэдэн сүүдэр бүртэлзэж, гал улсхийв.

	Алексейд нэг нь тамхи асаах шиг санагджээ. Гэтэл буун дуу гарлаа.

	Дээрэмчид хорсохдоо дэмий л буудсан нь тэр ажээ.

	Энэ өдрөөс эхлээд тэр хоёр барилдлагатай юм шиг болжээ. Анатолий, «Тулалдаанд ах дүү боллоо» гэж тоглоом хийнэ. Үнэндээ ч ах дүү бололцжээ.

	Дээрэмчдийг барьжээ. Тэгэхэд Валя хотоос ганцаараа явсангүй. Чарганых нь араас цагдаа нар суулгасан хоёр машин удаан дагана. Пряхин Анатолий хоёр шүүхэд гэрчээр дуудагдав. Алексей дээрэмчний толгойлогчийн малийсан нүүрийг гайхан харж суулаа. Дөрвүүлхнээ бүхний эсрэг сөрөхдөө юунд найдсан юм бол? Муу цөөврүүд шив дээ. Дөрвүүлээ нэг хүний өөдөөс, дөрвүүл ганц эмэгтэй, хоёр тахир дутуу хүний өөдөөс болох юм биз, гэтэл дөрвүүлхнээ сэргийлэгчдийн отрядын эсрэг гэдэг?

	Дээрэмчид хорссон, айсан нүдээр танхимыг гөлөлзөн харснаа, бүх буруугаа том хамарт руу чихэхэд цаадах нь арга тасарч, цөхөрсөн янзтай мушилзана. Цэргээс оргосон, ганцхан замтай... болсон хүн байжээ.

	Дээрэмчдийг яллан, Анатолий ч бас юм дуулав. Сэргийлэхэд хэд дахин дуудаж, хаанаас буу авсан гэж шалгааж байлаа. Эр зориг гаргасны учир авснаа, гардуулж өгсөн генералын нэр, ангийг хэлсэн боловч хэрэглэх зөвшөөрөл, цаас баримт байхгүй байжээ. Сэргийлэхийнхнийг байдгаар нь харааж, 

	— Үгүй хөөе, ойлгооч дээ, би тэр бууг авч яваагүй бол, модны сүүдэрт бид мөнхөд нойрсох байлаа шүү дээ гэж агсрав.

	Цагдаа нар шуухитнан түүнийг үнэн хэлж байна гэж хүлээсэн боловч бууг нь хурааж авахаар болжээ. Нэг нь бүр, 

	— Хараагүй хүнд буу аюултай гэж хүртэл хэлсэн ажээ.

	— Тэднийг ёстой нэг болгож байвал таарах амьтад! гэж Анатолий хашхирав. Дахиад л хөгжилтэй болж, буундаа мэдээж хар буусан авч «Яах вэ, ёстой юм ёсоороо л болоо биз» гээд өнгөрчээ.

	Хавар ойртож, Пряхин хуурч хоёр цайны цагаар чийг нь сэвэрсэн газар тухалж аваад гэрээсээ авчирсан жаал зугаа юмаа идэж, аж амьдралын ойр зуур юм ярилцах авч ямагт дээрэмчдийн тухай дурсдаг байлаа.

	— Бүх хүн зохих ёсоор амьдрах цаг ирдэг болов уу? Үнэнч шударгаар амьдрах цаг шүү! Бусад хүмүүст шударга харагдах гэсэндээ бус, өөрөө өөртөө шударга үнэнчээр амьдрах цаг. Тэгээд дээд шүүгч, ерөнхий прокурор нь хүн болгоны хувьд өөрөө л байх болно гэж Анатолийг ам халан ярихад Пряхин: санаа алдаад, 

	— Тийм ээ, Тэр том хамарт хэдэн хүн өөрөөс нь болж зовж зүдэрснийг бодсон ч болоосой! За яах вэ, миний охидыг таних ч үгүй, мэдэх ч үгүй болохоор, өлөн хоосон амь голтой л байгааг тоохгүй юм байж. Гэхдээ өөрийгөө боддоггүй байсан юм байх даа, нэг л баларна шүү дээ! Эхийгээ бодмоор юм даа, тийм ээ? Хүүгээ цэргээс оргосон дээрэмчин гэж дуулаад юу болох бол оо? гэхэд Анатолий зөвшөөрсөнгүй, маргаж

	— Эх нь хээр алаг бол хүү нь шийр алаг гэв.

	— За, чи боль доо! гэж Пряхин дургүйцэв.

	— Чи чинь сүмд ном айлтгаж байгаа юм шиг ярьж байх шив дээ. Бүгдийг уучлах хэрэгтэй! Бүгдийг ойлгох хэрэгтэй байх нь ээ! гээд Анатолий инээлээ.

	— Бүгдийг уучилж өршөөх боломжгүй л дээ гэж Алексей урам хугаран хэлснээ тунгалаг тэнгэрийг ширтэн хаврын цэнгэг агаарыг шунамгай сороод, маргаанаа одоо бол хэдийн дасал болоод байгаа яриагаар таслан, 

	— Шалбааг ёстой арчсан цар шиг гялалзаж байна даа. Өвс ургамал хараахан ногоороогүй, нэг л гандуу шар өнгөтэй байна. Хоёр тагтаа хошуугаа нийлүүлж, үнсэлдэж байнга гэснээ бодож байсан юмандаа эргэн орж, 

	— Ингэхэд ер нь хэзээ бүгдийг уучилж болох цагт л гоо сайхан биеллээ олж таарна. Бүү загна, би сүмийн хүн биш ээ! Энэ бол хүмүүс зөвхөн уучилж болмоор л нүгэл хийнэ гэсэн үг. Харин дээрэм тонуул, хүч хэрэглэх, урваж шарвах, хүний амь бусниулах бүрмөсөн үгүй болно гээд инээв.

	— Тийм ээ, тийм. Аминд хүрэх урвах явдал үгүй болно. Өөрийн болон Зинаидын нүглийг Пряхин бүрэн төгс болох яагаа ч үгүй энэ ертөнцөд хамааруулж байлаа. Харин тэнд, ирээдүйд бол ийм юм болох ёсгүй, гарах ч нөхцөлгүй байх ёстой.

	— Ингээд чи мэдэж байна уу, би хэдий сохор ч гэсэн ирээдүйг сайн төсөөлдөг. Олон хүн ирээдүйг цагаан цагаан хот, гоё ганган хувцас өмссөн, мэдээжээр тарган цатгалан хүмүүс байхаар боддог л доо. Би тэр цэвэр цэмцгэр хот, гоёмсог хувцсыг үгүйсгэхгүй. Харин би тэр тэнэг юм шиг тарган цатгалан байхын эсрэг байгаа хүн. Үнэнээсээ шүү! Өлссөн нь өлссөнөө ойлгохоос цатгалан нь цатгалангаа ойлгох заавал дутуу байж таарна гэж надад санагддаг юм. Арьс нь зузаан гэх үү дээ. Өөхнөөсөө болоод л тэр шүү дээ. Тэгвэл хүмүүс бие биеэ ойлгож байх хэрэгтэй. Ямагт шүү. Үүнийг ойлгодог болсон цагтаа л ирээдүй ирлээ гэж болно гэж Анатолий ярилаа.

	Алексей ахмадыг даажигнамаар байсан боловч цаадах нь их ноцтой ярих учир зөвхөн, 

	— Чи ч «цатгалангийн эсрэг» арай л дэндүүлчихлээ. Одоо модон морин дээрээ гараад «Би цатгалан байхын эсрэг байна» гээд зарлаадах. Балбаад өгнө дөө гэж бөвтнөв.

	— Балбаад өгнө өө! гэж Анатолий зөвшөөрөөд

	— Яагаад гэвэл одоо болохоор тэгж байгаа юм. Харин ирээдүйд бол үгүй шүү. Эргэцүүлэн бодох болно гэв.

	— Дүү хүү, энэ чинь хэн нь сүмд үйлчилдэг болж байна хө? гэж Пряхин хашхираад Анатолийг мөрнөөс нь барин цээжээрээ шахвал цаадах нь эргэж мултраад Алексейг дал шороодуулав. Хоёр эр сэвэрсэн шороон дээр хөлбөрөн дээр доороо орж хүүхэд ахуй цагийнх шигээ гэмээр сайхан байлаа. Эхлээд Пряхин гэнэт санаж, 

	— Хүүш, дэмий юм биш үү? Хүмүүс фронтод тулалдаж явахад чи бид хоёр энд гөлөг шиг ноцолдоод л! гэвэл Анатолий хөхрөөд, 

	— Би ч хэдийн хийдгээ хийчихсэн, чи ч гэсэндээ адилхан!

	Гөлөг шиг өнхөрмөөр байна гэснээ Пряхиныг түлхээд хоёул нүүрээ нар өөд харуулан хэвтэв.

	«Өөдгүй шаар, чи намайг сохор гэж бодно уу? Би зүгээр л зальтай хүн!» гэснийг нь Пряхин дурсав.

	Тэд хөхрөлдлөө.

	— Тэгээд тулуураа хажуу тийш нь хаяад. За одоо ч нүдний шилээ авах нь дээ гэж бодсон шүү!

	Анатолий залуу азарга янцгаах мэт хөхрөв.

	— Тэгээд трах-трах-трах... Болгоод өгсөн шүү! Тэгнэ чинээ санаагүй байсан!

	— Гэнэдүүлэн балмагдуулах гэдэг цэргийн тактикийн арга байдаг юм.

	— Хүүе ээ. Чи яагаад одонгоо ерөөсөө зүүдэггүй хүн бэ? Надад тийм олон одон байдаг бол шөнө ч салахгүй шүү гэж Алексей хэллээ.

	Анатолий төв болж, 

	— Эвгүй байдаг юм. Модон морин тойруулгад, дуурсхуур барьчхаад бас одон зүүгээд суувал өрөвдүүлэх гэж байна хэмээн бодно шүү дээ. Харин ийм байнгын нэг сохор эр л байгаа биз, гүйцээ гэв.

	Тэгээд дув дуугүй болчхов. Ийнхүү дуугүй болсных нь Пряхин насан туршдаа санаж явах болно. Яагаад юм бүү мэд, насан турш марталгүй санаж явдаг хором ч юм уу, үг хөдөлгөөн байдаг шүү дээ. Олон юм ярьж, янз бүрийн юм болж, тэр байтугай буун дуу сонсож байсан ч, эл хаврын нар ээсэн нам гүмийг Алексей санаандаа тодхон хадгалжээ.

	Анатолийн дараа нь хэлсэн үгийг ч бас цээжиндээ хадгалжээ.

	— Харин Ялалтын өдөр бүх одон тэмдгээ зүүмз. Тэгээд бүхэл өдөржингөө санаж байна уу, нөгөө юуг дарна даа гэснээ намуухнаар, 

	— Агуу эх орон минь, бос, алалдах тулаанд бос гэж дууллаа.

	— Дахиад л дуугаа хураацгаав.

	— Чи чинь бөмбөлөгтэй дуунд дуртай шүү дээ гэж Алексей хэлэхэд Анатолий инээмсэглээд, 

	— Дуртай! Их дуртай шүү! Хүүш, хоёулаа кино үзье, тэр «Максимийн залуу насыг» цээжээр санах юм байна. Би чамд хэзээ дээврээс үсэрч, хэзээ зам даган гүйдгийг хэлээд өгөмз, чи хараарай гэснээ инээмсэглэсэн чигээрээ, 

	— Харин тэр, «Эх орон минь бос» дууг Ялалтын өдөр тоглох хэрэгтэй. Уйлна ч, дуулна ч за юу. Тэгэхэд амьд үлдсэнээ, амь үрэгдсэнээ цөмийг нь санахын тулд... гэлээ.

	Анатолий угаасаа том том үг ярихад дургүй хүн. Пряхины гараас шүүрч аваад, 

	— Чи ер нь яачихсан амьтан бэ? Яагаад дуурсхуур дарж сурахгүй байгаа юм? Амархан шүү дээ! Тэгээд ч хэрэг болно гэв.

	Тэр өдрөөс эхлэн хуур заалгаж эхлэв. Хүн амьтан үгүй үед Анатолийн сандал дээр сууж, цаадах нь хажууд нь зогсоод ямар товчийг хэзээ дарахыг зааж өгнө. Эсвэл хүрдэн дотор Алексейн хийсэн дашинга ханзан дээр шахалдан суугаад заалгана. Эсвэл хоног ирэх бүр улам ногоорсоор байгаа нуга дээр шууд хичээлээ давтдаг байлаа.

	Алексейд сонсгол гэж байхгүй болохоор ямар товч дарахыг нүдээрээ л тогтоохоос өөр аргагүй. Анатолий түүнийг тайвшруулан, нүдээрээ бас сурч болно, санаа зоволтгүй, дараа нь сураад дасаад ирэхээрээ харах хэрэггүй, гарт орсноороо л дарна шүү дээ гэнэ. «Толгой дээр минь цэнхэр бөмбөлөг...!» гэдэг мөрийг яаж ийгээд дардаг болчхов.

	Дараагийн мөр нь үгээрээ бол адил баймаар боловч хөгжмийн хувьд шал өөр юм байлаа. Товчин дээгүүр хуруу нь хий дэмий л тэмтчих боловч даанч суртлаа хол байлаа. Хачин юм бас байх, хөгжим гэж хөгжилтэй юм шиг атлаа вагоноос нүүрс буулгаж байгаа юм шиг хөлс урсахыг нь яана. Яг ингэж хөгжим тэврэн, хөлсөө цутгуулж суухад нь Маша иржээ.

	Газар доороос турьхан цэцэг цухуйх шиг л өмнө нь гараад иржээ.

	Алексей баярлан инээд алдаж, 

	— Машенька хүрээд ирлээ! Юм идмээр байна уу? гэж шууд асуув.

	— Үгүй ээ гэснээ Машенька уйлаад унав.

	Пряхин сандарч, юу болсныг асуувал, 

	— Катяд хижиг туссан, эмнэлэгт аваад явчихлаа гэв.

	Алексей үсрэн босож, Анатолийд хуурыг нь өгөөд өөрийгөө дотроо байдгаар нь харааж байлаа.

	Санаа амарсныг нь хараач! Хүрмээ гурилаар сольж хагас тампуу төмстэй өгчхөөд санаа амарсан байх шив. Удаан тэснэ гэж боджээ.

	Алексей танил болсон байшин руугаа тэмүүлэн Машаг орхичихгүй гэсэндээ алхаагаа саасхийж явлаа. Хижиг! Хижиг сумнаас ч аюултайг, аль иргэний дайны үед ойлгосон юм. Суманд өртлөө гэхэд зүгээр алчихгүй, харин тэр хижигт дайрагдвал сална гэдэг амаргүй, хижгийн аймшигт эмнэлгээс амьд гардаг хүн тоотойхон байдаг.

	Ивановна эмгэний тасалгаанд хлор хоолой хорсгон ханх тавьж, орны дэвсгэр ундуй сундуй, ор нь хүртэл яагаад ч юм хажуугаараа хэвтэж байлаа.

	Эмгэн сандал дээр гараа өвдөг завсраа хавчуулаад суучихсан, толгой нь хуучнаасаа ч илүү салганан, уйлахыг хүсэх авч нулимс нь гарч өгөхгүй, уйлах гэж өөрийгөө хий дэмий л албадаж байна уу даа гэлтэй харагдана. Ард нь Лиза, Ивановна гуайн хүзүүгээр тэврээд толгойгоо мөрөн дээр нь тавин зогсож байв. Алексей Лизаг аварна, бүгдийг энэ дайнаас эсэн мэнд гаргана гэж ам гарснаа бодохоос ичиж байлаа. Санаа амран тайвширч, хэд ч хоноогүй байтал Катя хэдийн эмнэлэгт хэвтчихсэн байдаг. Хэвтэх хэвтэхдээ ямар эмнэлэгт гээч! Балнад бол халдвартай, үлдсэн охид, эмгэн өвдчихийг хэн байг гэх вэ. Хэцүүхэн юм болж дээ, Пряхин!

	Эмгэн Алексейг хараад, Лизагийн гарыг илэнгээ, 

	— Бид ингээд өнгөрлөө гэж үү? Үнэн шударга гэгч нь хаана байна аа? гэж асуув.

	Хижиг өвчин ам бүлээр нь хиаруулдгийг мэдэхгүй хэн байх вэ. Пряхин яаж ч чадахгүйдээ хорсон нулимс унагалаа. Тэр бээр дээрэмчидтэй нүүр тулчхаад эмгэн, охидын төлөө байсан болохоор ямар ч найдваргүй мөртөө элдвийг бодолгүй шулуухан нанчилдсан билээ. Гэтэл энд яах вэ? Энд хэнтэй нанчилдах болж байна? Катяг хазсан тэр бүүрэг хаа нэгтээ л мөлхөж яваа. Сувилагч хлороор алчихсан ч байж болно. Эсвэл үгүй ч байж болно. Хаана байгааг нь яаж мэдэх билээ?...

	Эмгэн нүдээ дээш өргөн, аажуухан хэрээслэн залбираад, 

	— Одоо бүх найдлага түүнд л байна! гэлээ.

	Алексей хүнд түлхүүлээд авах шиг, 

	— За аль вэ юмаа төхөөр, явна даа! гэж тушаав.

	Ухаан санаанд нь эмнэлгээс гарахын өмнөхөн гудмаар хэсэн гиюүрч, цонхоор харж яваад хананд наасан зурагт хуудас уншсан нь орж иржээ. Мартагдсан, хэрэггүй гэмээр зүйл тов тодхон санаанд нь буулаа. Хижиг халдварласан үед заавал ариун цэврийн цэвэрлэх албаар орох хэрэгтэй бөгөөд бүх хувцас, цагаан хэрэглэлээ тусгай шүүгээнд утаж, өвчтөний хэвтэж байсан дэвсгэрийг заавал шатаана гэж байсан ажээ.

	Жаахан мэдлэгтээ тулгуурлан байж хянуур, анхааралтайгаар хувцасны сарампай шүүгээ, хоосон шургуулгыг нээж үзэв. Хөөрхий, эмгэн даанч ядуу амь зуудаг ажээ! Гэрийн байгаа юм нь охидын болон эмгэний өмссөн хувцас л байв.

	Бас цонхны хөшиг, нимгэн бүтээлгийг хамж нэг боодол болгов.

	Алексей баадантайг бариад ариун цэврийн алба хүртэл том том алхлан одоход, эмгэн охидтойгоо араас нь арайхийн даган майжганана. Лиза араас нь, 

	— Энэ чинь биднийг утах юм уу? гэж асуух сонстлоо.

	— Өвдөх үү? гэж Маша гонгинолоо.

	Өөр үед сэн бол инээж магадгүй байсан боловч, энэ удаа муу ёр гээд инээсэнгүй. Ер нь ч тэгээд хүүхдүүд инээдэмтэй юм асуусангүй.

	Эмгэн, охидыг ариун цэврийн албанд ариутгал хийлгэж байх хоёр цагийн хугацаанд Алексей яаран цөхрөлтгүй хөдөлж байлаа.

	Эмнэлэг рүү гүйж очоод гай тохиолдсоныг Груня эгчид ярьж, уухилж аргадах ч зав өгсөнгүй, хлор олохыг тушаалаа. Эмгэний байшингийн үүдэнд хашаанд гал түлж, хуурай хөвөн дэвсгэрүүдийг шатаар. Сарампай болсон хувцасны шүүгээг ч түүдэг рүү шидэв. Харин хаанаас нь харваас ч эмгэний залуу зандан насных нь ганц дурсамж болсон шургуулгатай шүүгээг үлдээж шургуулгыг нь сугалан авч, бүх модыг нь хлорын уусмалаар нэг нэггүй сайн арчиж өгөв.

	Тасалгааг албаны хүмүүсийн цэвэрлэсэнд итгэлгүй хана, шал, тэр бүү хэл таазыг нь хүртэл өөрөө угааж нүх сүв, булан тохойг үлдээлгүй ариутгажээ. Эмгэнийг охидын хамт буцаж ирэхэд өрөө нь хүн суудаггүй хоосон цэргийн хуаран шиг болчихсон байлаа.

	Алексей инээд алдан угтвал эмгэн үүдний дэргэдэх сандал дээр суугаад уйлж гарав. Пряхин хийсэн ажлаа сэтгэл зовсон байдалтай тойруулан харлаа. Үнэндээ ч эхлээд харахад тэмээ туйлчихсан юм шиг. Орны төмөр нь хэрзийж, таазнаас нүцгэн чийдэнгийн шил унжиж, хувцасны шүүгээгүй тасалгаа цэлийж, саравчнаас ялгаагүй ажээ! Гэхдээ ингэх л хэрэгтэй байснаас хойш яая гэх вэ!

	— Муусайн новш олдохдоо л олдоно шүү дээ, эмээ гэж Алексей цовоо дуугаар хэлбэл Ивановна гуай, 

	— Би новш бодсон юм алга аа. Катяг өрөвдөөд байна. Байсан мөрийг нь хуу арилгачихсан юм шиг санагдаад л тэр гэж хариулав.

	Пряхин санаандгүй байснаас тэвдэн, охид ч уйлалдав. Алексей өөрийгөө зүхэн доошоо харлаа. Сандарч адгаж яваад Катягийн тухай яагаад ч юм бодсонгүй ажээ. Тэгээд шинелиэ санд мэнд дэгээдэн товчилж, толгойгоо ууртайгаар сэгсрээд, 

	— Эрт байна, эртдэж байна даа! Уйлах болоогүй шүү гэж эмгэнд ширүүхэн хэллээ.

	Гарахдаа Машагийн толгойг илээд, Лизаг эрүүнээс нь барин өөр рүүгээ эргүүлээд, интоорын өнгөт нүд рүү нь ширтэхэд арчсан толь шиг тунгалаг байсанд санамсаргүй инээмсэглээд, 

	— Намайг хүлээж бай. Сайхан мэдээтэй ирэмз! гэлээ.

	Гэвч сайхан юм дуулгах нь бүтсэнгүй. Хижиг туссан хүмүүсийн хэвтдэг эмнэлэгт, өвчтөний биеийн байдлын талаар хэлж өгдөггүй агаад үүдний хавчиг өрөөнд зөвхөн нас барсан хүмүүсийн нэрийг бичсэн хуудас өлгөдөг ажээ. Энэ дүрэм Алексейг мухардуулжээ. Аварч өршөөхийг аль мэддэг гэгээнүүддээ залбиран, чичрэн байж танихгүй нэрснүүдийг уншчихаад дамжих өрөөнөөс гарч, амьсгаагаа даран, гар салгалах нь жаахан гайгүй болоо. Юу болж байна вэ? Ямар ч сураг алга байх нь ээ?

	Алексей Катяг тэгэхэд хамгийн сүүлчийн удаа харсан болж таарч байна аа даа? Нөгөө үсээ дух руугаа унжуулсан залуутай хамт боов идчихсэн шигээ инээмсэглээд залуудаа юм ярихад цаадах нь эргүүлдэг тоглоом руу хяламхийж байж билээ...

	Пряхин дэмий бодлоо таягдан толгой сэгсэрснээ дамжих өрөө рүү зовонгуйрсан маягтай эргэн хараад яадаг юм билээ дээ гэж бодов. Катяд яаж туслах вэ? Сайх, утга учраараа бүү хэл, зэвүүн хар бараан хана, туурганд наасан цаасны өөдсөөрөө ч хүн айлгах ямбий байшингаас Катяг яаж амьд мэнд салгах вэ?...

	Үүдний өрөөнөөс эмч, эсвэл сувилагч бололтой цүнх барьсан өндөр хүн гарч ирэхийг хараад Пряхин ухасхийн хүрч, ханцуйнаас нь бариад авав.

	— Тэнд нэг охин байна уу? Сургуулийн сурагч! Катя гэдэг нэртэй! гэвэл нөгөө хүн зогссон ч үгүй, 

	— Эцэг нь үү? гэж асуухад нүдний шил нь гялалзаж харагдана.

	— Эцэг нь ээ! гэж Пряхин шуудхан хариулав.

	— Манай эмнэлэг ч зовлонтой газар даа! гэж нөгөө хүн хэллээ.

	Пряхин ханцуйнаас нь татаад авбал даавуу урагдах шиг болов.

	— Чи чинь ямар өөдгүй амьтан бэ! гэж цөхрөн хашхирснаа уур нь шатаж, юу болж байгааг мэдэхээ болиод 

	— Ёстой цүдийсэн цүнх! гэчхэв.

	Цаад хүн нь тоосон ч үгүй инээмэр аядав. Пряхин ханцуйг нь тавиад зэрэгцэн алхлаа.

	— Хэлээд өг л дөө! Одоо яах вэ? гэж Пряхин сөөнгөтөн асуувал цаадах нь, 

	— Шар тос өндөг, зөөхий гэж хариулав.

	— Чи санаж байна уу? Тийм нэг туранхай? Өнөөдөр авчирсан гэж Алексей шалав.

	— Манайд цөмөөрөө л туранхай. Тэгэхдээ санаж байна. Одоохондоо тааруухан байгаа гэж эмч хэлэв.

	Пряхин зогслоо. Ийм байх нь ээ. Муу л байна даа. Гэтэл сайхан юм дуулгахаар эргэж ирнэ гэж амласан байдаг. Тэгээд шар тос, өндөг, цөцгийг нь хаанаас авдаг байна?

	— Тэр «цүнх» гэдэг чинь инээд хүрмээр юм гэж эмч инээх ч үгүй хэлэхэд нь Алексей аягүйцэн агдалзаад, эргэдэг тоглоом руугаа явав.

	Сарампай хаалганд нь цоож зүүсэн харагдана. Анатолий дахиад л зүтгэсэн байх нь гэж бодохоос зүрх нь ёгхийгээд явчхав. Тэндээсээ хөгжимчнийх рүү очив. Ахмад хаалга онгойлгож өгөөд ширээнд суулгах гэв. Алексей юм идэхгүй гэдгээ хэлээд, 

	— Би өглөө очиж чадахгүй гэдгээ хэлэх гэсэн юм. Очиж цус өгнө гэв.

	Гэртээ хариад шинелиэ авдар дээр шидчихээд, ор руугаа очиж доороос нь шуудай гаргаж ирээд бүх хогшлоо шалан дээр сэгсрэн гаргав. Байгаа нь хүзүү- ний нэг муу ороолт, хөлийн ороолт л ажээ.

	Зарах юм уу, сольчихмоор юм байсангүй. Хавар гартал тэсчих юм санасан чинь болсонгүй. Хэрэв Катя гэнэт өвдчихөөгүй бол тэсэх л байсан.

	Груня гуай нэг гараараа нөгөө гарынхаа тохойноос барьж эрүүгээ алгаараа тулан суугаад Алексейн хөдөлгөөнийг алдалгүй харахад нүдэнд нь дахиад л өрөвдсөн байдал илэрхий.

	Алексей хоосон шуудай дээрээ толгой гудайлган суухад Груня гуай гэнэт нэгийг санав уу гэлтэй авдар руугаа зөөлөн алхлан очоод нээлээ. Тэгснээ шүүгээ рүү очиж шургуулгуудыг нь татаад Алексей рүү эргэж харав.

	Алексей инээгээд аврагч руугаа очин мөрөөр нь тэврэв. 

	Ээ, хөөрхий, сайхан сэтгэлтэй хүн юм даа! Үгүй шүү үгүй энэ шургуулгаас чинь юу ч авахгүй. Авбал нүгэл байдаг байгаа даа. Авдарт Груня эгчийн нөхөр хүү хоёрын нь пальто, костюм, малгай байдгийг мэднэ. Шүүгээн дотор бол авгайн өөрийнх нь хогшил болох палааж малаажхан байдаг.

	— Надад юу ч үлдээгүй гэж бодож байна уу? Груня эгч минь, андуурч байна даа! Бас ч гэж юм бий шүү! гээд инээлээ.

	Өглөө эрт босоод угаагуурт очиж, нүүрээ булхаж аваад талхны булан усаар сайтар даруулан идэв. Энэ нь иймэрхүү юманд хэрэг болдог гэж дуулсан ажээ.

	Нөхцөл байдал хачнаар бүрэлдэн, донорын цэг, цусаа өгсөн хүмүүст тусгай талоноор хүнс өгдөг донорт зориулсан дэлгүүр хоёр нэг байшинд ажээ. Өөр цагт сан бол дургүйцэх хүн гарч, энэ чинь цусаа өгч байж гэмээж нь л хүнсээр хангагдах болж байна уу гэж болох л байлаа. Гэвч дугаарлан зогссон хүмүүст үүнд ер дургүйцсэнгүй ажээ. Донорын цэгт олон ч хүн байлаа, ихэнх нь тэр дороо идэх юмтай болно гэж итгэх агаад дэлгүүр хажууханд нь байх тул аятайхан санагдана. Ингээд Пряхин нэгэн өндөр хүний ард зогсов.

	Захаа босгосон тэр хүнийг эргэж харахад нь Алексей өчигдрийн эмчийг таниад амрыг нь эрэв. Эмч толгой дохисноо хэд хэдэн ч удаа Алексейг эргэн хараад эцэст нь, 

	— Өө! Та байсан юм уу? гэж дуугарлаа.

	— Дуулгачихмаар юм юу ч алга уу? гэж Пряхин дүнсгэрдүүхэн асуув.

	— Эмнэлэг дээр очиж амжаагүй л байна гэж эмч хэлснээ дуугаа намсган, 

	— Цүдгэр цүнх бил үү? гэж асуухад нь Пряхин дахин эвгүйцэн, 

	— Уучлаарай, ууртаа л... гэв.

	Гэвч эмч ерөөс сонсоогүй царай гарган Алексейг цантсан шилнийхээ цаанаас гайгүй сайн харж байснаа, 

	— Ганц охин чинь үү? гэж асуулаа.

	— Охин биш л дээ гэснээ Пряхин дорхноо айж, 

	— За даа, ганцхан охин л доо гэж хэлэв.

	— Ойлгомжтой байна, ойлгомжтой гээд эмч толгой дохиод Алексей дахиад л цүнх рүү нь хараа тусгав.

	Юу нь ойлгомжтой байгаа юм бол?

	Пряхин гэнэт сэрдхийв. Яахаараа ганц охин уу, биш үү гэж асуудаг байна? Ямар нэг юм болоо юу?

	— Та үнэхээр эмнэлгээр ороогүй гэж үү? хэмээн санаа зовсондоо асуугаад авлаа.

	— Би танд хэлсэн шүү дээ.

	Хэлсэн... хэлэх яах вэ дээ. Эмч нар зүгээр нэг асууна гэж байдаг юм уу.

	Алексей эмчийг сэжиглэсэн байдалтай харж байснаа, 

	— Би одоохон. Таны ард шүү. Хүн бий гэж хэлж байгаарай, одоохон гэв.

	Тэгээд тэндээсээ шууд эмнэлэг рүү гүйв. Хотын гудамжаар хүн амьтан мөргөн, өөрийгөө хараан хэрдээ яарч адган гүйж байлаа. Үүнийг яагаад санасангүй вэ! Цэргийн эмнэлэгт хэчнээн ч хүн цааш харж байв даа! Хажууд нь хэчнээн ч олон хүн амьсгаа хураахыг харав! Зөвхөн цэргийн эмнэлгийнхний яриагаар бус, өвчтөнүүд үүрээр амьсгаа хураадгийг өөрийн нүдээр харсан билээ.

	Ямар тэнэг явдал вэ! Үүр цайж шинэ өдөр ирнэ, шинэ өдөр гэгч ямагт итгэл байдаг. Гэтэл яг энэ үеэр шөнийнхөө тэмцэлд сульдсан өвчтөн үхэхийг яана.

	Пряхиныг дамжих өрөөнд шуугин ороход, яагаад ч юм хар халаад өмссөн (Алексей ийм юм байдгийг мэддэггүй байжээ) асрагч шинэ нэрс өлгөж байв. Пряхин тэдгээр нэрийг гүйлгэн хараад Катягийн нэрийг олсонгүй. Андуурсан байх гэж бодоод амьсгаагаа барин, өөрийгөө тайвшруулж байгаад дахин тогтуун уншлаа. Тэгээд нэг сайн амьсгаа аван санаа алдав. Ёх! За яах вэ, жаахан хойшилж л байна. Ийм дэмий юм яаж толгойд орж ирдэг байна аа?

	Алексей донорын цэг рүү нэг их гүйсэнгүй шогшисхийгээд буцаж очлоо. «Цүнхний» ард олон хүн, нэмэгдэж, эмчийн дугаар ч овоо ойртжээ. Бүрмөсөн тайвширсан Пряхин хоолой засан инээмсэглээд байрандаа орж зогсов. Эмч айсан байдалтай, 

	— Хөөе, би янз нь асуух ёсгүй юм асуучхав уу даа, тийм үү? гэхэд нь Алексей тэнэг юм шиг инээмсэглэж, 

	— За тэр яах вэ! Тэр яах вэ! Таны хэлснээр өнөөдөр шар тос, маргааш өндөгтэй болно гэв.

	Хэрэв шар тос өндөг, зөөхий олддог л юм бол бүх юмаа хуу татаж, бүх цусаа өгөхөд бэлэн байлаа. Зөвхөн Катя л хөл дээрээ босож эдгэвэл болох нь тэр!

	Алексей овоо урам орж, ийш тийшээ харж эхэлтэл бас нэг танил хүний нуруу харагдав. Анатолий! Мөн сонин өглөө еэ! Эхлээд энэ өндөр цүнх, одоо Анатолий, цусаа өгөхөөр дугаарлаад зогсож байдаг. Хачин юм аа бас!

	Найз руугаа явж очоод дуугаа хувирган, 

	— Тамхи байхгүй биз? гэж асуувал Анатолий цовоолгоор

	— Татдаггүй шүү гэхэд нь Алексей дууг нь дуурайж, 

	— Бас архи уудаггүй юу? гэхэд хөгжимчин түүнийг таниад тас тас хөхөрч, гэдэс рүү нь ёвроод авав.

	— За энэ чинь юу болж байгаа нь энэ билээ? гэж Пряхиныг сонирхвол, 

	— Юу л даа, шөнө би цусаа өгөх нь их ашигтай бөгөөд шинээр цус төлжин эд эс залууждаг гэж уншлаа гэснээ тэсгэлгүй инээд алдаад, 

	— Тэгээд залуужмаар байна! гэв.

	— Ямар элэнцгээрээ уншаа вэ? гэж Алексей дургүйцэн асуутал Анатолийн ээлж болж, асрагч «Дараачийнх нь» гэж үсчинд байдаг шиг хашхирахад хөгжимчин, Пряхиныг түлхээд, 

	— Би чамд очер авчихсан юм! гэлээ.

	Алексей донорын цэгээс ахмадыг сугадан гарч ирэхэд өвдөг нь нугарчих гээд их л сульджээ. Жижиг хонхнууд жингэнэн тархи нь дүйрэх авч хүчилтөрөгчтэй савнаас залгилсан юм шиг ухаан нь саруулшжээ.

	Донорын дэлгүүр цэвэр цэмцгэр, тэр бүү хэл донорын цэг шиг ариутгал хийсэн байлаа. Дотор байгаа хүмүүс яарч сандралгүй, ёсорхуу нь аргагүй, байнга дугаарлан шахалдаж, агаар нь олон хүний амьсгаа хэрээс болж амьсгалахад хэцүүхэн байдаг жирийн хүнсний дэлгүүрээс шал ондоогоор сүлжилдэнэ. Алексей шар тос авлаа. Анатолий шинэхэн өндөг авав. Энэ нүдний гэм болох мартагдсан амттаныг амандаа хийж ядахдаа амтыг нь ямар байдгийг үзэхэд муугүй л сан даа. Пряхин шүлсээ залгиад биеэ барин, тосоо нямбайлан боов. Анатолий түүнээс, 

	— Минийхийг бас боогоодох гэлээ.

	Пряхин өндгийг нь эвтэйхэн боож өгөхөд хөгжимчин эелдгээр, 

	— Чи эмнэлэг рүү явах уу? гэж асуухад нь Пряхин тийм гэвэл, 

	— Хоёулаа цуг явна аа гээд Анатолий толгой дохилоо.

	Энэ үеэр нөгөө зэгзгэр өндөр эмч зэрэгцэн ирэхэд Алексейн толгойд түүгээр юмаа өгүүлчихье гэдэг бодол гялсхийн орж ирэв. Алексей түүнийг дуудан, 

	— Эмч ээ, та эмнэлэг рүү явж байна уу? гэхэд гулжгар эр дуртай нь аргагүй зогсоод толгой дохив.

	— Ээ дээ гээд эмч уртаар санаа алдсанаа Пряхиныг дахин анхааралтай хараад, 

	— Би ч бас ганц охинтой хүн. Бас тэнд байгаа юм шүү дээ гэлээ.

	Өө тийм учиртай байж... Тэгээд л Катягийн тухай асуугаад байсан байх нь. Энэ хараал хүрсэн хижиг эмч нарыг ч өршөөдөггүй байх нь. Алексей толгой унжуулав. Эмчээс яагаад цусаа өгөх болсныг нь асууя гэж бодсон ч үгүй явжээ. Эмч ч гэсэн хүн юм чинь хүнсний тасалбараа хаячихсан ч юм уу, эсвэл өөр ямар нэг хэрэг гарсан байж болно л доо, гэтэл ийм юмнаас болж л дээ.

	Эмч дахин уртаар санаа алдсанаа, 

	— Ямар юм авав даа? гэхэд нь Пряхин инээмсэглээд, 

	— Шар тос! Катяд дамжуулчихгүй юу, аан? гэв.

	Эмч зөвшөөрч, аяны цүнхээ онгойлгоход нь Алексей тосоо хийвэл Анатолий боодолтой өндгөө өгөв.

	— Чи чинь юу вэ? гэж Пряхиныг гайхахад

	— Зүгээр гэж Анатолий хээвнэг хариуллаа.

	— Ямар цусаа хийж!... хэмээн Алексей дуугаа өндөрсгөхөд Анатолий толгой дохин, 

	— Эмч ээ, Катяд мэнд дамжуулаарай. Охиндоо ч бас адилхан гэв.

	— Хүлээх хэрэгтэй гээд эмч санаа алдсанаа замаа хөөхөд Алексей хөгжимчнийг нүүр нүдгүй загнаж загнаж, 

	— Энэ бол миний хэрэг, мэдэв үү! Өөр хэнийх ч биш! гэж орилоход нь Анатолий тулуураараа газар тогшин харааж загнахыг нь мушилзан сонсож байснаа энэ үгийг хэлэхэд нь ядарч цонхийсон нүүрээ Алексей өөд хандуулж, 

	— Дуугаа тат л даа, хөөш гэж хэлэв.

	Хоёулаа чимээгүй зогсов.

	Алексей эмчийг, ганц охинтой юу гэж асуусныг нь, эмч эцэгтэй ч гэж өрөвдөлгүй хижиг халдсан эмчийн охины тухай бодож байлаа. Анатолийн тухай ч бодов. Ийм юм болж л дээ. Өчигдөр Нюратай хоёул шийджээ. Алексейг энд ирээд хоёулыг цуг буцахыг мэдээгүй байж Нюра нөхрөө дугаарт зогсоогоод явчихна гэж байхгүй. Катяд хижиг тусаагүй сэн бол Нюра Анатолийг цусаа өгөхөөр явуулах юм гэж үү? Ер нь тэгээд энэ догшин ахмад нэгэнт л шийдсэн бол хэн ч болиулах юм билээ дээ? Дураараа амьтан.

	Юм дуугарсангүй модон морин тойруулга руугаа явцгаав.

	— Өнөөдөр хуураа гэртээ орхичихсон. Дэгдээд ир, ах минь! гэж Анатолий хэлэв.

	— Ингээд аргалчхаж болох юм биш үү гэж Пряхин залхуурсандаа хэлэв.

	— Үгүй ээ, хөгжимгүй болохгүй гэж Анатолий гунигтайгаар хэлээд бодол болсноо, 

	— Би заримдаа бид ч дэмий ажил хийж байна даа, төмөр хэвлэдэг газар очсон ч дээр юм уу, ямар ч байсан тэнд дайнд л зориулсан төмөр хийх юм чинь гэж боддог юм. Тэгээд дараа нь, үгүй шүү гэж боддог. Хот даяар байгаа хөгжмийг тоол л доо, зөвхөн манайд л, модон морин тойруулга дээр л байна шүү дээ гэв.

	Алексей мөрийг нь алгадаад, түлхүүрийг нь авч Анатолийн байшин руу явлаа. Замаа товчлохын тулд зах дайран гартал, Груня гуайтай улаан нүүрээрээ тулгарав.

	Дахиад л зүрх нь ёгхийгээд явчхав. Груня гуай эхэр татан уйлж гарлаа. Ямар өөдгүй шаар нь гомдоочихдог байна аа? Алексейн уур хүрч, уушги нь сагсайн

	— Хэн бэ? Хэн бэ? гэж хүчлэн асуувал Груня гуай уйлсан хэвээрээ үг дуугарч чадсангүй. Тэгээд гараа савснаа инээлээ. Тэгснээ дахиад уйллаа.

	Чөтгөр ав гэж, юу болох нь энэ вэ? Нэг уйлснаа нэг инээгээд, ойлгох ч юм алга. Груня эгч тайвширч чадаагүй л байлаа. Пряхинд цүнхээ өгвөл дотор нь зөөхийтэй шил байв. Нөгөө гараа өвөртөө хийн дандаа зуут хуйлсан бөөн мөнгө гаргаж ирлээ.

	— Ээ Алексей, шонхор минь, хар хүнийхээ пальтог, хүүгийнхээ пальто, малгайг хоёулынх нь костюмыг зарчихлаа, хэзээ ч ингэж нэгмөсөн зарж үзсэнгүй, тэгээд ийм их мөнгөтэй болсныг хар даа, хаячихгүй л байх юм сан. Би юу хийчхэв дээ гэснээ дахин асгартал уйлаад, 

	— Юмыг нь зарахад хүрвэл, тэгээд л бүх юм дуусаж, эргэж ирэхгүй гэдгийг тааварлаад ёрлоод байсан л даа гэв.

	Пряхин гараас нь шүүрч аваад, 

	— Юу хийчих вэ, та. Аль вэ, эргээд явъя. Авсан хүнээ олоод бүгдийг нь буцаая! гэж хашхирах шахам хэлэв.

	Груня гуай гашуудалд уйлж байгаа юм шиг асгаруулан

	— Эргүүлэх аргагүй, олохгүй шүү дээ, миний хайрт шонхрууд мэдээж байхгүй болсон, захиа занаа ч байхгүй юм чинь, сураггүй алга боллоо гэсэн үг, хаа нэгтээ нойтон хөрсөнд хэвтэж байгаа, тэгэхэд энд хөөрхий нэг охин үхэх гэж байна, нүгэл болно тэгж болохгүй би чинь бас хүн шүү дээ... гэж үглэв.

	— Та чинь Катягийн төлөө ингээ юү? гэж Пряхин мэгдэн асууснаа муухай орилоод Груня гуайг өөрөөсөө түлхэн холдуулж, 

	— Яах гэж тэгэв дээ! Яах гэж? Би цусаа өгч, оронд нь юм авч өглөө, өөр яах гээ вэ? гэж орилоход Груня гуай нэгэнт тайвшраад Алексейн гарыг нөгөө цэргийн эмнэлэгт дэмийрч байхад нь илж байсан шигээ илээд

	— Бүх цусаа өгч болохгүй шүү дээ, харин Катяг бид аварна гэв.

	 

	
ДӨРӨВДҮГЭЭР БҮЛЭГ. ХУУР МИНЬ ТОГЛО!

	 

	Хуур минь уянгалан дуурьсаж, хангинатал тоглоод өг! Хүмүүст баяр баясгалан аваачиж, зүрхийг нь бүлээцүүл. Модон морин тойруулга минь эргэлдэн, хүүхдүүдийг зугаацуул, хотод хүүхдийн инээд ханиад дуурьсаж байг! Ялалт хүртэл хэчнээн хоног байгааг бүү мэд, тэгэхдээ л хүүхдийн инээд, өдөр бүр хангинаж байг. Энэ инээд наадам, ялалтыг ойртуулан авчраг, 

	 

	Толгой дээр минь цэнхэр бөмбөлөг

	Тойрон тойрон эргэлдэж байна.

	 

	гэж дуулах Анатолийн цовоо дууг Пряхин сонсонгоо сарампайгаар тал бүрээс нь тагласан хүрдэн дотроо хөшүүргээ түлхэн тоглоомоо эргүүлэнгээ ичиж зовох ч юмгүй уйлж байлаа.

	Тэнгэр минь! Жаргалтай байна шүү дээ! Ямар их жаргалтай байна вэ! Амьд үлдсэндээ баярлаж, жаргалтай байгаа юм биш. Ганцаараа биш дээ л жаргалтай байна. Груня эгч, Анатолий өөртэй нь хамт байгаад, Ивановна эмгэн, гурван охин бас хамт байгаад баярлана.

	Зинаидаг яваад өгсний дараа ганцаардаж зовж байсан, тэгээд гоонь гозон толгой дайнаас юугаа хүлээх юм билээ, үхлийг үү гэх өдөр ч байсан.

	Тэр үхлийг хүсэж хайсангүй, гэхдээ үхэл гэдэг цэрэг хүнд оногддог хувь хойно үхэхэд бэлэн байлаа. Гэтэл дайн түүнд жаргал авчирсан юм. Груня гуай Анатолий хоёрын хийснийг ямар алт мөнгө, санаанд багтамгүй эд хөрөнгөтэй харьцуулж болох билээ?

	Харьцуулах баялаг даанч алга!

	Ямар ч байсан амьдарна гэдэг сайхан хэмээн Анатолий оноод хэлчихжээ. Хувь тавилангаас бэлэн зэлэн бэлэг горьдолгүйгээр зүгээр л мөрөөрөө амьдрах хэрэгтэй. Мөрөөрөө л модон морио эргүүлээд багачуулын инээдийг сонсож байвал боллоо. Чи ганцаараа биш, чи хүнд хэрэгтэй, энэ хорвоо дээр чамд хэрэгтэй хүмүүс бий гэдгийг мэдэж явахад болно.

	Хайр, халамж гэж их ярьдаг. Мэдээж хайр халамж бүгдийг авч явдаг л даа. Гэхдээ эрэгтэй хүн эмэгтэйгээ хайрлах ч юм уу, эмэгтэй нь эрэгтэйгээ хайрлах хайр биш, харин хүн хүнээ хайрлах хайр юм. Энэ бол юунаас ч эрхэм.

	Пряхин цагтаа бас Зинаида гэдэг эмэгтэйд хайртай болж, сүүлдээ мэхлүүлжээ. Тэгээд Алексей сайх хайрыг боомилон, атгадаа базаад юу ч үгүй болгон үлээчихсэн билээ. Тийм амаргүй байсан нь хэлэлтгүй мэдээж л дээ, гэхдээ л бульж, тэсэж гараад зүрхээ шатаачихсан юм.

	Зүрхээ шатаасан ч амьд үлджээ. Хамгийн ариун энэ хайргүйгээр, хүн хүнээ хайрлах гэдэг хамгийн ариун сэтгэлгүйгээр амьд үлдэх байсан гэж үү?

	Түүний алхам бүрийг шалгаад үз л дээ, бүгд л үүний баталгаа шүү дээ. Сэтгэл амарлиулагч Груня эгч амийг нь аварсан. Хөгжилтэй хөгжимчин Анатолий хүч нэмж, урам оруулсан. Маша охин түүнд гараа сунган өгч, палигар алганд нь жижигхэн гараа атгуулсан. Дунд охин Лиза төмсний бин авчирсан. Тийм их хүнд зовлонд учруулсан байхад Ивановна эмгэн тэр нүглийг нь уучилсан. Энэ бүхэн эцсийн эцэст хүн ёсны хайр биш гэж үү?

	Хамгийн дээд хайр. Энд төрөл садан нь хамаатнаа хайрлаж байгаа юм биш тэр талаар ойлгомжтой, харин хар элэгний хүмүүс бие биеэ хайрлаж байна. Буруу явдлаасаа зайлж болох л байлаа, тийм боломж ч байсан. Москва руу яваад өгдөг юм гэхэд хэн ч муу хэлэхгүй л байсан. Муу муухай, гай түйтгэр тохиолдохыг алийг тэр гэх вэ, бүгд л амьд үлдэхийг хүсдэг шүү дээ. Гэхдээ амьд явахын тулд бусдад туслах хэрэгтэй, хэргийн гол нь энд л байна. Өөртөө хэрчим юм шүүрч авах биш, харин түүнээ бусдад найр тавин сарвайх хэрэгтэй. Тэгвэл л сая амьд явна. Ийм л хуультай юм даа. Сэтгэл гэж байхгүй хүнд бол нэг л хачин ойлгомжгүй байх биз, харин сайхан сэтгэлээ хадгалж чадсан хүнд бол тун ойлгомжтой.

	Бусдад өг тэгвэл өөрөө авиа гэдэг үг Пряхинд яг тохирчээ. Тэгээд өөрийн бодол саналыг нягтлан, өөрийгөө уудлан, сэгсэрч байгаа юм шиг цэгнэн энэ зөв үү, ингэх ёстой юу гэж, эцэст нь энэ зам бол цорын ганц зам, хүн ёсоор хүнийг хайрлаж байж л энэхүү хүнд бэрх өдрүүдэд бусдын сайхан сэтгэлийн нөөлгийн ачаар амьдран тэдний халуун хайр халамжийг тэр маягаар хариулах ёстой гэдэгт итгэжээ.

	Дотоод сэтгэл нь түүнд ийнхүү айлджээ.

	Өглөө оройд Алексей, Ивановна эмгэний өрөөгөөр шагайж, охидын духыг үл итгэсэн байдалтай дарж үзэн халуураагүй биз, туурсан хүн байхгүй юу гэж шалгааснаа дараа нь эмнэлэг рүү харайлган хүрч нөгөө муу ёрын, сэтгэл дэнсэлгэсэн дамжих өрөөнд амьсгаагаа барин байж нэрс уншина.

	Өглөө, үдэш болгон Пряхины нүдний өмнүүр уй гаслангийн үр болсон танихгүй хүмүүсийн нэрс өнгөрч, өдөр нь эмнэлгийн наждын эмгэнэлийн хувцсыг эмжих мэт хуурын аялгуу хүүхдийн инээд хослон сонстоно.

	Катягийн тухай сураг байсангүй. Гэхдээ бас тэгж хэлж болохгүй байлаа. Түүнд дамжуулсан идэх юмыг аваад байхыг бодоход идэж байна гэсэн үг, нэгэнт юм идэж байгаа хойно бие нь илаарьшиж байж таарна.

	Нэг удаа Алексей хөхлөө дух руугаа унжуулсан залуутай дайралджээ. Тойруулгын дэргэд, өмднийхөө халаасанд гараа байдгаар нь шургуулаад, өрвийсөн болжмор шиг юм доожоогүй зогсож байлаа. Пряхиныг дөхөж очиход зогссон хэвээрээ, 

	— Катя яаж байна? гэж энгийн нэг асуув.

	Алексей мөрөө хавчсан боловч инээмсэглэв. Хэдийгээр биеийнх нь байдлын тухай юу ч олж сонсоогүй ч гэсэн найдвар байсан болохоор тэр л дээ.

	— Хижиг гэдгийг ойлгож байгаа биз дээ. Аль вэ, ороод ир! гэлээ.

	Залуу оров. Дараа нь хаалганы хавьцаа эргэлдэж, эсвэл хүрдний сарампай хаалгыг онгойлгон Алексейг хардаг байлаа.

	Алексей толгой сэгсэрч, эсвэл амьсгаадна. Эсвэл хүлээж ядарсан харцаар харахад залуу доош харна. Үнэндээ залуу тоглоомон морин дээр суух юм сан гэж гуйгаад байлаа. Ер муу нь юу байх вэ! Алексей модон морь руу заан толгой дохиод Катягийн найз хөх юм уу, улаан морь шилэн авч ихэнхдээ сарампай хаалганы эсрэг талд суухад нь Алексей хаалгаа хаалгүй түүнийг харна.

	Ээ дээ, ёстой хүүхдээрээ амьтан аа даа! Дөнгөж саяхан Катяг сураглан гуньж байсан хүн маань төдхөн хүүхэд шиг баярлан гийж, инээж хөхрөн, хөхөл нь салхинд хийсэн Катяг аль хэдийн мартаад улам эргэлдэх тусмаа баярлан хөөрнө.

	Пряхин залууг буруушаасангүй, харин ч бүр өөр хүний ийм энгийн, гэнэхэн жаргал түүнд таалагдаж байлаа.

	Нар хотын дээгүүр өдрөөр улам улам дээш хөөрч, дайн, зовлон зүдүүр, өлсгөлөн түүнд ямар ч хамаагүй ажээ. Алексей гэрэл гэгээ муутай сарампай хүрднийхээ дотроос гарч, наранд гялбан анивчиж өөрийн эрхгүй инээмсэглэснээ дараа нь юу ч болоогүй байхад ямар ч утгагүй баярлах нь зохисгүй гэж бодсоноо Анатолийд хэлбэл цаадах нь тэнэг амьтан гээд, 

	— Мэдье гээд байгаа юм бол, нар бүх юмыг ойлгож ухаардаг. Чи бид хоёрын ойлголцохоос ч илүү. Дайн болж байна, харин нар бол энэ дайн одоохон дуусна гэдгийг мэдэж байгаа юм. Тэр дээрээс бүх юмны учрыг мэдэж байгаа шүү дээ! гээд инээв.

	Пряхин нэг удаа түүнээс, 

	— Хүүе, цэцэн минь. Чи хэдэн оны хүн байна аа? гэж асуужээ.

	— Би арван долоон оны арван нэгэн сарын долоонд төрсөн юм. Шинэ тооллоор шүү. Шинэ ертөнцийн хүн дээ гэж хөгжимчин хариуллаа.

	— Юу гэнэ ээ? гэж Пряхин нүд бүлтийлгэн асуув.

	Анатолий түүнд ямагт жишээ үзүүлж явсан бөгөөд өөрөөс нь ах биш юм аа гэхэд үеийн юм шиг санагддаг байжээ. Гэтэл хорин найм ч хүрээгүй байдаг.

	Пряхин найзаа огт өөрөөр ажиглан харав. Хар нүдний шил, цоохортсон нүүр нь хүнийг зэрэмдэглэн хөгшин харагдуулах нь үнэн ч гэлээ тэгтлээ их бус нь мэдээж. Шинэ ертөнцийн хүн минь, гомдолгүй зовлон амссан авч юу ч ярьдаггүй байна шүү. Дув дуугүй байдаг. Энгэрээрээ дүүрэн одонтой хүн чинь дайны тухай, фронтод олсон шархныхаа тухай ганц хоёр үг хэлдэг байгаа даа.

	— Тэгэхээр чи нарыг буруутгаад яах вэ? Харин юу харж байгаагаа ярьсан чинь дээр гэж Анатолий хөгжилтэйгөөр хэлэв.

	Алексей модон морин дээр суугаад Груня гуайн үглэхтэй адилаар яриагаа эхлэв.

	— Болжмор шалбаагт ороод далавчаа дэлгэж байна, улиангарын мөчир гялбалзаад л, зүлэг ногоороод гэж байснаа гэнэт хүнд цохиулаад авах мэт түгдрэв.

	Цохиулж, дэлсүүлэхтэй ч адилтгах юм биш, тэр бол энгийн, байдаг л зүйл. Энэ удаа цохиулах байтугай, хутга дүрүүлэх шиг болжээ. Ар нуруу руугаа, бүр ишид нь тултал шүү!

	— Зүлэг ногоорох гэдэг чинь яг л даа хө, чамтай чамгүй би мэдэж байна гэж Анатолий хажуу руу нь ёвроод 

	— Чи ямар ногоон гэдгийг нь хэлчих. Юу харж байгаагаа хэлээч гэв.

	Юу харав гэж үү? Ногоон зүлэг харж байна, дээр нь Зинаида зогсоод хуруугаараа дуудаж, ард нь Груня гуай инээчихсэн зогсож байх юм. Хүрээд иржээ! Инээж байна! Бас хуруугаа гозгонуулан дуудаж байна! Гэхдээ Алексейг балмагдуулсан зүйл энэ биш!

	Өөр юм. Пряхин, Зинаидагаас, түүний гэдэснээс хараагаа яагаад ч салгаж чадсангүй. Бүр шившгийн царайлж жирэмслээд ирсэн байх нь.

	Дотор нь давчдаж, амаараа амьсгаа ававч, түүнээ залгиж чадахгүй байлаа. Хүний өөдгүй явдалд зааг гэж байна уу, үгүй юү? Ханатал зугаалж аваад ирж байгаа нь энэ! Тэгээд бас хуруугаараа дуудаад!

	Алексей өөрөө ч мэдэлгүй гаслан гиншгэнэжээ. Энэ нь уйлагнасан ч биш, инээд ч биш, чухамдаа зодуулж мухарт шигдсэн нохой шиг гасалжээ! Анатолий мөрнөөс нь бариад

	— Чи яачхав? Юу болоо вэ? гэж асуув.

	Пряхин найзаа халти хараад авав. Нүдгүй байдаг азтай хүн юм даа. Дарлуулж, доромжлуулан, элэг бариулж байгаагаа харахгүй шүү дээ. Алексей биеэ арай ядан барьж, 

	— Зүгээр гэлээ. Хөгжимчин түүнд өөрийнхөө тухай, мэдээж өрөвдөөд ярьдаггүй, ярихгүй байдаг нь нэгэнт өнгөрсөн юмыг тараагаад хэрэггүй гэж үздэг байж таарна. Тэгэхээр өөрөө ч болж байгаа юмыг ярихгүй нь дээр. Тэгээд итгэлтэйгээр, 

	— Зүгээр ээ хө гэж давтан хэллээ.

	Алексейн харц гөлийж, шилэн юм шиг боллоо. Зинаидаг харж байвч хараагүй юм шиг гөлийнө. Груня гуайг ч харахгүй байгаа юм шиг. Бодол саналга нь царцчихсан мэт болжээ. Саяхан л жаргалтайгаар инээд алдан байсан сан, амьдрал гэгч иймээс л хойш яая гэх вэ. Чонын амнаас барын аманд орох гэгчээр л. Нажид зовлон ирлээ, хаалга үүдээ онгойлго. Эрэгтэй, эмэгтэй хүний хооронд хайр сэтгэл гэж ёстой байдаггүй юм байна, эрэгтэй эмэгтэй хүний хооронд ганцхан өөдгүй явдал, ганцхан булай шившиг л байдаг юм байна, хар элэгний хүмүүсийн хооронд л цорын ганц, эрхэм дээд хайр байдаг юм байна гэж үнэн сэтгэлээсээ бодлоо. Бусад бүх юм сэрэхгүй бол сайхан зүүд, хий хоосон бодол, түүнээс болж сэтгэлийн зовлон, хууртаж, доромжлуулсны нулимс, гутрал, үзэн ядалт л... гарч ирнэ.

	Үг дуу ч үгүй, гөлийсөн хүйтэн харцаар Зинаидагийн гутал гишгэлэн буй ногоон хивс шиг зүлгийг харж байлаа.

	Яваад өгөв. Бүр буруу юм хийж ч байж мэдэх өр зөөлөн Груня гуайтай хамт яваад өглөө. Алексейн сэтгэлийг насан туршид нь шархтуулж хаячхаад арилав.

	Анатолий цовоо дуугаар, 

	— Ер нь ингэхэд чи намайг кинонд аваачмаар юм даа, дүү хүү! «Максим» үзье. Хэчнээн ч гуйж байна даа. Гарч байгаа гэж ярилцана билээ.

	— Явцгаая гэж Алексей их хачин дуугаар хэлбэл, Анатолий үүнийг нь анзаараагүй юм шиг намуухнаар.

	— Толгой дээр минь цэнхэр бөмбөлөг

	Тойрон тойрон эргэлдэж байна!

	Боль доо! Бүү гунь! Бүх юм зүгээр болно! Дээр байгаа наранд бүх юм ойлгомжтой! гэж аялав.

	Чөтгөр ав чамайг! Пряхинд анх удаа л, Анатолийг хөөгөөд явуулчихмаар санагджээ. Үүнийг ойлгож ядаад байх юм юу байх вэ. Заримдаа тоглоом, шүдэнд орсон мах шиг болох үе бий. Дуугүй байсан нь дээр байдаг үе бий. Эсвэл уух хэрэгтэй. Яг тийм шүү! Чухам одоо л яг уух хэрэгтэй. Алексей хамгийн сүүлд хэзээ ууснаа санав. Нөгөө айхавтар гайны дараа уусан. Груня гуай хаанаас ч юм олж ирсэн нэрмэлийг согтсон юм байхгүй ууж билээ.

	— Аль вэ ууцгаая гэж Алексей хорсолтойгоор хэлэв.

	— Баярласандаа юу? Эсвэл огт өөр учраас уу? гээд Анатолий инээлээ.

	— Баярласандаа! Ямар баяр гээч, бүр нулимсандаа хахаж цацмаар болоод байна гэж Алексей хашхирснаа зах руу гүйв.

	Зах дээрээс хүссэнээ олж авчээ. Нэрмэлийг нь гаргуулах гэж жаахан хичээгээд л гүйцээ. Халаас нь түнтийчихсэн буцаж ирээд шууд шилээр нь хагасыг нь залгилчхав.

	— Чи юуны төлөө ууж байна? гэж хөгжилтэй байхаас буцдаггүй Анатолий асуув. Сарампай хүрдэндээ, дашинга орон дээр хаалгыг нь онгойлгоод сууж байлаа.

	— Мэдэхгүй юм. Юу ч байсан адилхан гэж Алексей дуугарав.

	— Харин би хэний төлөө ууж байна гэж бодно? Хүүхдүүдийн төлөө. Манай тоглоом дээр эргэлддэг энэ хүүхдүүд, өлсгөлөнг дайны гайгаар ирсэн бусад зүйлийг мэддэг энэ хүүхдүүд биш ээ, харин дайны дараа төрөх хүүхдүүдийн төлөө, мэдэв үү? Манай энэ модон морины тухай ямар ч ойлголт байхгүй байх, жинхэнэ сайн сайхан баяр цэнгэлтэй болох тэр хүүхдүүдийн төлөө. Ерөнхийдөө, дайн гээгчийг мэдэхгүй тэр хүүхдүүдийн төлөө гэснээ Анатолий шилтэйг хөнтөрч өөрийнхөө хувийг уулаа. Тэгээд Пряхины далан дээр алгадангаа, 

	— Ай хө, кинонд явъя! гэв.

	Тэр хоёр ёстой л байраа сольчихов.

	Оронгуут л билет таслагч нар ард нь шивнэлдэн толгой сэгсэрч байлаа. Ойлгож ядаад байх юу байх вэ, сохор хүн кинонд ирлээ гэж тэр. Гэрэл унтраасны дараа Анатолий Пряхинтай нүдээ сольчихсон юм шиг байв.

	Алексей дэлгэц рүү осолгүй хараа чиглүүлэвч юу ч харсангүй. Тэнд юм болох нь болж жүжигчид юугаа ч юм ярилцан, хөдөлж аяглах боловч юун тухай болохыг асуудаг юм гэхэд, юу ч санахгүй байлаа. Гэтэл хараагүй Анатолий байдгаараа марсайн Алексейд «Одоо зугтаалаа! Одоо зогслоо! Одоо дуулна даа!» гэж шивнэж байв. Жүжигчин яг л Анатолийн дууг дууллаа. Алексейн ганц ойлгосон юм нь дуу байлаа. Түүнийг одоо сонсож байгаадаа ч тэр биш урьд нь мэддэг байсандаа л тэр.

	Толгой дээр минь цэнхэр бөмбөлөг

	Тойрон тойрон эргэлдэж байна.

	 

	Ёстой, чи нэг эргэлдэж байна даа! Цэнхэр бөмбөг эргэлдэж, Зинаида ч бас эргэж гүйцжээ!

	Зинаида толгойноос нь гарахгүй байв. Үзэн ядах гэдэг сэтгэл түүнийг давлагаа мэт дахин дахин нөмрөн авна. Зинаидаг үзэн ядаж байв. Минут бүрд улам илүү дургүй нь хүрнэ. Бүдүүрээд ирж байраа юм даа! За яах вэ, яаж амьдрах нь түүний хэрэг. Яаж ч явдаг бай, юу ч болог. Алексейд хамаагүй. Зинаидагийн хувьд хийж чаддагаа л хийсэн. Москва руу эхнэр нь болж явсан. Алга болсон уу гэвэл алга болсон. Өөрийнхөө замаар явсан уу? Яах вэ, тэгээ л биз, тэгсэн ч юм чинь. Гэхдээ цусаа хийж энд ирдэг байна? Бусдын эрхийг урж тастах ямар хэрэг байна! Юундаа элэг барина вэ? Өөрийнхөө дураар амьдар, хүнд бүү ойрт, бүү хүр, зовлон болж болох юм гэдгийг бодооч.

	Алексей, Анатолийн гар хүрэхийг мэдрэв. Цаадах нь Пряхины бугуйнаас атгаад, 

	— Азтай эр! гэж байна.

	Алексей нойрноосоо сэрэх шиг болов. Нүцгэн цахилгаан дамжуулагч хүргэж, тогоор цохих шиг болжээ. «Азтай эр гэнэ үү?» Юугаараа азтай байх билээ? Зинаидатай болоод тэр үү, ха-ха! Зовж зүдэрч байгаагаараа юу?

	Гэвч Анатолий дахиад л, 

	— Азтай эр. Цөмийг харах юм даа! гэв.

	Азтай байхад харж, амьсгалж, хоног өнгөрөөх төдийхөн хангалттай юм гэж үү? Энэ багадна шүү, их багадна! Эрүүл, саруул хараатай цатгалан хүн хамгийн золгүй амьтан байхыг хэн байг гэх вэ, энэ ойлгомжтой биш гэж үү?

	Киноноос гараад ахмад

	— Ганцхан түргэдэж л болдоггүй юм шүү! гэж зөвлөв.

	Энэ чинь юугаа ярина вэ?

	— Учрыг нь олно шүү, адгаж түргэдэх хэрэггүй! Яарвал даарна?

	Үгүй, хараач. Таг сохор байж, бүгдийг хардаг байх нь. Харин адгахын хувьд гэвэл Алексейд түргэдсэн юм алга. Буруутай хүн нь тэр биш.

	Үдэш нь Груня гуай Алексейд дөхөж суугаад, 

	— Жаахан зөөлөн бай, шонхор минь, өршөөгөөч! гэв, 

	— Юугаа ярина вэ, гэгээн эх минь! Үнэн, худал хоёрыг юунд нэг адил үзнэ вэ? гэхэд нь Груня гуай урам хугарсан янзтай

	— Бүр эрт цагт хүртэл цаазал гэж тушаахаас өмнө, хэлэх үгийг нь сонс хэмээдэг байсан юм гэдэг.

	— Бас юун үг гараад ирэв? гэж Пряхин уурлав.

	Груня гуай түүнийг анхааралтай нь аргагүй, толгойгоо нааш цааш хөдөлгөн, яг л зураг харж байгаа юм шиг харлаа. Тэгээд зураг нь гэрэлтэй сүлэгдэж, гялалзана. Эрүүгээ гараараа тулаад, 

	— Ийм юм л даа, түүнийг Москвагийн наахна галт тэрэгнээс буулгаад цааш явуулсангүй. Учир нь нөхөр болох чамайг байхгүй болохоор тэр л дээ. Хөөрхий амьтан нэг өртөөн дээр гацчихсан байна. Баярламаар юм болсон нь сайн сэтгэлтэй улс тааралдаж, хооллож ундлан, толгой хоргодох ч газартай болгож, ажилд оруулж энэ баярт өдрийг хүрсэн байна.

	— Ямар юмны баяр? Зовлон! гэж Алексей амьсгаа давхцан хэлэв.

	Груня гуай түүнийг Зинаида тэр хоёрыг Москва явахад нь галт тэрэгний буудал дээр загалмайлсан шигээ холоос загалмайллаа.

	— Больж үз! Хараагаад яах вэ? Чамаас айгаад найзынх руугаа явсан. Энд унт гэсэн чинь үгүй гэнэ хэмээн шивнэв.

	— Груня эгч минь, юу ярина вэ дээ! Тэр хүн чинь намайг, тэр хүн чинь... гээд Алексей хуруугаа цайтал нь нударгаа атгаад, амьсгаа нь давхцан бөглөрмөөр болтол Груня гуай, 

	— Чамайг өөрийг чинь ч гэсэн гай зовлон дайрсан шүү дээ. Яагаад өрөөлийг ойлгож болдоггүй билээ? гэж эрсхэн хэлэв.

	Пряхин шөнөжингөө дуг хийсэнгүй. Груня гуайн энэ үг түүнийг зогсоох шиг болжээ. Зинаидагийн толгой дээр сэлэм далайгаад буулгахыг завдтал, сайн санаат Груня гуай сэлмийг нь тэр чигт нь хөдлөхгүй болгочихсон үг хэлжээ. Алуурчны дотоод сэтгэлд нэгийг бодогдуулжээ.

	Алексей шөнөжингөө энэ аймшигт үгийг бодож, хаанаас нь ч харсан, энэ насандаа өршөөгдөшгүй нүгэлтэн тэр бээр гэнэт өөрөө Зинаидагийн алуурч болчихсон байлаа. Өөрөө ялтан байж бусдыг шүүх ямар эрх түүнд байна даа?

	Өглөө нь үүр шөнө хугаслан босоод эмнэлэг рүү явав. Дамжих өрөөнд өчигдрийн нэрс хэвээр, шинэ нэр хараахан гараагүй байсан учир гудамжаар баахан холхив. Үүр ягаан туяа татуулан гийж, нар хотын дээврүүдийг тэр гэхийн аргагүй энэ ертөнцийн бус өнгөөр будан гялалзуулна. Ногоовтор, алтан өнгөт ханатай ягаан байшингууд. Улиангар, үнэтэй ховор мөнгөн цутгамал шиг гялалзана. Харин зүлэг цэнхэр өнгөтэй харагдана. Газарт ийм юм байдаггүй билээ. Энэ бол бодит биш, харааны эндүүрэл юм. Өөр ертөнцийн нүдэнд үзэгдэх зураг ажээ.

	Одоо нар ялимгүй дээшлэнгүүт, сайх хоосон зөгнөл өөрөө алга болно. Мөдхөн банзан байшин, ус бороонд идэгдсэн нимгэн банзан дээвэртэй модон байшин, балиар гудамж гээд л бүх юм байдгаараа гарч ирнэ.

	Тэгээд ямар ч хуурмаг үзэгдэл үгүй болно.

	Эмнэлэг рүү өглөөний ээлжийнх байж таарах эмч, сувилагч, асрагч нар явж байлаа. Алексей нөгөө цүнхтэй өндөр эмчийг харав. Эмч тэр холоос толгой дохиод, ихэд урамтайгаар, 

	— Таны Катя ёстой сайн охин! Гаргаж аваарай! гэв.

	Пряхин давлагаалсан далайд хөвөх шиг болов. Түүнийг доош шидээд мөн давлагаа нь дээш өргөх мэт. Катя! Эдгэжээ! Арай гэж нэг юм.

	Ивановна эмгэний байшин руу харайлгачхав. Гудамжаар гүйнгээ хотын нүүр царайг ажиглаад, Анатолийг гайхаж байлаа. Хөгжилтэй хөгжимчний зөв байжээ. Дахиад л зөв! Нар дээрээс бүх юмны учрыг ойлгож байна. Хот ертөнцийн бус гоо сайхны өнгөөр туяарч байлаа. Ганц гайтай юм нь, үүнийг хүн болгон ажиглаагүйд л байна! Толгойгоо ганзагалчхаад ажилдаа явж байгаа нь ч, хажуу тийшээ зүггүйтэн харж сургуульдаа сажилж байгаа нь ч эл гоо сайхныг анзаарсан нь үгүй.

	Катя зогсож байна. Юу ч ойлгохгүй шинжтэй нүдээ дүрлийтэл харна. Турж цонхийсон царайд нь нүд нь улам ч том болчихоо юу гэлтэй. Палааж өмссөн байлаа. Катягийн сургууль эмээд нь тусалж, өөр хүүхдийн ч гэлээ гоёмсог улаан цагаан одон хээтэй палааж бэлэглэжээ. Хөл нь гэж чөрийсөн жижигхэн. Үсийг нь юу ч үгүй тожийтол хяргажээ.

	Эрэгтэй хүүхдийн толгойтой мөртөө палааж өмссөн нь, аль хүйсийн болох нь мэдэгдэхээргүй ажээ. Хаалганы онгорхой дээр гараа унжуулан, Алексей рүү хараад зогсож байлаа. Алексей түүн рүү гараа сунгаад, чичирч дагжихгүйн тулд, уйлчихгүйн тулд хөмхийгөө зуулаа. Гараа урагш сунгасан ч гэсэн Катя арагшаа болоод, дахиад л «Таны тусламж хэрэггүй» гэж хэлчих вий хэмээн айж байв. Гэвч Катя зогссон хэвээр байсан тул Алексей түүнийг жаахан хүүхэд шиг тэвэрч аваад, тэнгэр минь өд шиг хөнгөн юм гэж бодов.

	Тэгээд эргэн Катяг, гараа дэлгэн ухасхийлдэх эмээ. Лиза, Машагийн гар дээр тавилаа. Май энэ байна! Амьд мэнд! Бурхан өршөөг! Эмгэн Катягийн баруун гарт. Лиза зүүн талд, Маша араас нь дэмнэнэ. Удаан ойр ойрхон алхлан явцгаалаа. Алексей хойноос нь гэлдрэн сайх эв хавгүй гурвыг харж явлаа. Зүрх нь базална. 

	За, зүгээр өнгөрөх шив дээ!

	Гэвч үгүй байвал яана?

	Пряхин ийм юм бодож байх хүч хүрсэнгүй. Нар бас саад болоод, хурц гэрлээрээ шаран, уяруулна. Алексей дахиад сэрэмжилж эхлэв. Хэчнээн ч удаа баяр баясгалан ирснээ дахиад л гай зовлонтой залгав даа. Цочин давхийснээ ийш тийшээ хулмалзан харна. Тэд цэргийн эмнэлгийн хажуугаар гарч байлаа. Алексей зогсоод хүлээж бай гэж гуйгаад Груня гуай руу гүйж очоод цуг буцаж ирэв.

	Груня гуай Катяг хэзээний танил хамаатан садан уулзаагүй удсан юм шиг үнсээд, гэнэт алим гарган сарвайлаа. Хараач хөөе, ямар гоё юм бэ! Хотод ургадаг алим нь бэсрэг бас тэгээд исгэлэн байдаг бол, сайх алим нь улаан шаргал, алт шиг өнгөтэй, бараг яс нь хүртэл харагдана уу гэлтэй тунгалаг алим байлаа.

	— Нэг шархтан дайлсан юм. Өмнөд нутгийн хүн л дээ. Үүнийг чамд өгч байгаа юм охин минь, түргэн эдгээрэй! гэж хэлээд алчуураараа нүдээ арчиж байгаа харагдав.

	Тэд цаашаа явлаа. Тэгтэл Пряхин гэнэт нөгөө хөхөлтэй залуу замын цаад талаар явж байгааг харлаа. Тэгэхдээ бас ганцаараа биш нэг охинтой явж байв.

	Мэдээжээр, тэврэлдээгүй, тэр бүү хэл хөтлөлцөөгүй ч гэлээ, хөгжилтэйгөөр инээлдэн Катя руу харсан шигээ явж байв.

	Алексей залууг зам хөндлөн гарч ирээд хамт явна гэж бодоод баярлаж байтал цаадах нь зөвхөн толгой дохивол, Катя ч бас толгой дохив. Катягийн хусуулсан толгойг хараад хачирхан, ичсэн ч юм уу алхаагаа сааруулан гайхахыг нь харлаа, мөн ч тэнэг юм даа! Катягийн хацар эрүүл бусаар улсхийснээ дахин хачин хөхөвтөр туяа татлаа! Ингэх нь л дутаж дээ! Тэр охинтой юугаа хийж явдаг байна аа!

	Алексей ухасхийн эргээд залуугийн араас гүйн очиж, гараас нь бариад авав.

	— Чи чинь хүрч ирээд, асуугаад байсан биш үү?

	— Тэгээд яачихаа вэ? гэнгүүтээ залуу гараа сугалан аваад, чихээ хүртэл час улайснаа, 

	— Энэ чинь та хамаатан нь болохоос, би ямар нөхөр нь юм уу? гэв.

	Өөдгүй гөлөг минь, чи яаж ингэж чадна вэ гээд балбаад өгмөөр санагдсан боловч жаал хүүгийн ханцуйг тавьчихав. Чи дэмий нэг модон морин дээр сууж эргэлдсэн юм биш, чухам тоглож, эргэлдэх л гэж очсон байх нь ээ гэж хэлмээр санагдсан боловч дорхноо биеэ барилаа.

	Нялхаараа байна даа! Ямар ч юманд ул суурьтай хандахгүй, бүгдийг нөгөө л хүүхэд зангаараа хийдэг улс. Зөвхөн Катя л өрөвдмөөр байна. Тэгээд бас ийм өдөр нь шүү.

	Нэг сайн хараачхаад, эмгэн охидын араас явж, удсан ч үгүй гүйцэж очлоо. Зөвхөн Катя л түүний юу хийснийг мэдсэн бололтой царай нь улайж, сандарсан шинжтэй харахад нь Пряхин яаж ч чадсангүй харц буруулав.

	Катюша, хонгор минь дээ, чамд яаж хэлэх вэ дээ? Бүх юм учраа олж, бүтнэ. Энэ бол чамд улаан бурхан л гэсэн үг. Харин чи аюултай хүнд өвчин хижгийг хэдийн давчхаад байна шүү дээ. Бүх юм бүтнэ дээ! Харин өөрөө л... Зинаида шиг бүү байгаасай гэж бодсоноо халаглан нулимаад авав. Дахиад л Зинаида! Энэ чинь юу болчхов доо, түүнийг бодоод, салдаггүй?

	Үдэш нь ажлын дараа Алексей эмгэнийд Анатолийтой хамт иржээ. Хөгжимчин хуураа татаад ийм баярт явдлыг тохиолдуулан, 

	Өндөр цавчим эрэг дээр

	Өөрөө Катюша гараад ирлээ! гэж дууллаа.

	Наашаа ирж явахдаа, Алексей түүнд Катягийн тухай, залуу хүүгийн тухай, ядахдаа Катяг эргэж байгаа хүн болгоод нааш нь ирүүлэхээр болгочихдоггүй хуумгай хөдөлснөө ярьсан байжээ.

	— Зөв, хөдөлсөн байна! гэж Анатолий тас цохин хэлжээ. Одоо Ивановна эмгэний хаанаас ч юм олж ирсэн, баярын хоног амууны ард суугаад хуураа байдгаар нь хөөрөгдөж суулаа. Маша, Лиза хоёр даган дуулж, дараа нь Пряхин түрэн сүүлдээ эмгэн ч зүгээр байсангүй. Ганцхан Катя л дуугарсангүй. Мэдээж нөгөө залуугаас болж нэг талаар зүрх нь шимшрэн сандарсан байсан агаад нөгөө талаар эмнэлгээс дөнгөж гарч ирсэн байдаг, тэгтэл ийм баяр болж байдаг.

	Гэтэл ч Катя биеэ цэхлэн дуу аялж, ямар ч байсан инээмсэглэв. Алексей ёстой л нэг нар нь гарах шиг болж, санаа амарсан шинжтэй сүүрс алдав. Катюша минь, энэ орчлонд хар элэгний хүмүүсийн хайр л ганц мадаггүй хүчтэй байдаг юм. Тэгээд л сохор Анатолий Пряхин хоёр Ивановна хөгшний гэр бүлд хамаагүй ч гэлээ нэг ширээ тойрон өөрийн хүмүүс шиг сууж байгаа нь энэ.

	Алексей Анатолий руу харснаа агдасхийв. Түүний онолд цав гарах нь тэр. Анатолий түүнд юуных нь хар элэгтэн байх билээ? Ивановна эмгэн, охид түүнд хар элэгний улс юм гэж үү?

	Анатолий Пряхинд хуураа өгөнгөө, 

	— За аль вэ, шавь минь, одоо чиний ээлж! гэж чанга дуугарав.

	Алексей сэтгэл хөдөлснөөсөө болоод хөлс нь чийхарсан ч, ямар ч байсан үгүй гэж чадсангүй, товчлуурыг нь харж байгаад сөөнгөдүүхэн хоолойгоор, 

	— Толгой дээр минь цэнхэр бөмбөлөг... гээд дууллаа.

	Ахмад шиг хөнгөн шингэн гялалзтал нь дарж чадаагүй ч гэхнэ ямар ч байсан болоод л явчхав. Ер нь ч өнөөдөр овоо болох шиг санагдав.

	Ямар ч байсан өөрт нь ингэж санагджээ.

	Охид, эмгэн ээж, Анатолий гээд цөмөөрөө нэг ширээний ард суугаад, Пряхин тэднийг хуур татан хөгжөөнө. Цөмөөрөө инээмсэглээд түүнийг гайхамшиг байгаа юм шиг л харцгаана.

	Ивановна эмгэний толгой тэр бүү хэл, ерийнхөөсөө бага салгалах шиг санагдаж байлаа.

	Таван сарын нэгний өмнөх шөнө гэнэт тэнгэр дуугаран аадар цутгав. Алексей орон дээрээ өндийгөөд цонхоор гадагшаа харав. Том том усан дусал шилийг тачигнуулан бөмбөрдөж, асгах ус нэгэн цул зузаан хөшиг мэт нэгдэж, тэр хөшиг дундуур хурц тахиралдсан цахилгаан гялс гялсхийнэ. Пряхин нойр нь хүрэхгүй, цонхоор харангаа өөрийнх нь дотор ч гэсэн гадаа гудамж шиг учрыг нь олохгүй үймэрсэн юм болж байгааг бодож хэвтэв. Уйтгар гуниг, баяр хөөр холилджээ. Баяр хөөр бол мэдээжээр удахгүй тэгсхийгээд л өнгөрөх зүйл, харин түүний оронд цагаа болтол нуугдаж байгаад гараад ирсэн юм шиг сэтгэл зовоосон уйтгар л түүний дотор цээжийг, зүрх сэтгэлийг тэр чигээр нь эзлээд авна даа!

	Алексей хараатай хэвээр хэвтээд Зинаидагийн тухай бодов. Үдэш нь Груня гуай Зинаидаг төрөх рүү аваачсан, баяраа хүлээж байх болж дээ гэж хэлсэн ажээ. Алексей хөгшинд юу ч хариу хэлэлгүй, хөшигнийхөө араар ороод хэвтээд өгчээ. Тэгээд одоо анхны өвчин өнгөрсөн хойно Алексей Зинаидагийн тухай сайтар бодож авахыг хичээж байгаа нь энэ. Эндээс явахыг яасан их ятгаж байв аа! Ямар үг хэлж байлаа даа! Зовлон бид хоёрыг дахин хамтад нь дайрлаа ч гэх шиг. Тэгээд түүнд нь итгэснийг яана. Ийм юм байдаг л юм чинь, яая гэх вэ. Жаргал, санаа зовох юмгүй амьдрал хүнийг салгаад зовлон нажид дахин нийлүүлдэг. Зинаида тэгэхэд зовж шаналсан харагдаж билээ. Гуниг зовлонг зүрхээрээ бус ухаан бодлоороо үзэхээрээ нэг болж, өнгөрсөн рүүгээ буцахаар шийдсэн хүн л байсан.

	Тэгэхэд юу гэж хэллээ? «Бүгдийг шинээр эхнээс нь!» гэж байсан. Алексей ч энэ үгийг мэддэг, мөн л тэгж донтож явсан юм. Сайх нүдэнд дулаахан хотод бүх амьдралаа дахин эхэлж өнгөрөөнө гэж байтал болсонгүй. Юмыг бүр эхнээс нь, шинээр эхэлнэ гэдэг боломжгүй, эхнээс нь гэдэг байдаггүй ажээ. Амьдрал хүнд ганц тохиолдоно гэдэгт л учир нь байна. Юмыг шинээр эхлэхийг үзээд алдана гэдэг байхгүй юмны нэг, жам ёсноос гадуур зүйл ажээ. Тэгээд тэр үлдсэн хэрэг.

	Харин Зинаида яваад өгсөн. Зинаидагийн амьдрал, тэр замаар, тэр Москва руу явсан галт тэргээр л үргэлжлэх ёстой байсан байх нь. Гэтэл буцаж ирээд, Петро үхээд, Алексей дээр буцаж ирсэн шигээ юм болох нь. Гэтэл одоо хэн үхсэн хэрэг вэ? Бас юун Петро вэ?

	Буцаж ирэхдээ юугаа бодсон хүн байна аа? Юугаа горьдсон юм бол?

	Пряхин Христос юм уу? Бүгдийг өршөөдөг, уучилж хэлтрүүлдэг, үзэж байгаа нажид зовлонгоо, төрөхөөс заяасан байх ёстой гэж үздэг хүн болж байна уу?

	Үгүй шүү, тийм хүн биш, Груня эгч л харин тийм байж чадна. Бүх юмыг өршөөнө ч, ойлгоно ч. Харин Алексейг бол, тэнгэр зовлонгоо эдлэхэд нь туслаг, харин Зинаида бол яагаад ч...

	Гэнэт тархинд нь шавар шавхай болсон зам, толгодын налуу замын халтиргаа, тоногтойгоо тэрийж үхсэн морь, шавхайн дээр суусан Зинаида цахилгаан цахих мэт харван орж ирэв! Пряхин ташуурдуулсан мэт агдасхийн, тэгэхэд л нэг... гэж бодлоо.

	Үзэг харандааны хайрцаг шиг өрөөний үүдэн дээр зогсож байсан, буланд нь төмөр ор, хананд нь ширээ, мухар сандал. Тэгээд хоёулаа... 

	Пряхин тэгж сэтгэл алдарсандаа, ямар ч баяр баясгалан авчраагүй, огтын хэрэггүй, тайлбарлахын аргагүй санамсаргүй ойртсондоо өөрийгөө харааж байлаа. Бүх юм чухам манан будан дотор байгаа юм шиг, нойрмог байдалд болжээ. Алексей цонхоор харав. Аадар үргэлжилсээр байна. Түүний дотор ч аадраас ялгаагүй юм болж байв.

	Гэхдээ нэгэнт л болчихсон юм шүү дээ!

	Пряхин дэрээ нударгаар шаав. Нэгэнт болчихно гэдэг тийм амар юм уу? Нас бие гүйцсэн хүн шүү дээ. Дайнаас өмнө Зинаида тэр хоёр мөн ч нялуурдаг байж билээ, гэвч энэ нь Зинаидагийн сэтгэлийг хөдөлгөө ч үгүй, хөндөө ч үгүй. Одоо тэр бээр ямар хэрэг байна? Даврамтгай, салахыг мэдэхгүй хорлонтой зовлон Алексейг дахин нөмрөн авав.

	Цахилгаан ч хойно хойноосоо гялс гялсхийнэ. Ямар ч дуу шуугүй манасхийснээ жаахан байзнасхийгээд аадар цутгаж гарав. Хотод хавар их бууны буудлагаар орж ирэх нь тэр ажээ.

	Хотыг танихын арга алга! Шөнөдөө аадар гудамжийг нь хуу угааж, бул чулуу, модон, явган зам, банзан дээврийг шороо тоосгүй болтол нь цэвэрлэн шар туяа татуулжээ. Захын хажуугийн модон морин тоглоомыг ч цайтал арчсан юм шиг болгожээ. Модон морин тойруулга байтугай, хөгжмийг ч зад угаачихсан юм шиг, Анатолийн хуур цуурайлан хангинаж хотоор нэг дуурьсана. Хүмүүс ч хуурын дуугаар цутган орж ирэв. Манай цэргүүд Берлинд орж очсон хойно арга ч үгүй! Тойруулга тоглоомын хажуугаар нуга дээр зугаалга ч болов. Дүнгэнэлдэн, инээд наадам болцгоож, бүр Анатолийн хуурын аян доор нэг нь бүжиглэж эхлээд, чухамдаа морин тойруулга, бүжиг гэсэн хоёр фронт дээр тоглож гарлаа. Хөх улаан морьдод суух гэсэн хүн олон. Өнөөдөр багачуул төдийгүй томчуул ч эргэлдээд авахаас буцахгүй байв. Анатолийн ташаан дахь цүнх рублиэр дүүрэн цүндийж, Алексей гадуур цэрэг цамц, майкаа тайлан, цээж нүцгэлэн хөндлөвчөө түлхэн тойроход хөлс нь асгаран, цэрэг өмд нь тэлээнийхээ хавьд мушгиад авсан ч болохоор шал норжээ. Түр азнаж, нэг сайхан тамхи татмаар ч юм шиг. Эсвэл сарампай хүрднээсээ цухуйгаад хүмүүсийг хашхиран дуудаж, хөгжимчнийг өөр хүнээр солиулж, тахир дутуучууд минь амарцгаа даа, бид эндээ өөрсдөө хөгжимдөмз гэж хэлүүлмээр санагдана. Иймэрхүү маягаар ярих юм байлгүй яах вэ. Гэвч ам ангайна гэдэг эвгүйгээс гадна ер нь ч болохгүй. Тэгээд ч ажлын өдрүүдэд тэр хоёр сул зогсдог шүү дээ. Ажиллаагүйгээ нөхөн гүйцээж, хүн зоныг хөгжөөх хэрэгтэй, тэгэх тусмаа өнөөдөр, манайхан фашистын үүрэнд оччихоод байгаа Майн нэгний өдөр ажиллах хэрэгтэй!

	Муусайн юмнуудын үүрэнд ингээд хүрдэг байжээ! Ялалт мөдхөн болно! Ялалтыг угтаж хот өөрийгөө угааж цэвэрлэсэн юм биш үү? Ийм учраас ч хүмүүс эргэдэг тоглоом руу цуваад байгаа ч юм биш үү? Ийм учраас ч хүмүүс эргэдэг тоглоом руу цуваад байгаа ч юм бил үү? Яг л нэг юмыг хүлээж ядаад байна даа. Байдгаараа хөлөрч өрвийсөн Пряхин байсхийгээд л сарампай хаалгаа завсар гарган онгорхойгоор нь танилуудаа хайн харж, охидыг хүлээнэ. Гэвч тэд нэг их хүлээлгэсэнгүй, өөрсдөө хүрээд иржээ. Гурвуулаа хаалгаар нь чихэлдэн орж ирэхэд өөрийнхөө байж байгаагаас, ялангуяа гэдэснийхээ соривоос зовж сандарсан боловч дараа нь ажил хийж байгаа хүн зовоод байх юу байх вэ гээд тоосон ч үгүй, гурвуулыг дашинга ханзан дээрээ суулгав.

	— Энд бүр ч сонин байдаг юм! гэж Маша эргэлдэн буй баргар хүрдийг харангаа хэллээ.

	Алексей, ханзан дээр нь шахцалдан суусан урт шилбэтэй шувууны ангаахай шиг охидыг сэм харан хөөрч байлаа. Катя толгойдоо палаажныхаа ижил өнгөтэй улаан гурвалжин алчуур зангидсан нь, тэр чигээрээ л улаан болж тэр бүү хэл, царай нь хүртэл улайж, харц тулгарвал ичингүйрэн буруулна. Маша, Алексейг цагаахнаар, дэнлүү мэт хоёр нүдээ бүлтийлгэн харснаа, ийшээ ч нэг тийшээ ч нэг нүдээ цавчлалгүй харцаа шилжүүлэн, сайныг хүлээн орчлонг ширтэнэ. Лиза болохоор өтгөн сормууст нүдээр болгоомжтой атлаа эелдгээр харна. Тэр бээр чухамдаа Катя, Маша хоёрын дундаж байлаа. Харцанд нь насанд хүрч яваа ичингүйрэл хараахан байхгүй мөртөө, хүүхдийн гэнэн зангийн мөр бас байхгүй, түүний насан дээр цаанаа л нэг амгалан байдал, итгэл найдвар гарч ирдэг ажээ.

	Ингээд гурван охин, ирээдүйн гурван эхнэр гурван эх модон морин тойруулгатай хамт эргэлдэн эрхэм оноо тавилангийнхаа тухай зүүдлэх ч үгүй, бие биедээ наалдан сууж байна. Тийм олон эр дайнд амиа алдсан нь аймшигтай, гэхдээ эрчүүдийн оронд энэ орчлон дээрх бүх юмны эхлэлт, үргэлжлэл болох эмэгтэйчүүд амиа алдсан бол улам ч аймшигтай юм болох сон билээ.

	Алексей түр зогсов. Хөгжим ч нам болон, Анатолий рублиэ хурааж, дугаарын эхний хэсгийг оруулж байв.

	Катя сэтгэл догдолсноосоо болоод сөөнгөтсөн хоолойгоор, 

	— Бид таныг хэн гэж дуудахаа мэдэхгүй юм... гэж дуугарав.

	Пряхин тэвдсэн маягтай түүн рүү харснаа харц буруулаад мушилзлаа. Үнэндээ эмгэн ч, охид ч, хэн нь ч түүнийг нэрээр нь дуудаж байсангүй. Тэдний хувьд жирийн л нэг цэрэг байжээ. Түүний нэрийг, овгийг нь ч гэсэн тэд мэддэг байж болох л юм, тэгэхдээ өдийг хүртэл нэр овоггүйгээр болж л иржээ.

	— Намайг Алексей гэдэг гэж Пряхин хэлснээ, 

	— Иванович л даа гэж нэмж хэлэв.

	Катя толгой дохивол харин Маша, 

	— Леша ах гэж байвал болох уу? гэж цангинуулав.

	Ёслолын хөгжим хангинах нь эхлэх цаг боллоо гэсэн дохио байлаа. Алексей хөндлөвчинд цээжээ наан түлхвэл, тойруулга дуртай дургүй хөдөлснөө хурдаа нэмж, улам улам хурдлахад Алексей охидод нүүрээ харуулахгүй гэж буруу хараад, 

	— Болно оо! гэж хашхирлаа.

	Леша ах!

	Үүнийгээ Анатолийд яаж хэлдэг юм билээ гэж өдөржингөө бодож байлаа. Тас тас хөхрөөд л сүвээ рүү нь юм уу, гэдэс рүү нь ёворсноо, «За харав уу, эрхий хуруунаасаа бусдыг итгэхээ байсан золиг минь, наранд дээрээс бүх юмны учир ойлгомжтой гэж хэлээ биз дээ» гэснээ Алексейг шинээр амьдрахад сургасан нөгөө хөгжилтэй, тачигнасан инээдээрээ хөхөрч гарна даа.

	Ай хөөрхий, юмыг мэдэж хардаг бол ч!

	Тоглоомоо зогсоож, Анатолий руу очоод хүмүүс салж хагацахдаа бие биедээ хэлдэг тэр хамгийн гол, хамгийн чухал үгсийг хэлсэн ч болоосой. Гэвч Пряхин тэгсэнгүй. Тоглоомоо эргүүлж, хөндлөвч модоо түлхэн ажлын морь шиг байдгаараа хөлрөн «Леша ах!» гэсэн ялимгүй жаргалдаа баярлан байхдаа, ийм сайхан баярын өдөр, дээвэр шинэ юм шиг гялалзан, хүмүүс сайн өдрийг хүлээн инээж хөхрөн, аадарт угаагдсан ногоо сэргэн сугсарч байгаа ийм өлзий төгс өдөр гай зовлон тохиолдох юм гэж зүүдлэх ч үгүй байлаа.

	Тоглоом үдэш орой болтол эргэлдэн, таван сард үдэш бүрэнхий болно гэж тийм ч амархан биш болохоор зах дээр хуур орой болтол хангинаж байлаа. Дараа нь бүх юм нам гүм болов. Пряхин хуурчийн шинэ тушаал өгөхийг хүлээн, байхгүй болохоор нь хөлөрсөн нойтон биеэ майкаараа арчив. Яаралгүйхэн үсээ самнаад, цэрэг цамцаа углаж, бүсээ бүслээд, майкаа өмднийхөө халаасанд чихээд модон морь руу хаврын сайхан үнэрт бүлээн агаараар цээж дүүрэн амьсгалан гарч очлоо.

	Анатолий хууран дээрээ толгойгоо тавьчихсан сууж байв. Харваас үхтлээ сульджээ, тэгэхээс ч биш яах вэ.

	— За, яггүй өдөр болох шив дээ, хө? гэж Алексейг асуухад хөгжимчин хариу дуугарсангүй.

	Пряхин түүнийг хараад юу ч ойлгосонгүй. Энэ үдшийн булхарсан биеийг нь сэрүүцүүлж байгаа бүлээхэн, аядуухан агаарт баяр хөөрөөр умбан байлаа.

	— Дүү хүү! Над дээр нөгөө охид ирээд... гэж хашхирах шахам дуугарснаа, Анатолий сандлынхаа түшлэгийг нэг л жирийн бус налаад суусан юм шиг санагдаад явчихжээ. Толгойгоо хөгжим дээрээ нэг л эвгүй тавьсан байлаа.

	Пряхин ганц ухасхийгээд найзынхаа дэргэд хүрч, гараа мөрөн дээр нь болгоомжтойнхон шиг тавиад, юу болчихоо вэ гэж асуух гэснээ ухасхийн зайллаа. Анатолийн гар ямар ч мэдрэлгүй, амьгүй юм шиг доошлон хуураа сунгавал, огтын утгагүй жингэнэсэн удаан дуу гарлаа.

	Анатолий! Хөгжимчин! Ахмад аа!

	Гэнэтхэн ийм санаандгүй балай гай дайрсанд Пряхин балмагдан галзуурах дөхөж, уйлж цурхиран, найзыгаа элдвээр дуудан ориллоо.

	Үгүй ээ! Энэ бол байж болохгүй, яагаад ч болохгүй!

	Анатолий юу даа! Алексейд хүртэл хөгжилтэй цовоо нь халдсан энэ хөгжилтэй хүн ингэж таарахгүй! Юунаас ингэв! Яагаад? Гэнэтхэн ингэх гэж үү?

	Хэзээ ч, юунд ч гомдоллож байгаагүй хүн шүү дээ. Эрүүл мэндийнхээ тухай хэзээ ч, ганц ч үг цухуйлгаж явсангүй. Ганц зовоож байсан юм нь хараагүй болсонд л байлаа. Ертөнцийг харахыг хүсэж байсан л даа, тэгээд л гүйцээ, гэхдээ сохроос ямар үхэх юм биш дээ. Хараагүй хүн амьд мэнд явж л байдаг. Гэтэл ийм юм болж байдаг даанч дээ!

	Ухаан нь гарах дөхсөн Алексей, 

	— Анатолий! Дүү минь! гэж орилов.

	Тэр биеэ барьж дийлсэнгүй. Хүүхэд шиг л орилж бархирч гарав.

	Даанч дээ, ийм юманд итгэж болохгүй! Алексей Катягийн төлөө айж зовж байсан, тэгээд дөнгөж саяхан гай түүнээс саллаа. Эмгэн охидын төлөөнөө айж байсан, яагаад гэвэл тэднийг дааж авсан юм. Анатолийг дааж аваагүй л дээ. Гэхдээ түүний төлөө айгаагүйдээ тэгсэн юм биш.

	Хөгжимчин инээж хөхөрч байсан шүү дээ!

	Хүн инээж хөхөрч байна гэдэг бол бүх юм нь номоороо байна гэсэн үг биз дээ.

	Алексей, Анатолийг өргөөд улаан хөх модон морьд дунд болгоомжтойгоор тавив. Хар шилийг нь аваад, хоосон аймаар ухархайг нь харлаа. Үхсэн хүн нүдээ аньдаг бол, хөгжилтэй ахмадын нүдийг дайн аль хэдийн тагласан юм. Аль хэдийн таг харанхуй болсон ч түүнийг тоолгүй, инээж байлаа.

	Алексей нөхрийнхөө дээрээс тонгойн хөшчихөв. Хажууд нь дуурсхуур нь байлаа. Бүхэл өдөржингөө үнэнчээр ажиллан, баярыг эхнээс нь авхуулаад дуустал нь тэсэн өнгөрөөгөөд, хийдгээ хийгээд амьсгаа хураажээ. Пряхин Анатолийтай хамт өнгөрөөсөн өдрүүдээ, бөөрөнхийлсөн утасны ээдрээг гаргах мэт, алхам алхмаар цөмийг нь яг таг дурсан санав.

	Өвөл цаг, ёстой ямар ч хэрэггүй баймаар модон морин тойруулга, дуурсхуурын хөгжилтэй ая, байраа олоогүй дуу цуурайтна. Анхны яриа хөөрөө, тосгон руу явснаа, зам дээр дээрэмчидтэй тааралдсанаа, дуу гарсан зүгт буудаж байгаа Анатолий «Чи намайг сохор гэж бодсон байх, харин би зальтай хүн!» гэж хашхираад, том хамартын зүг буудаж байсныг нь, гар бууг түүнд эр зориг гаргасны учир өгсөн бөгөөд бас энгэр дүүрэн одон медальтай... Анатолийн дайтаж явсан тухай Алексейн мэдэж байгаа юм ингээд л гүйцээ. Фронтын тухай ярихыг хүсдэггүй хүн байсан юм. Ер нь юуг ч дурсан санахыг хүсдэггүй байв. Уг нь бол сайрхаж байгаад дурсахыг хэн байг гэх вэ дээ. Одонг дайнд тийм ч амархан өгдөггүй нь мэдээж. Гэвч Анатолий дурсах дургүй байсан юм. Дандаа л инээж явдаг, ирээдүйн тухай боддог байсан. Дайны дараа л зөвхөн төрөх хүүхдүүдийн төлөө ууж байж билээ. Зөвхөн Ялалтын баярын өдөр л одонгуудаа зүүнэ гэж ярьдаг байв. Катяг аварч, Алексейд туслах гэсэндээ цусаа өгч байж билээ.

	— Дүү минь! Анатолий минь! гэж Пряхин ориллоо. Түүний хашхирах дуугаар Нюра гарч ирэв. Алексей түүнийг хараад эхэр татахаа намдаахыг оролдов. Эхнэрт нь улам хэцүү байгаа шүү дээ!

	Нюра чимээ имээгүйхэн Анатолийд наалдсанаа, дараа нь толгойгоо өргөхөд нэгэнт шөнийн харанхуй нөмөрсөн байлаа. Алексей Нюрагийн нүүр рүү харсанд уйлж унжсан, нус нулимс болсны мөрийг харсангүй.

	— Өдөр болгон үүнийг хүлээж байсан юм даа. Бөмбөгний хэлтэрхийд шигүүлчихсэн хүн дээ. Нэг хэлтэрхий зүрхэнд нь байсан юм гэж Нюра дуугарав.

	Уй гашуу! Чи хүнээс хэзээ нэг холддог байна даа!

	Сайн сайхан хүмүүс мөнх амьдарч, залуугаараа, амьсгаа хураахгүй тийм цаг ирдэг болов уу?!

	Орчлон яагаад шударга бусаар тогтсон байна вэ? Дэвэн дэлхийгээр фашистууд талхлан, нөгөө дээрэмчид, том хамарт булиа оргуул босуулын өрөөсөн дугуйнууд нуугдан бүгж байдаг, гэтэл сайхан сэтгэлтэй жинхэнэ сайн хүмүүс дайсны суманд оногдон зүрхэндээ авч явсан бөмбөгний хэлтэрхийнээс болж, эсвэл хижгийн тахлаас, өлсөж өлдсөнөөсөө болоод амиа алдаж байх юм... Үнэн мөнийг дахин сэргээн тогтоох арга чаргыг бодон олж болдоггүй юм болов уу?

	Энэхүү шинэ ертөнц дээр, нүдэнд дулаахан буурал эмгэд өвгөд гудамжаар намбатай алхлан, залуучуудыг зөв, цэвэр замд оруулан, тэдний хажуугаар бие биедээ үнэнч, зөвхөн сайн эр эм хүмүүс амьдран, хөгшин хөвөөгөө хайрлан, нас сүүдрийг нь хүндэтгэн, хэзээ ч, хэнд ч ялгаагүй үнэнч шударгаар хандаж болно доо!

	Чухам тэр үед л орчлон дээр төвшин жаргал, энх амгалангийн цаг ирэх юм. Дайн дажин үүрд мартагдан алга болно. Эрүүл энх, гоо сайхан хүмүүс үр хүүхдээ зөвхөн үр үндсээ үлдээхийн тулд ч биш, үнэнч шударгыг нэр төрөө үргэлжлүүлэхийн тулд хамгаалан бөөцийлөх болно!

	Алексейг дайн ч, шарх ч, Ивановна эмгэн болон охидыг дайрсан гай ч сөгдүүлж чадсангүй. Хэчнээн сэтгэлд зовлонтой, хүнд байсан ч гэлээ сөрж гаран даван туулсан авч, энэ удаа тэсэж чадсангүй. Анатолийн үхэл түүнийг сөгдүүлжээ.

	Шинелиэ зараад уучхав. Тойруулга ч эргэхээ байж, нөгөө хөгжилтэй хуурын дуу ч алга болжээ. Хөгжимдөнө гэдэг нүгэл! Алексей Пряхин захаар сүүмийж бүүдийсэн нүдтэй амьтан явах болов. Захаас энд тэнд гишгэчин гарснаа Ивановна эмгэний байшин руу гуйвлан явна. Гэхдээ байшинд оролгүй, цэргийн эмнэлэг рүү зүглэнэ. Дахин амьдралтай золгон гарч ирсэн нөгөө шатныхаа дэргэд ямар ч утгагүй баахан зогсоно. Гарч ирэлгүй, дахин амьдрахгүй байсан бол ч дээр байсан юм даа. Дараа нь Катя хижиг тусан хэвтэж байсан банзан байшин руу очно.

	Алексей дуугаа хураажээ. Хэнтэй ч үг солихгүй, хүн юм асуухад үл хариулна. Ёстой л царцаж, хөлдсөнөөс ялгаагүй болжээ. Хотоор тэнэж, өөрийн жаргал, зовлон амсаж явсан газруудаа тойрч явлаа.

	Иймэрхүү юм болоон нь үнэн гэж үү, аль нэг нь хоосон санаанаасаа гаргачихсан юм биш байгаа хэмээн шалган үзэж явна уу гэлтэй.

	Архи нь гарангуут дахиад л зах руу очно. Тэндээс нэрмэл олж аваад тэнэж гарна, тэнүүлчээс ялгаагүй болжээ.

	Тэнүүлч гэж үү? Тэнүүлчид бол явах зам нь ямар ч утга учиргүй, хамаагүй байдаг, тэгвэл Пряхины зам нэг л зорьсон газар нь хүргэж байлаа. Үдэш болгон ийш тийш баахан тэнэснийхээ дараа, Нюрагийн, чухамдаа Анатолийн байшингийн босгоны дэргэд эрлийнхээ мөрийг мухарлана. Чимээ имээгүйхэн ороод ахмадын хуурыг авч, товчийг нь тэмтчиж байснаа, 

	Толгой дээр минь цэнхэр бөмбөлөг...

	гэж дуулна.

	Ганц мөрөөс цааш нь явуулж чадахгүй учир толгой ганзагалан удтал сууж сууж шөнө болсон хойно нэг юм харина. Орон дээрээ бүхлээрээ унаад өгнө. Ээ, чааваас чиний хэрэг юу байна даа! Алексейд бүх юм болоод өнгөрчихсөн, хийдгээ хийчихсэн санагдана.

	Орчлон гэдэг нэгэнт ингэж тогтсоноос хойш яая гэх вэ дээ. Хүн амьдрахыг хүсэн шүлэнгэтэхэд үхэл хүрээд ирдэг, үхлийг гуйгаад байхад амьдрал өгдөг ажээ. Бас тэгээд баяр баясгалан хайрлахыг нь яана.

	Өглөө үүрээр Груня гуай түүнийг түлхлэн, уйлж унжин дуу шуу болж, 

	— Алексей, дайн дууссан!... Дайн дууслаа... гэж хашхирав.

	Ухасхийн босоод Груня гуайг тэврэн аваад ганц сэтгэлийг нь шимшрүүлсэн юм нь Анатолийн тухай бодол байлаа. Ийм ч юм байх гэж дээ! Ганцхан долоо хоног тэсчихсэн бол! Ерөөсөө л ганц долоо хоног шүү! Хэн нь хэнээсээ илүү инээж, уйлах нь вэ гэж Груня гуайтай уралдаж байгаа юм шиг л нэг инээж, нэг асгаруулж гарав. Баяр хөөр, зовлон нажид хоёр нэгэн зэрэг холилдон цутгаж, Алексей чухам аль нь илүүг ч мэдсэн юмгүй, аль аль нь ч адил байж магадгүй хутгалдсан болохоор цэвэр жаргал, цэвэр гуниг гэж алга байлаа.

	Цонхны цаана гадаа, хааяа нэг буун дуу сонстох нь нэг хүн баярласандаа тэнгэр рүү буудаж байгаа бололтой, инээд наадам, дуу шуу болоод явчхав.

	Алексей цэрэг цамцаа өмсөж, цэвэрлэхээ байгаад удсан шаахайгаа гялалзтал нь арчив. Ёстой инээдэмтэй амьтан харагдаж байв. Зуун хувь данснаас хасагдсан цэрэг гэвэл Алексей л байлаа. Ямар ч таних тэмдэг ганц ч гялайх медальгүй цэрэг цамц, өмд, өмднийх нь шуумгийг халхалсан оймс, тэгээд шаахайтай, ёстой л цэрэг гэхээсээ илүү ногооны газрын мануухай гэлтэй амьтан байлаа. Гэвч өнөөдөр энэ хамаа байхгүй, саад болохгүй. Тэр бээр адган яарч байвч, алхам тутамд нь эхнэр хүүхнүүд зогсоон тэвэрч аваад уйлж унжин, ямар нэг сайхан үг хэлж «цэрэг минь» гэж өхөөрдөн дуудна.

	Цэрэг минь гэнэ шүү! Тэгэхдээ хэнтэй чи байлдаа вэ, цэрэг минь! Дайсантай юу, эсвэл өөрийнхөө нажид зовлонтой юу? Пряхин хариуд нь танихгүй эхнэрүүдийг тэврэн дахиад л нөгөө өвлийн эхэн шиг бүгдээрээ түүнд нэг адилхан царайтай юм шиг санагдаж, хэдхэн алхаад л зогсож, дахиад л нэгийг тэвэрнэ. Нэгэн хором харц нь тэнгэр ширтлээ. Дахиад л ёр бусын тунгалаг хөх өнгөөр туяарч, нар дээврүүдийн цаанаас, утаанд хүрэл юм шиг, энэ өглөө хүмүүс өөрийг нь хараг гэсэн юм шиг албаар илчээ султгаа юу гэлтэй дээшилнэ. Анатолий! Наранд дээрээс бүх юмны учир начир ойлгомжтой гэж хэлж байж билээ. Тэгэхээр Ялалтыг хүмүүсээс илүү харж байжээ. Харин хөгжимчин Ялалтыг харж чадсангүй, хүлээж барсангүй, алуулжээ.

	Тийм ээ, ахмад зүрхэндээ тээж явсан сумны хэлтэрхийд алуулсан юм. Пряхин Анатолийн одонг түүнээ Ялалтын өдөр зүүнэ гэж байсан яриаг нь саналаа. Алексей алхаагаа түргэсгэв. Нюра түүнийг хүлээж байсан бололтой.

	Пряхины өөдөөс хувцсаа өмсөөд явахад бэлэн босож ирэв. Алексей хуурыг авснаа, хоёулаа ярилцаж тохиролцсон юм шиг зэрэг санаа алдаад Анатолийн сууж байсан өрөөг тойруулан хараад тэндээс гарлаа.

	Тоглоом дээрээ очоод Пряхин, Анатолийн сандал дээр суув. Тэгээд хөгжмөө сунгалаа. Найзынхаа зааж өгсөн цорын ганц дууг дуулав.

	 

	Толгой дээр минь цэнхэр бөмбөлөг

	Тойрон тойрон эргэлдэнэ

	Сэтгэлт хархүү нь энхрий авгайг

	Сэмхэн аваад зайлах гэж байна

	 

	Нюра тоглоомын өмнө зогсоод, юу ч харахгүй гөлийсөн харцаар дуурсхуурыг, Пряхиныг харснаа цаашлуулан модон морин тойруулгын хажуугаар, хотын хажуугаар, хаашаа ч юм эндээс харагдахгүй байгаа газрыг, фронтыг, эсвэл Анатолийг шархтуулан, сумны хэлтэрхийнүүдээр шигж өгсөн, нүдийг нь баллаж хаяад эцсийн эцэст амийг нь авсан дайныг ч харж байж болох юм даа.

	Алексей, Нюрагийн хажууд Ивановна эмгэн хүрч ирээд зогсоход буурал толгой нь салганаж байхыг охид дуугаа хураан дүнсийж, ямар ч баярын шинжгүйгээр зогсож байгааг харав. Бас бус эхнэр, хүүхнүүд ч ирж, яг л нөгөө долоо хоногийн өмнө Майн нэгний өдрийнх шиг инээд наадам сонстов. Тоглоомын талбай хүнээр дүүрч, дүнгэнэлдэн, нэг хүн цовоолгоор, 

	— Хүүе хөгжимчин, бүжгийн ая тоглоодхооч! гэж орилох дуулдав.

	Энэ өдөр Анатолий «Уудам эх орон минь бос!» гэдгийг тоглоно гэж хүсэж байсныг Алексей саналаа. Одоо л энэ дууг, баяр ёслолын байдалтай, сүртэй эмгэнэлтэйгээр дардаг бол доо. Даанч чадахгүй юм чинь, яая гэх вэ. Ганц мэддэгээ хангинуулж дахиад л, 

	Толгой дээр минь цэнхэр бөмбөлөг

	Тойрон тойрон эргэлдэнэ гэдгээ дарлаа

	Тэгтэл олны дундуур зүтгэлэн айсуй Груня гуайг харлаа. Нэг гартаа цаас барьчихсан, нөгөөгөөрөө чухам живж үхлээ, авраарай гэж байгаа юм шир Алексейг ум хумгүй даллан дуудна. Пряхин босоод хуураа сандал дээрээ тавьж, сураар нь товчлов. Нюра руу очоод мөрөн дээр нь гараа тавивал цаадах нь сая нэг юм сэхээ орж толгой дохиход, Груня эгч хэдийн хүрч ирээд Алексейг тэврэн авснаа, 

	— Хараач! Хүүгээс маань захиа ирж! гэлээ.

	Хүүгээс ий! Хөөрхий Груня гуай хэчнээн ч их хүлээв дээ, зайлуул. Алексейн гарыг илэн тайвшруулж өвчнийг нь намдааж байхдаа хөөрхий минь, бас л ингээд өвдсөнөөсөө болон шүдээ хавирч, ухаангүй хэвтэж байж ч магадгүй хүүгийнхээ тухай бодон, хүлээн ядан байсан сан. Алексей аврагч, тайвшруулагчаа цээжиндээ тас тэврэв. Ингээд явж явж, удаан чилтэл хүлээлгэсэн үнэн мөн хүрээд ирэх нь ээ! Хувь тавилан сайн үйлийг сайнаар хариулах ёстой, Груня гуай хэдийн ингэхээр юм хийсэн хүн.

	— Нөхрөөс тань ч ирнэ! гэж Алексейг хэлэхэд Груня гуай асгартлаа уйлан байж, гараа савснаа, 

	— Тийм юм яаж байх вэ! гэж гонгинов.

	— Ирнэ дээ, ирнэ гэж Пряхин үнэнээсээ хэллээ. Груня гуайн харцанд, Алексей өөрөөс нь илүү юм мэдэж байгаа, түүнээс болоод бүх юм санасан ёсоор бүтэхийг хэн байг гэх вэ гэсэн итгэл найдвар гялсхийв. Пряхин бүх юм болно, бүтнэ гэдгийг мэдэж байлаа.

	Энэ хоромд гэнэтхэн халуу оргиулсан давлагаа бүх биеийг нь нөмрөн, хүч амтагдаад явчихыг мэдэрлээ. Одоо Алексей өөртөө итгэж байв. Итгэл найдвар үнэн зөвийн хүч амтагджээ. Тэр бээр энэ талбай дээр бүгдийн сэтгэл уужран тайвшрахыг урьдчилан харжээ. Ивановна эмгэн охидтойгоо, Груня эгч ч адилхан. Өөрөө ч мөн өөрцгүй.

	Груня гуай гараас нь татаад, 

	— Аль вэ явъя. Бүх юм хараахан дуусаагүй шүү! гэлээ.

	Хараахан дуусаагүй гэнэ үү? Өөр бас юу байдаг билээ?

	Груня гуай түүнийг модон морин тойруулгын өөдөөс харсан байшингийн буланд дагуулж очлоо. Яагаад ч юм ханыг нь даган явна. Дараа нь загалмайлан залбираад, уруул нь өмөлзөн, 

	— Булан тойроод хар даа! гэж хэллээ.

	Алексей байшингийн булангаар харав. Байшингийн хажууд, Зинаида хана налаад, хүүхэд боодог өлгийтэй адилхан том баадан тэвэрчихсэн зогсож байлаа.

	— За! л гэж Алексей ганц үг дуугарч чадав.

	Зинаида инээмсэглэсэн ч үгүй, үг дуугарсан ч үгүй тэвэрсэн боодлынхоо өнцгийг сөхвөл, нэг нялх амьтан түүн рүү цэнхэр нүдээрээ харж байлаа.

	— Алешенька минь, хүүтэй болсонд чинь баяр хүргэе! гэж Груня гуайн хэлэхийг сонссон боловч хариу хэлсэнгүй.

	Зинаидагийн нүд рүү тас ширтэн анхааралтайгаар харвал цаадах нь харц буруулсангүй, өлгий рүүгээ толгойгоороо дохиод, 

	— Баярт яарсан юм шиг байна л даа... Хугацаанаасаа өмнө төрчихдөө гэснээ түүнд боодолтойгоо, шал шал хийлгэн амаа өмөлзүүлж байгаа ягаахан амьтныг сарвайн өглөө. Алексей сандчин мэгдэж, сайх мах цусны тасархайг, сайх амьдралын өчүүхэн үрийг авлаа. Өлгий өд шиг хөнгөн учир, шинэ амьдрал ямар ч жингүй юм уу даа гэлтэй санагдана.

	Ард нь талбай дээр дуурсхуур хангинаад явчхав. Алексей сэтгэл зовон эргэж харлаа. Модон морин тойруулга дээр, тойрч шавсан улсын дээгүүр Нюра «Амарын долгион» вальс тоглоод зогсож байгаа харагдав. Хөгжим дарж чаддаг хүн байжээ.

	Алексей санаа алдаад, байшингийн хажуугаар явлаа.

	— Алешенька, Ялалтын баяр хүргэе! гэж Зинаидагийн хэлэхийг сонсоод, толгойгоо хананд наав. Мөр нь чичгэнэн, нулимс нь хүүхдийн өлгий дээр шууд дусална. Нялх амьтан санаа зовох юмгүй инээж, хаашаа ч юм дээшээ ширтэн, улам дээшээ улам холд ирээдүйгээ харахыг тэмүүлж байна уу гэлтэй.

	Хайр сэтгэлээр бус, гай зовлонгоор төрсөн нялх үр. Гэхдээ ямар ч байсан үр нь шүү дээ.

Заметки

		[←1]
	 Консерв гэдгийг хазгай дууджээ (Орч).




	[←2]
	 Толгофа— шашны домгоор Иисус Христусийг цовдолсон Иерусалим хотоос холгүй байдаг толгой. Энэ үг нь явсаар байгаад нажид зовлонгоо эдлэх гэсэн утгаар хэрэглэгдэх болжээ. (орч.)

